
	ӨГҮҮЛЛЭГ, ТУУЖ

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1981 онд эрхлэн хэвлүүлсэн “ЗОХИОЛУУД II” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Чойжамцын Ойдов бол манай үеийн жүжгийн нэрт зохиолчийн нэг билээ. Монголын зохиолчдын эвлэлийн хороо түүний уран бүтээлийн өвийг цуглуулан судалж, хоёр ботид багтаан хэвлэхээр шийдвэрлэсэн юм. Түүний нэг дүгээрийг 1969 онд «Өмнөх үгийн» хамт хэвлүүлжээ. Түүнд Ч. Ойдовын туурвисан том хэлбэрийн жүжгийн 12 зохиол оржээ. Хоёрдугаар ботид нь түүний бичсэн нэг бүлэгт жүжиг, жижиг үзэгдэл, кино тууж, өгүүллэг, найруулал, туужийг оруулж байна. Энэхүү хоёрдугаар боть нь нэгдүгээр ботитойгоо нийлээд Ч. Ойдовын уран бүтээлийн шинжийг бүрэн харуулж чадна гэж үзэж байна. Энэхүү боть нь Ч. Ойдовын уран бүтээл төдийгүй 40-50-аад оны үеийн манай орны ялангуяа жүжиг, киноны зохиолын хөгжлийг танин мэдэхэд тус болно. Нэгдүгээр ботийн «Өмнөх үг»-д Ч. Ойдовын бичсэн том хэмжээний жүжгийн зохиолын тухай өгүүлсэн учир энд зөвхөн нэг бүлэгт жүжиг, жижиг үзэгдэл, кино тууж, өгүүллэг, тууж, найруулал, тэмдэглэлийн талаар дурдав.

	Ч. Ойдов бол жүжгийн том зохиол бичихийн зэрэгцээгээр сайн дурын уран сайханчдад зориулж, нэг бүлэгт жүжиг, жижиг үзэгдэл олныг туурвисан байна. Тэр нь жүжгийн том зохиолын нэг адил тухайн үеийн шаардлагын дагуу ургаж гарсан байна.

	Дөчөөд оны дундуур энх тайван цаг эхэлж, улс ардын аж ахуй соёлыг удаан хугацааны төлөвлөгөөтэйгөөр хөгжүүлэх, бүх нийтийг бичигтэн болгох, амьдралын гүнд шинээр бий болон хөгжиж байсан социалист өмчийг арвижуулан хөгжүүлэх зорилт хурцаар тавигдаж байсан бол тавиад онд түүнийг амжилттай биелүүлээд, аж үйлдвэр, тээвэрт социалист шинэ шинэ салбар бай болж, сангийн аж ахуй өргөжин, хөдөө аж ахуйн нэгдлүүд үүсэн дэлгэрч байлаа. Хөдөлмөрчдийн боловсролыг ахиулах, соёлч байдлыг дээшлүүлэх хөдөлгөөн өрнөж байв. Ч. Ойдовын уран бүтээлд энэ бүхэн тусгалаа олжээ. Тэр нь «Гэмшил» нэг бүлэгт жүжгийн зохиолдоо хайхрамжгүй, сахилгагүй, нэрэлхүү байдал, бичиг үсэг үл мэдэх явдлын муухайг дээгүүр зантай, нэрэлхүү Лувсангийн дүрээр элэглэн шүүмжилжээ. Өртөөний морийг хайр гамгүй эдэлж, гэмтээн үхүүлсний төлбөр нэхэмжилсэн бичгийг Лувсан тахал гарсан байна гэж буруу уншаад, нутгийнхныгаа сандаргаж, эцэст нь өөрөө шившгээ тарьж байна. Хэтрүүлэггүй шог зохиол байдаггүй билээ.

	Ч. Лодойдамба, Ц. Зандраа хоёрын бичсэн «Нэгэн оройн хэрэг» өгүүллэгийн сэдвээр Ч. Ойдов «Шинэ жил» нэг бүлэгт жүжгийн зохиол туурвижээ. Мөн тэр өгүүллэгээр хийсэн богино хэмжээний кино ч бий. «Шинэ жил» жүжгийн зохиолд халуун намраар шинэ жил хийнэ гэдэг үг сонсоод, бэртэй болохын хүслэн болж явсан Бүтэд, хүү минь эхнэртэй болох гэж байгаа хэрэг гэж тааварлан, найз авгайтайгаа илбэн хуримын юм бэлтгэж эхэлнэ. Гэтэл хүү нь жилийн төлөвлөгөөг биелүүлээд, дараа жилийн ажилд орж байгаа баяр тэмдэглэх гэсэн юм байжээ. «Шинэ жилд» ингэж тус улсыг хөгжүүлэх анхдугаар таван жилийн төлөвлөгөөний жилүүдэд ажилчин түмний сэтгэл санаанд бий болж байгаа шинэ зүйл, ажил хөдөлмөрийн амжилт, хамт олны сайхан шинжийг хөгжил баясал, инээдтэйгээр дүрслэн үзүүлжээ. Мөн «Уралдаан» гэдэг жүжгийн зохиолдоо тавиад оны үеийн хүний сэтгэл санаа, ёс суртахуунд гарч байгаа их өөрчлөлтийг социалист уралдааны явц дундуур нээн харуулсан байна.

	Ч. Ойдов шинэ үеийн гэр бүлийн сэдвээр «Миний алт шиг авгай» «Гэр бүлийн асуудал» зэрэг нэг бүлэгт жүжгийн зохиол бичжээ. Үүний сүүлчийнхийг Зөвлөлтийн зохиолч М. Талвестын зохиолоос санаа авч туурвисан байна. Эдгээр зохиолд гэр зуурын ажлыг хамтарч хийх, эмэгтэйчүүдийг хүндэтгэх асуудлыг дэвшүүлжээ. Сэрээтэр гэргийнхээ эзгүй хойгуур гэртээ хоол унд хийж завгүй байхад Данзан гэргийгээ хүлээж ядаад, айлынхаа хоол «буудаж», бас гэргийгээ хүндэтгэдэг, гэрийн ажилд сайн хүн болох гэж нэрэлхэн будилж явна. Тэгэхэд Баатар ухуулга яриандаа эмэгтэйчүүдийг хүндэтгэх, гэр зуурын ажлыг хамтран хийх талаар жигтэйхэн сайхан ярьдаг хэр нь гэртээ орохтойгоо зэрэг алжаасан, сонин уншсан хүн болж хэвтдэг зантай хүн. Түүний гэргий Цэвэлмаа Баатараас дутуугүй албан ажилтай хэр нь хүүхдээ арчлах, хоол унд бэлтгэх хийх гэсээр байгаад өдрийн сонин ч харж, радио ч сонсож амжихгүй явна. Баатарын дүү бүсгүй бэргэнтэйгээ үгсэн ахыгаа хүүхдээ арчлах, гэр зуурын ажилд сургаж байна. Ч. Ойдовын бичсэн нэг бүлэгт жүжгийн зохиол, жижиг үзэгдлүүд нь хуучны дадал заншлын балгийг уран хошноор төөнөн шатааж, амьдралын гүнд бий болж байгаа шинэ зүйл, шинэ дадал заншлын оч, цогийг дэмжин дүрэлзүүлэх гэсэн санаагаар дүүрэн билээ.

	Ч. Ойдов бол манай үеийн хошин жүжгийг хөгжүүлэх талаар санаа тавьж явлаа. Түүний бичсэн «Далан худалч» алдартай билээ. Мөн «Юун тухай будилаан бэ?», «Амархан адрес» зэрэг хошин жүжиг, жижиг үзэгдэл бичжээ. Эдгээрийн аль аль нь ажил хөдөлмөр, мэдлэг боловсролоо дээшлүүлэх, эелдэг сайхан харилцаанд саад тотгор болж байгаа залхуу хойрго, сахилга журамгүй, салан задгай байдал, хэрцгий догшин зан авирыг элэглэн жигшүүлж байна.

	Ч. Ойдов бага, дунд ангийн насны хүүхдүүдэд зориулсан жүжгийн зохиол олныг бичжээ. Үүндээ ардын аман зохиолыг чадамгай ашиглаж байв. «Аргат бяцхан баатар» жүжгийн зохиолдоо ядуу хүний хүүхдийн сэргэлэн цовоо байдал уран арга, мэргэн ухаанаараа ихэмсэг ноёд, түүний бараа бологчдыг дамшиглан ялж байгааг үзүүлжээ. Энэ зохиолд бас адгуусан амьтныг хүмүүнчлэн дүрслээд, чоныг ноёнтой, туулайг харц ядуусын хүүхэдтэй адилтгажээ. Туулай «хүн чамд тус болсон бол санаж яваарай! Түүнийг үүрд!» гэж байна. Энэ бол үлгэрийн баатрын үгээр хүүхдүүдэд хэлж байгаа нинжин сэтгэл, хамт олны тухай үнэтэй сургаал мөн. «Эвийн энх» жүжгийн зохиолдоо хүйтэн дайныг халуун дайн болгох гэсэн империалистуудын эсрэг тив дэлхийн сайн санаат хүмүүс нэгдэн тэмцэж, ялан дийлж байгааг үлгэрийн хэлбэрээр үзүүлжээ. Энэ зохиолын баатар Харандаа африкийнхныг, Цагаандай цагаан арьстныг, Шарандай шар арьстныг төлөөлж байна. Тэд бие биеийнхээ арьс өнгө, шашин шүглэг, зан заншлын онцлогийг үл ялгаварлан, дайнч мангасын эсрэг санаа нийлэн тэмцэж, түүнийг сөнөөн дарж байна. «Аюулт дайныг бид дийлж чадлаа. Алтан дэлхийн хүн амьтан ингэж хоорондоо үгээ ололцон, эвээ сахиж байх юм бол хүн төрөлхтөн хоорондоо байлдах байтугай хүүхдүүд хоорондоо зөрөлдөхгүй байх» юм гэж Шарандай хэлж байна. Энэ бол одоо ч гэсэн хүн төрөлхтний амар жимэр аж төрөхийн амин гол асуудал хэвээр байна.

	Ч. Ойдов Э. Оюунтай хамжиж афган, албани, орос, хятад, энэтхэг ардын үлгэрийн цоморлогоос сэдэж, хүүхдэд зориулан жижиг үзэгдэл олныг бичсэн юм. Түүнийгээ үлгэрийн чуулга гэж нэрлэжээ. Тэр хамтран ажиллахыг эрхэмлэн явжээ. Тэр нь 1947 онд Ч. Лодойдамбатай хамтарч «Хуйвалдлага» жүжгийн зохиол бичиж, социалист өмчийг бүрэлгэн сүйтгэгчдийн хорон санаа хорт явууллагыг шүүмжлэн илрүүлжээ. Түүнийг анх «Сайн дурын уран сайханчдад тусламж» сэтгүүлийн 1948 оны дөрөвдүгээрт хэвлэжээ. Дараа нь 1977 онд Ч. Лодойдамбын түүвэр зохиолд оруулсан байна. Ч. Ойдов 1951 онд Ч. Чимидтэй хамтарч «Жаргалын зам» дуурийн цомнол бичжээ. Энэхүү цомнолд дорно зүгт дүрэлзэж байсан дайны голомтыг унтраалцаж, энх цагийн бүтээн байгуулах их хөдөлмөр эхэлж байсан түүхэн үеийг дүрслэн үзүүлжээ. Ингэж хамтран ажиллах нь бие биедээ санаа өгч, бие биеийнхээ уран сэтгэмжийг баяжуулан, урлах эрдмийн туршлагаас харилцан сурахад ач холбогдолтой билээ.

	Ч. Ойдов, Э. Оюун хоёр үлгэрийн чуулгадаа «Үлгэрийг одоо үеийн зохиолын өвөг эцэг, эмэг эх» гэж нэрлээд «үндэстэн бүрийн үлгэрүүд их сонин байдаг. Буг чөтгөр, бурхан сахиусыг бодитой мэт ярина. Адгуус амьтан, жигүүртэн шувууг хэлтэй яриатай болгон хувилгана. Наран, саран, салхи шуургыг хооронд нь тэмцүүлнэ. Тэгэхдээ ямар ч үндэстний үлгэрүүдэд хоорондоо нэг их адилхан төстэй тал байдаг. Тэр юу вэ гэвэл харгис бурангуй нь хэзээд ялагдаж, үнэн шударга нь хэзээд ялдгаараа ард түмний үлгэрүүдэд хоорондоо тун адилхан шүү» гэж бичжээ. Монгол ардын үлгэрээр бичсэн жүжигт уран аргат шар үнэг муу санаат хөх чоно, бардам дээрэнгүй бар хоёрыг залилан чадаж байхад афган ардын үлгэрээр бичсэн жүжигт цэвэрлэгч ядуу өвгөн баяныг ухаан самбаагаараа давж байна. Орос ардын үлгэрээр бичсэн жүжигт ажилч хичээнгүй тариачин ховдог шунахай ламыг сайн нөхдийнхөө дэмжлэг тусламжтайгаар ялан давж байна. Энэ үлгэрт шашны номлолын хуурмагийг илрүүлэн жигшүүлсэн байхад энэтхэг ардын үлгэрээр зохиосон жижиг үзэгдэлд ядуу цэрэг тариачин хоёр илбэж байгаад хааныг ялж, хаангүй ард, хаангүй цэрэг, хаангүй улс байж болохыг үзүүлжээ.

	Энэхүү үлгэрийн чуулга бол олон үндэстний оюун санааны дээжийг хүүхэд багачуудад танилцуулан, тэдний оюун ухааныг тэлж, бодлыг гүнзгийрүүлэн, уран сэтгэлгээг хөгжүүлэхэд тус болж байна.

	Ч. Ойдов хэд хэдэн кино тууж бичжээ. Түүний бичсэн «Их жанжин Сүхбаатар танаа» кино туужаар Д. Жигжид. О. Уртнасан нар «Ардын элч» кино бүтээсэн юм. Энэ нь зохиолч, найруулагч, оператор, жүжигчин, зураач нарын бүтээлч хамтын ажиллагаа, уран сайхны уйгагүй эрлийн үр дүн билээ. Ямар ч жүжиг киног ганц хоёрхон хүн бүтээдэггүй тэр нь хамт олны бүтээл нийлэг урлаг билээ. Жүжиг, кино хоёрын аль аль нь уг зохиолоос зөрөх явдал ч байдаг. «Их жанжин Сүхбаатар танаа» гэдэг нэрийг кино дэлгэцнээ «Ардын элч» гэж өөрчилжээ. Уг кино туужийг дэлгэцтэй зэрэгцүүлж үзэхэд үндсэн санаа нь ижил боловч зарим үйл явдал зөрж байна. Уг кино туужийг уншиж байхад хөдөө нутгийн ардын хурлаас их жанжин Сүхбаатарт бичсэн бичгийг Дарьбазар авч яваад, дайсанд баригддагийн даваан дээр учрыг нь хэлж Ариунаад өгч өөрөө зам буруулан зугтдаг бол кино дэлгэцэд үзэж байхад Бадарч авч яваад дайсанд хариугүй баригддагийн даваан дээр Дарьбазарт өгч, Дарьбазар улмаар Ариунаад өгч, зам буруулан явна. Кино туужийг уншиж байхад Ариунаа зэгсэн малтай товхийсэн айлын ганц охин бөгөөд амьдралын хатуу бэрхийг даван туулж, хал үзэж халуун чулуу долоосон өвөг эцгээ өргөн тэтгэж явдаг бол мөн кинонд Ариунаа бол албанд явсан Дарьбазарыг мөрөөдөн бяцхан хүүтэйгээ хоёул аж төрж явна. Бас мөн кино зохиолд цагаантан, гамингийн үлдэгдлүүд орон нутгийн харгис лам ноёдтой хуйвалдан ардын хувьсгал, ардын засгийн эсрэг тэмцэж байхад уг кинонд цагааны дээрэмчдийн дотор хувьсгалч, интернационалч нар ажиллаж хамгийн аймшигтай үед Ариунаад тусалж байна. Тэрчлэн зохиолын Ламчинг кинонд Дүлзэн гэж нэрлэжээ. Зохиолыг нь үзэж байхад ардын засгийг зөвшөөрөхгүй гэсэн орон нутгийн феодалуудын эсэргүүцлийн бичгийг Ламчин Сүхбаатарт хүргэх гэж ардын элч Ариунаатай өрсөлдөн хүрээ орж байхад уг кинонд цагаантантай шууд нийлсэн Дүлзэн Ариунааг ой дотор гүйцээд буудах гэж байгаад тэдний дотор ажиллаж явсан хувьсгалч цэрэгт буудуулж байна. Кино тууж, дэлгэц хоёрын иймэрхүү зөрөө бол үйл явдлын дэс дарааг дэлгэц дээр өрж, түүний үзэл санаа, зөрчлийг тодруулах явцад гардаг байна.

	«Их жанжин Сүхбаатар танаа» кино тууж, «Ардын элч» кино хоёрын аль алинд нь хувьсгалжсан ард түмний зориг тэмцэл, нам, жолоодогч, ард түмний холбоо ангийн тэмцлийн шуурган дундуур үүсэн бэхжиж ямар ч дайсанд ялагдашгүй хүч болж байгааг уран дүрээр дурайлгажээ. Үүнийг үзэж, уншиж байхад 1921 оны ардын хувьсгал бол зөвхөн үндэсний хүрээгээр хязгаарлагдмал буюу орон нутгийн шинжтэй биш, харин дэлхийн хувьсгал, дэлхий дахины үндэсний эрх чөлөөний хөдөлгөөний салшгүй хэсэг байсныг тод дүрслэн үзүүлжээ.

	Ч. Ойдов, Ч. Чимидтэй хамтарч «Зам» жүжгийн зохиолыг кино тууж болгожээ. Жүжгийн зохиолын үйл явдлыг тайз дээр өрж зөрчлийг нь тодруулдаг бол кино зохиолыг дэлгэц дээр өрж дэс дарааг нь олж бичдэг байна. Түүний үйл явцад засвар өөрчлөлт ч хийж болдог билээ. «Зам» кино туужийг уг жүжгийн зохиолтой нь зэрэгцүүлэн үзэхэд үйл явдал, баатруудын үзэл санаа, шинж чанарын хувьд нэлээд засвар хийсэн байна. Уг жүжгийн зохиолд Жамба панзчин гардаг бол кино туужид Жамба бол панзчин биш, харин биеийн амрыг харамтгай, хөнгөн, марзандуу залуугийн дүрийг дурайлгаж байна. Тэрчлэн их сургуулийн хүн эмнэлгийн ангийнхны төгсөлт, концертын хэсгийг кино туужаас хасжээ. «Зам» жүжгийн зохиолд сүжиг бишрэл, хувийн шуналд идэгдсэн Дондов нэг дүгээрт сүжигтнийг ашиглан, хоёр дугаарт өөрөө мэдэхгүйн гайгаар аюулт халдварт өвчний үүр бий болгож гамшиг тарьсан ч гэсэн олны дотор чөлөөтэй тэнэж, эцсийн эцэст Чойбалсанд «битгий намайг муулж хэлээрэй» гэж байдаг бол уг кино туужид түүнийг Түдэв гэж нэрлээд, өөр байдал гайгаар гаргажээ. Түдэв ял эдлээд, нутагтаа ирсэн боловч онгон уулын хөрсийг хөндөж, гацаа хянгыг сэтэлж, зам тавихыг эсэргүүцэж, малын халдварт өвчний нян тарааж, аадар бороог далимдуулж, хад чулууг сэм нурааж, гай тарьсаар яваад, эцсийн эцэст олны эсэргүүцэлтэй тулгаран, уулын үерт өөрөө урсан алга болж байна. «Зам» жүжгийн зохиолд гардаг их сургуулийн оюутан Төмөрийн шинж чанар уг кино туужид инженер Төмөрийн дүрд шингэж үү дээ гэмээр болжээ. Төмөр дээд сургууль төгсөж нутагтаа амралтаар ирээд байх завсар намын байгууллага олны саналыг дэмжиж, зам засах ажлыг удирдалцаж явна. Уг жүжгийн зохиолд сумын хөдөлмөрчид уулыг сэглэж зам тавьж, утсан харилцаатай болоод маршал Чойбалсантай утсаар ярьж байдаг бол мөн кино туужид Чойбалсан ирж, шинэ замын хөдөлгөөний нээлтэд оролцож байна. Гэхдээ түүний дүр хиймэлдүү болжээ. Уулыг сэтэлж, зам тавих түмний тэмцлийн явцад Төмөр, Гэрэл, Самдан, Удвал, Насанбат нарын үзэл санаа, зан чанар тодорч байна. Тэдний шинэ санаачилга, баатарлаг үйлсийг нам, засаг, түмэн олон нийтээр дэмжиж байна.

	«Зам» жүжгийн зохиол кино туужийн аль алины нь үзэл санаа, үйл явдал тухайн үедээ мөрөөдлийн шинжтэй байсан бол өнөөдөр бүх ард түмний үйлс болж байна. Насанбат, Төмөр нарын дүр бол хамт олны хөдөлмөр баатарлалын үйлс, шинэ санаачилгын уриа дуудлага болж байна. Ч. Ойдов ингэж хөдөлмөрч түмнийхээ санаа сэтгэлийг илэрхийлж, хамтын хөдөлмөрийн давуу чанарыг бахархан дуулж явжээ. Түүний «Зам» жүжгийн зохиол, кино туужийн сэдвээр «Давааны цаана даваа» кино бүтээв.

	Ч. Ойдов «Гурван найз», «Баясгалан» зэрэг кино тууж бичсэн байна. Түүндээ шинэ үеийн шинэ хүний ёс суртахууны нандин чанарыг тусган харуулжээ. «Гурван найз» кино туужийг үзэж байхад хөдөөгийн малчин залуу Гантөмөр эрдэм сурч, техник эзэмших гэсэн хүсэл, ХЗЭ-ийн байгууллагын дэмжлэгтэйгээр уурхайчин болж байна. Замбага, Жаргалт нар түүнд баярлаж үдэн явуулаад, захидлаар байнга харилцаж зол жаргалаа хуваалцаж явна. Гантөмөр ч гэсэн зорьсондоо хүрч, уурхайчин олны хүндэтгэлийг хүлээж байна. Гэсэн ч гай газар доороос гэгчээр уурхай нурж, нөхдийнхөө амийг аврах гэсээр яваад, нүүрсэнд даруулан хүнд гэмтжээ. Жаргалт, Замбага хоёр тэрхүү аймшигтай мэдээг сонсмогц хөдөөгөөс яаралтай ирж, уурхай, эмнэлгээр орж, жижүүр, сувилагч нараас сурагласан боловч золгүй мэдээ сонсоод, нутагтаа буцаж байна. Хоёр жил гаруй сураг алга. Жаргалт анхандаа Замбагыг саваагүй залуусаас хамгаалж явсаар эцэст нь дэр нийлүүлэн суужээ. Гантөмөр монгол зөвлөлтийн эмнэлэг дамжин олон сар ухаангүй хэвтэж эмчлүүлсээр эдгээд, хэдийгээр эрэмдэг зэрэмдэг болсон ч гэсэн аймгийн сонинд ажиллаж байна. Намын байгууллын ачаар Жаргалт, Замбага хоёрыг гүтгэлгээс аварч байна. Энэхүү үйл явдлын дундуур сэтгэл санаа, ёс суртахууны эмзэг донсолгоо, мөргөлдөөн болж байна. Ялангуяа Жаргалт, Замбага хоёр жаахан гоомой хандсаны уршгаар найзынхаа өмнө гэмтэй мэт үзэгдэж байна. Энэ нь сургамжтай ч болжээ. Гурван найзын бие биеийнхээ учир шалтгааныг ойлгохгүй будилж яваа явцад тэдний сайн санаа, энэрэнгүй үзэл илэрч байна.

	«Баясгалан» кино туужийн бичлэгийн хэлбэр, зураглал аятайхан болжээ. Энэхүү туужаар найруулагч Д. Хишигт кино бүтээсэн юм. Уг туужийг уншиж, киног үзэж байхад Баясгалан Дарьсүрэнгийн тусархаг сайхан сэтгэл, Чаминчулууны уран бүтээлийн хөдөлмөр хоёрыг буруугаар ойлгож гомдон «Би та нараас дутуугүй эрдэмтэй болно» гэж шаралхан, ажил мэргэжлээ өөрчлөхөөр шийдээд хот суурин газраар хэсэж явна. Уурхайчин, галт тэрэгний жолооч болох гээд амжсангүй. Бөх болох гээд ч чадсангүй. Эцэст нь бага балчраасаа шилж сонгосон адуучнаас нь сайхан ажил байхгүй гэдгийг ухаарч байна. «Баясгалан» тууж, кино хоёрын аль аль нь «уул үзэлгүй хормой битгий шуу. Ус үзэлгүй гутал битгий тайл», «Хүний сайныг ханилан явж тань» гэдэг шиг сургаалтай болжээ. Уг киноны эцсийн шийдвэрлэлт нь туужийнхаасаа илүү үнэмшилтэй билээ.

	Ч. Ойдов бол үргэлжилсэн үгийн зохиолч байлаа. Тэр нь хорь гаруй өгүүлэг, тууж бичжээ. Түүний олонх нь амьдралын гүнд шинээр бий болж байгаа юмыг товойлгон тодруулахад чиглэгдэж байна. Тэр нь «Чөтгөртэй бууц» өгүүллэгтээ ардын хувьсгалын үеийн малчдын үзэл санаанд хувьсгал болж байгааг үзүүлжээ. Урьдын цагт нэг айл аюулт халдварт өвчний гайгаар голомтоороо сүйрсэн юм байжээ. Түүнээс хойш тэрхүү нутгийг чөтгөртэй боллоо гэж цуу тараад, айлууд дүрвэн нүүжээ. Сайн эр түүнийг нь дэврүүлэн, ноёд феодалуудын мөрдлөг, хавчлагаас нуугдаж тэнд амьдарч явжээ. Гагцхүү ардын хувьсгалын ялалтын ачаар малчид гэгээрч буг чөтгөр гэж хорвоод байдаггүйг амьдралаараа батлан үзүүлж иржээ. Үүнийг Гончиг тэргүүтэй малчдын ажил үйлсээр тодруулжээ.

	Ч. Ойдов «Давхар баяр» өгүүллэгтээ малчин хүний үнэнч шударга хөдөлмөр алдар гавьяаны хэрэг болж байгааг хоньчин Борын дүрээр товойлгосон бол, «Давхар майхан» өгүүллэгтээ малчид ажил амьдралдаа шинэ зүйлийг нэвтрүүлж, малынхаа ашиг шимийг дээшлүүлж явааг өвгөн Хичээнгүйн дүрээр дурайлгажээ.

	— Хүү минь эрдэнэ шишийн дарш гэдэг мөн эрдэнэ шиг ашигтай юм даа. Манай эмгэн олигтой сүүтэй ганц үнээгээ аваад, дөрвөн ачтайгаа сумын төвд сууж байгаа юм. Энэ даршны ачаар үнээ нь бараг зуныхаа саалийг өгөөд тэд тараг бүрж байдаг шүү гэж Хичээнгүй бахархан ярьж байна. Эрдэнэ шиш тарьж, дарш хийх явдал бол тухайн үедээ шив шинэхэн зүйл байв.

	Ч. Ойдов «Амьдралын замд» өгүүллэгтээ нэгдэлжих хөдөлгөөн олны сэтгэл санааг эзэмдэж байгааг зөрчил тэмцлийн дундуур дурайлгажээ. Дашдоржийнх хүн бүл муутай, өвс бордоо, хашаа саравчгүйн харгаагаар цасан шуурганд өртөн баларчээ. Энэ байдалдаа харамсан «Намар жаахан ч гэсэн хадлан авсан болоосой» гэж Дашдоржийн гэмшиж явахад мал малын захтай Наваан Дашдоржийн энэ байдлыг ажаад «Мал харах хүнтэй боллоо» гэж баярлан:

	— Манай саалийг саана биз. Бид сайнаар яривал садан төрөл болох улс хойно доо гэж байна. Үүнийг өнгөн талаас нь харахад зудад малаа барчхаад байгаад нь сэтгэл зовж, их л өрөвч байдал гаргаж байгаа юм шиг боловч уг чанартаа Дашдоржийнхыг зарцлах уран нарийн арга сэдэж байна. Тэгэхэд сумын намын үүрийн нарийн бичгийн дарга Бадамдорж тэднийд ирээд, аж амьдралтай нь танилцаад:

	— Шударга ард хаана ч газардахгүй. Хамгийн наад зах нь та нар улсаас удаан хугацааны зээллэг авч болох байна. Нэгдэл, сангийн аж ахуйд ажиллаж болох байна гэж зөвлөв. Бас нэгдлийн дарга тааралдаад, хөдөө аж ахуйн нэгдлийн ач тусыг өгүүлж байна. Энэ бүхний ачаар Дашдоржийнх Навааны зарц бололгүй нэгдэлд элсэж, нэгдлийн малчин болохоор шийдэж байна.

	Ч. Ойдов «Хуучин танил» өгүүллэгтээ малчин ардыг морин өртөөний албанаас үүрд чөлөөлж, улсын авто өртөө байгуулагдсан түүхэн үйл явдлыг ахмад дайчин хоёр өвгөний яриагаар дүрслэн харуулжээ. Тэр хоёрын хэн хэн нь ийм л үйлсийн төлөө хувьсгал хийлцэж, хувьсгалаа хамгаалалцаж явжээ.

	Ч. Ойдов бол зөвлөлтийн мэргэжилтний яриаг сонсож, ном, сонин уншсаар яваад орос хэл сурсан билээ. Түүнээсээ санаа авч «Билэгт» өгүүллэг бичсэн юм. Түүний нь гол баатар Билэгт механикч болоод хөдөө нутагт ажиллаж байхдаа анхандаа гаргаж байгаа орос киноныхоо учрыг олохгүй, үзэгчдэд тайлбарлаж чадахгүй ичдэг байжээ. Түүний улмаас нэг киног олон дахин гаргаж баатруудын нь яриаг цөмийг цээжилж байна. Толь бичиг, орос хэл мэддэг хүмүүсийн тусламжтайгаар тэрхүү цээжилсэн үгийнхээ учрыг ойлгодог болжээ. Дараа дараачийн кинонд мэддэггүй үг нь цөөр цөөрсөөр киног ойлгож бусдад тайлбарладаг төдийгүй оросоор ярьдаг болжээ. Билэгт ингэж орос хэл сурч, эрдмийн оргил өөд мацах замаа олж байна. Тэр нь «Эв зүй» өгүүллэгтээ «өөрийн бодол санал ч байхгүй, хүн юу гэж хэлнэ түүнийг дагаад, хийсэн ажил, бүтээсэн бүтээлгүй хоёрын хооронд мөртөө сайн нэртэй явдаг» хүнийг шүүмжлэн, «хийдэг, хэлдэг, сайн муу нэр дуулдаг» шударга хүний дүрийг дурайлгажээ.

	Ч. Ойдов ингэж шинэ зүйл, ирээдүйтэй бүхнийг гярхай, ажиж, үгээр дүрслэн үзүүлэхийн зэрэгцээгээр манай урагшлах хөдөлгөөнд саад тотгор болж байгаа зүйл, социалист өмчид хүйтэн цэвдэг сэтгэлээр хандаж улс түмэнд хохирол учруулагчдыг элэглэн шүүмжилж олонд нүцгэлэн жигшүүлж явжээ. Үүнд жишээ болгож «Балбар» өгүүллэгийг хэлж болох юм. Балбар даргын шинж байдал гэнэтхэн өөрчлөгджээ. Ажлынхан нь «манай хэлтсийн дарга яагаад дуу цөөнтэй, уруу, царайтай болчхов» гэлцдэг болжээ. Хүн бүр Балбарыг муухай хараад байх шиг санагдана. Энэ бүхний улмаас Балбар өөрийнхөө бузар явдлыг өөрөө шүүж байна. «Бидний ашигласан энэ зүйл хөдөөгийн, нэг багийг лавтай хангаж чадах байх. Тэгэхэд арван айлын хэрэглэх зүйлийг би ганцаараа ашиглах гэдэг юу болж байна вэ! Энэ бүхнийг бодоод байж суух газаргүй болсон шиг бодогдоно. Тэгсээр яваад Балбар хуулийн байгууллагад очиж, өөрийгөө хуйвалдагчдын хамт илчилж байна. Тэр нь «Алтан цаг» өгүүллэгтээ эрдмийг биш эрхийг сурсан, ажлыг биш гангалахыг хичээсэн өөдгүй чанарыг элэглэн шүүмжилсэн байна. Оюутан Батсүх найз бүсгүйнхээ цагийг авч өгөх гээд болгоомжгүйн гайгаар хөсөр алдаад эвдчихжээ. Түүний улмаас юу болсон гэж санана вэ? Нөгөө бүсгүй нь:

	— Арай гэж алтан цагтай болж байхад минь гээд мэгшин уйлжээ. Тэр нь Батсүхтэй танилцсанаас хойш иймэрхүү байдлыг олон удаа гаргажээ.

	— Би урьд нь уйлж байгаа хүнийг хараад дандаа өрөвдөж, хайрладаг сан. Энэ удаа уйлж байгаа хүнийг харахад харин жигших сэтгэл төрөөд түүнээс хойш уулзахаа больсон гэж Батсүх хэлж байна. Энэ бол эдийн шуналтныг жигшсэн жигшил мөн. Ч. Ойдов хэд хэдэн шог яриа зураглал бичиж, панз наймаа хийх, хувиа хичээх, мэдэмхийрэн дээрэнгүйлэх зэрэг өөдгүй чанарыг элэглэн шүүмжилж, олонд жигшүүлж явжээ.

	Тэр нь «Бөхбат» тууж бичжээ. Түүнийг нь «Хөдөлмөр» сонинд ажиллаж байхдаа хэд хэдэн дугаар дамжуулан нийтэлснээ тодхон санаж байнам. Зохиолч эл тууждаа архи шилээсээ бусдыг ууж, хэчнээн сайхан хүнийг хүн биш болгож, амь насанд нь аюул учруулдгийг сэтгэлд хоногштол дүрслэн үзүүлжээ. «Эхлээд хүн архийг уудаг юм. Ахиж байгаа явдал бол архи хүнийг ууж байгаа нь тэр юм» гэж Ч. Ойдов бичжээ. Түүнийг Бөхбатын үйл явдал, тэвчээргүй шинжээр дүрслэн үзүүлжээ. Бөхбат бол дээд боловсролтой, оролдлого сайтай, аятайхан залуугийн дүр билээ. Тэр нь Навчтай дэр нийлүүлжээ. «Навч бол ганцхан зөөлөн цагаан царайгаараа, тунгалаг хар нүдээрээ, инээхэд тодордог баруун хацар дээрх хөөрхөн хонхроороо биш, ариун цагаан сэтгэлээрээ, ааш зангийн хөөрхнөөрөө хүн бүгдийн дурыг булаам хүүхэн билээ. Түүний ээж нь «Бурхан» шиг сайхан сэтгэлтэй авгай. Энэ хоёрын шинж төрх зан чанарыг тун аятайхан дүрслэн үзүүлжээ. Бөхбат ямар нэг юманд хавчигдаж ядарсан юмгүй хангалуун сайхан л аж төрж явлаа. Багшлахын зэрэгцээгээр ном орчуулж, олны хайр хүндэтгэлийг ч хүлээж эхэлжээ. Гагцхүү үүндээ эрдэж толгойн ядаргааг гаргах нэрийдлээр шар айраг, архи балгадаг болжээ. Даамжирсаар шараа архи, шар айргаар тайлдаг болжээ. Хашир хүмүүс түүнийг нь буруушаавч хайхарсангүй. Сургууль багш нарынхаа зэмлэлийг ч тоосонгүй. Архичин «найз» нартай болж тэдэндээ уруу татагдаад баларч явна. «Архи уух ерөөсөө муухай юм байна. Мөнгөөрөө өвчин худалдаж авсан хэрэг. Үүнээс хойш архи уухыг больё» гэж олон дахин бодож, гэргийдээ олон дахин ам өчиг өгчээ. Гэсэн ч бодсон бодол, өгсөн ам тангарагтаа хүрэлгүй, гэргий, хадам ээжийнхээ сайхан сэтгэлийг бузарлаж гүйцэв. Хадам ээж нь архинаас гаргах арга сураглаж, «хулгана хуураад өгье», «Арцтай архи уулгая» гэж ч байна. Бөхбат ариухан сэтгэлтэй хөөрхөн шавь нарынхаа урмыг ч хугалж гүйцэв. Сургуулийн захиргаа, ХЗЭ-ийн байгууллага түүнийг өөд татах гэж янз бүрийн арга хэрэглэж байна. Тэр болгонд Бөхбат өөрийгөө өмөөрч эднүүс намайг ад үзэж байна гэж үзэж жинхэнэ нөхдөдөө гомдож байна. Яв явсаар солиорч эхлэв. Энэ туужид Бөхбат, Навч нарын сэтгэлийн өчгийг сайн гаргажээ. 

	«Ийм хүнтэй хувь заяагаа яаж холбон суух вэ гэж хэлээд салах бол хамгийн амархан санагдана. Харин сайн сайхан нэртэй алдартай явахад нь суучхаад, нэгэнт ийм болохоор нь хаяад явна гэдэг туйлын буруу. Манай үеийн хүний дотор байж болохгүй зүйл. Хувьсгалт залуучуудын эвлэлийн гишүүний өөрийн нь үүрэг зорилгод таарахгүй. Нөгөө талаар одоо сэтгэл санаагаар ийм уналтад байгаа хүн хэрэв намайг салах юм бол бүр замаа алдана. Ямар ч л гэсэн нөхрийгөө хүмүүжүүлж авахын төлөө бүх хүчээ дайчилъя. Ийм болгосон явдал надад ч бас буруу бий» гэж Навч сэтгэлийн өчгөө илэрхийлж байна. Ингээд Бөхбатыг сүү таргаар эмчилж байна. Үүнд гагцхүү Бөхбатын тэвчээр л шийднэ. Ч. Ойдов:

	— Бөхбат эрдэм билигтэй хэчнээн сайхан залуу байлаа даа. Архи түүнийг ямар болгож вэ? Тэр нь уншигчдын ой тойнд шингэж, архийг үнэхээр жигшүүлж л чадвал Бөхбатыг бичсэний минь зорилго бүтнэ гэж ярьдаг байж билээ. «Бөхбат» бол хүний ариун сэтгэлийг хүндэтгэж архийг жигшүүлэх, архаг архичныг эмчлэх «увдисаар» дүүрэн билээ.

	Ч. Ойдов бол сэтгүүлч хүн байлаа. Тэр нь 1945 оны ариун дайны өдрүүдэд «Улаан од» сонины сурвалжлагчаар ажиллаж явав. Тэр нь аян дайны хатуу бэрхийг туулж, ардын армийн дайчдын эрэлхэг баатарлаг үйлсийг илтгэн харуулсан. «Даригангаас Долнуур хүртэл», «Манай цэрэг Жэ-хэд орсон нь», «Фронтод явсан замын тэмдэглэл», «Цэргийн дуу бүжгийн чуулга Өвөр Монголд тоглов» зэрэг олон тэмдэглэл, сурвалжилга, найруулал бичсэн байна. Тэдгээртээ болсон түүхэн явдлыг ямар нэгэн хачиргүйгээр өгүүлжээ. Манай армийн дайчид зөвлөлтийн армийнхантай мөр зэрэгцэн давшиж, уул, хад, ус мөрөн, элс манхныг зориг баатарлагаар даван туулж дайсны эсэргүүцлийг хиар цохин, өвөр монгол, зүүн хойд хятадыг японы самуурай нарын савраас чөлөөлөлцөж билээ. Морьт цэрэг, танкны анги давшиж дотоод монголын нутагт оров... «Илдэн бэйлийн хошууны нэг ард японы түрэмгийлэн эзлэгч бузар яргачдыг бүрмөсөн устгах, их хэрэгт зориулъя гэж дөчин тэмээгээ хурандаа Доржийн ангид бэлэглэж байв» гэх мэтээр чөлөөлөгдсөн нутгийн ард түмэн манай армийн дайчдыг өөрийнхөө жинхэнэ чөлөөлөгч, аврагч гэж үзэж халуун тодоор угтаж байсныг хэлжээ. Долнуур хотын зах руу ормогц гуйлгачин хүмүүс үзэгдэж, мөн хотын гол гудамжинд нь хүн тамирдан үхэж байгаа нь харагдаж байжээ. Манай ардын дайчид зөвлөлтийн армийнхантай хамт урагшилж, нийтийн дайсныг сөнөөн дарж, тиймэрхүү хүмүүст эрх чөлөөгөө олоход нь тусалсан түүхтэй. Түүнийг хэн, хэдийд ч түүхийн хуудаснаас баллаж чадахгүй.

	Ч. Ойдов дөчөөд оны эцэс, тавиад оны эхээр БНУАУ, ЗСБНХУ-аар айлчилсан билээ. Тэр нь «Улаанбаатараас Москва хүртэл» тэмдэглэлдээ социализмын ууган орны нийслэл Москвагийн хөгжил бадралыг голдуу тоо баримтаар батлан өгүүлжээ. «Москвагийн хүн маш эелдэг зантай, найрсгийн дээр хотын доторх ямар ч тээвэр, олон нийтийн газар эмэгтэйчүүд, хөгшид босоо зогсоод, залуучууд сууж байдаггүй... Бас хэчнээн олон хүн цугларавч бие биесийг түлхэх осол гаргадаггүйн гадна ямар нэг газар орж гарахад Москвагийн хүмүүс ямагт дэргэдэх хүнээ хүндэтгэнэ» гэх мэтээр Москвагийнхны эрдэм соёл ажил хөдөлмөр, зан заншлыг бахархан бичсэн байна. Энэ нь Москвагийнхнаас бидэнд сурч хэвшүүлбэл зохих зүйл их байна гэсэн санаагаар нэвтэрхий билээ. Ч. Ойдов Унгарын ард түмний хувьсгалт тэмцлийн ололт амжилтыг илтгэсэн хэд хэдэн тэмдэглэл бичиж сонин сэтгүүлд нийтлүүлжээ.

	Тэр нь тавиад онд «Матар» сэтгүүлд ажиллаж байв. Зохиолч, сэтгүүлч, кино найруулагч, операторуудтай цуг эх орноороо их аялжээ. Ингэж явахдаа хөдөлмөрч түмнийхээ амьдрал тэмцлийн тухай олон тэмдэглэл найруулал бичсэн байна. Тэр нь «Түүхт нутаг» тэмдэглэлдээ харийн зэвсэгт дээрэмчдийн довтолгоог Магсаржав, Сүхбаатар нарын удирдлагын дор бут ниргэж байсан нутаг, Японы самуурай нарын түрэмгийллийг Монгол Зөвлөлтийн дайчдын ниргэсэн нутаг Халх голынхон энх тайван цагт тэнэгэр сайхан аж төрж байгааг өгүүлжээ. Суртлын бригадынхан малчин ардуудад шашингүйн суртал нэвтрүүлэг хийж, кино үзүүлж байна. Тал нутаг, ялангуяа Буйр нуурын сайхныг үгээр зураад, «их ус харсан хүн уйддаггүй гэж үнэн шүү» гэжээ.

	Ч. Ойдов олон найруулал бичиж, малчин, ажилчны хөдөлмөрч, тусархаг сайхан чанарыг товойлгожээ. «Өртөөний гадаа» найруулалдаа хуучин цагт өртөөний алба намын алба байсныг өвгөн Чойжилын яриагаар дүрслэн харуулжээ. Тэр нь Өвөрхангай аймгийн авто өртөөний гадаа шуудангийн машинд суух гэж байхдаа:

	— Би урьд нь хүний хошуу нутагт очиж манжийн өртөө хийж байсан юм. Тэгээд...ах дүү төрөл төрөгсдөөсөө холдчихоод, тэдэнтэйгээ уулзаж бараг чаддаггүй байлаа. Харин улсын авто өртөө байгуулагдсанаас хойш жил бүр очиж, ирж байдаг боллоо гэж ярьж байна. Ингэж манай орны малчид эх орныхоо хөгжлийн эрч, далайц, техникийн ач тусыг алхмаас алхамд үзэж, түүгээрээ бахархаж иржээ.

	Ч. Ойдов «Говийн хүүхнүүд» найруулалдаа Өмнөговийн ажилч хичээнгүй бүсгүйчүүдийн зан чанар, шинж төрхийг зуржээ. Баяндалай сумын артелийн мужаан Догоо, баяны зарцаас үйлдвэрийн ажилчин болж жаргалаа эдэлж явна. Тэр нь гэрийн мод, худгийн онгоц хийж, бас гантиг чулуугаар бичгийн хэрэглэл урлаж байна. Тэгээд:

	Артель бол миний гэр орон болсон юм гэж бахархан өгүүлж байна. Нэгдлийн малчин Долгор хатуу ширүүн байгальтай эрэлхэг баатарлагаар тулалдаж, хөдөлмөрөөр хатуужжээ. Тэр нь юм үзэж нүд тайлахын хүслэнгээр бялхаж явна.

	— Цаг эрт, нас залуу байна. Ганцхан сайн ажиллаад л бүтээл гаргаж л байвал учир бий гэж ярьж байна. Тэгэхэд Цэнджав малаа хариулж, ном уншиж, соёлжиж явна. Зохиолч энэ бүхнийг бахархан дүрслээд:

	— Говь нутгийн хүүхнүүд гойд сайн ажилтай гэдэг үнэн юм даа гэж бичжээ.

	Ч. Ойдов «Алтайн оргил», «Хоёр оргил» зэрэг найруулалдаа Алтайн цаадах хөдөө аж ахуйн нэгдлийнхний ажил, амьдрал, сэтгэл санааг өгүүлээд, малын тэжээлийн бат бааз байгуулахын чухлыг сайн муу хоёр нэгдлийн ажлаар үзүүлжээ. «Шумуул хөх түрүү хоёр зай завсаргүй бужигнасан шатам халуунд цагаан морь улаан болтлоо шумуулд идүүлээд байхад зориг төгөлдөр хадланчид зогсоо зайгүй ажиллан... өвсийг налуулж байхад хойноос нь тармуурчид явж цуглуулна. Түүний хойноос... бухалдаж байна». Тэгэхэд хадлан авдаггүй нэгдлийн гишүүд «сэрүүн сайхан ууландаа ганц нэг шуудай өвс зулгаасан болоод сууж байна». Тийм хүмүүс өвөл хатуудаад ирэхлээр нь бачимдаж, нэгдлийн зөвлөл, намын хороонд асуудал тавьж, тогтоол гаргуулаад, хадлан их авсан нэгдлээс авдаг байна. Зохиолч үүнийг шүүмжлээд, ид хадлангийн үед их ажилламаар юм гэсэн санааг дэвшүүлжээ.

	Ч. Ойдов «Тракторчдын дунд» найруулалдаа хөдөө аж ахуйн механикжуулагч нарын ажил хөдөлмөр, хамтач сайхан чанар, зориг хатуужлыг товойлгосон байна. Гунан үхрийн эвэр хуга хөлдөм гурван есийн хүйтэнд тракторч нар засвар хийж, жин тээж, малчид тариаланчдад тусалж байна.

	— Манай бригадынханд ер нь чиний миний ажил гэж байдаггүй гэж тракторч Хишигдорж ярьж байна.

	Ч. Ойдов жүжгийн зохиол, киноны тухай хэд хэдэн шүүмж бичжээ. Тэр нь «Жүжгийн зохиолын уралдааныг чанаржуулъя» өгүүлэлдээ жүжгийн зохиолын сэдвийг зөв сонгож олох, баатруудын үйл явдал, хөдлөл, зан чанар, зөрчлийг тайз дээр өрж тааруулан, үзэл санааг тодруулахын чухлыг онцлон өгүүлсэн байна. Тэр нь жүжгийн зохиолд хүмүүсийн зан байдал, шинэ хуучны зөрчлийг тод гаргасан байх ёстой гэж үзээд, зохиолоо энэ л зарчмаар бичиж явлаа. Жүжгийн зохиолч, авьяастныг тодруулан, бүтээл дээр нь өсгөх явдал Монголын зохиолчдын эвлэлийн хороо, Урлагийн хэрэг эрхлэх хороо (Одоогийн Соёлын Яам), орон нутгийн нам, улс олон нийтийн байгууллага утга зохиолын секц (одоогийн утга зохиолын нэгдэл) их үүрэгтэй гэж байжээ.

	Ч. Ойдов бол манай үеийн жүжиг, киноны нэрт зохиолчийн нэг мөн. Тэр нь Улсын хөгжимт драмын театр, «Монгол кино» үйлдвэрийн уран бүтээлч жүжиг киноны зохиолчидтой хамтран ажиллаж, тэднээс цуцалтгүй сурах замаар уран бүтээлийн амжилт олж байв. Тэрчлэн сайн дурын уран сайханчдын эрэлт хэрэгцээг соргогоор ажиглаж, тэдний урын санг баяжуулах үйлст хувь нэмрээ оруулсан байна. Түүний бичсэн нэг бүлэгт жүжиг, жижиг үзэгдлүүд нь тухайн үедээ үзэгч олны анхаарлыг татаж байсан асуудлыг хөндөж, хурц тод, товчхоноор үзүүлэхэд чиглэж байв. Зохиолч, сэтгүүлч, уран бүтээлч нөхөдтэй цуг хөдөө нутгаар аялж, малчин түмнийхээ аж амьдрал, үзэл санаа ёс суртахууны их өөрчлөлтийг гярхай ажиглаж, тухай бүрд нь найруулал тэмдэглэл бичиж явжээ. Энэ нь түүний уран сэтгэлгээний өсөлт, уран бүтээлийн сэдвийн ширгэшгүй ундарга болж байв. Ч. Ойдовын зохиол бүтээл бол голдуу ухуулгын шинжтэй бөгөөд ойлгомжтой билээ. Түүний урласан Төмөр, Насанбат, Баясгалан, Дарьбазар, Ариунаа мэтийн дүрүүд уншигч, үзэгч түмний сэтгэлд шингэж, амьдрал, тэмцлийн нь дотнын зөвлөгч болж явна.

	 

	Г. Жамсранжав

	1979 он

	 


ДАВХАР БАЯР

	 

	Хоньчин хүн өвлийн богино өдөр сонгож олсон сайн бэлчээр дээр хонио тогтоож хариулах хэрэгтэй гэдгийг өсөж яваа малчин Бор андахгүй аж.

	Өглөөний хүйтэн жавраар ширүүн тууж бээрсэн биеийг нь тэнийлгэн наран ээвэр, салхинд нөмөр сайхан бэлчээрт яг тогтоон хариулж явна.

	Хэрсүү Хүний хичээнгүй ажиллагаа зарим хүнд хачин харагддаг биз. Айлын нь багачууд Борыг хонинд явахад ямар ч гүйдэг хонь бусдаасаа салахгүй дуулгавартай болдог хэмээн хэлэлцдэг нь гойд гайхалтай юм биш ганцхан бэлчээрийг олж чадсанаас тийм байна. Үд болох үед тасхийм хүйтэн буурч, ээвэр энгэрийн халтар цас хайлмаар шинж ороод зах сэжүүр нь мөстөнө. Ижилхэн олон толгодын дунд ганц өндөр уул сүртэй дүнсийж, бараа багатан нөмөрхөн хормойд нь олон хонь таран бэлчинэ.

	Хоньчин залуу, малчин хүний сэрэмжтэй нүдээр хонио ширтэж суухдаа, алс зүүн зүг дахь үелсэн олон уулыг ороон одсон зургар замыг харж, гурван сарын өмнө энэ замаар аянд явж байснаа санана. Бор Улаанбаатар хотноо жин тээж яваад хэдхэн хоногийн өмнө ирсэн байжээ.

	Тэр хотод кино үзсэн нэгэн билетийг өчигдөр гэнэтхэн олоод одоо хүртэл ажиглан сууна. Билет дээр тал дарагдсан тамга дээр нь их сургууль гэсэн үсэг бүхий нөгөө талд нь «Эрхэм хүндэт нөхөд Цэвэлмаа, Гүнсэн нарт хүрэлцэн ирэхийг урья» гэжээ.

	Энэ нэгэн билетийн учир бол хотод хэдэн хоног байхдаа олж танилцсан нэгэн хүүхний дурсгал болон үлджээ. Бор аянчны буурчийн давхардаг байшингийн ойр байдаг, ямар нэгэн сургуулийн сурагч бололтой сайхан хүүхэнтэй танилцжээ. Тэр хүүхэн Бороос хөдөө аж ахуйн тухай нэлээд зүйлийг асууж мэдсэний гадна малын элдэв өвчнийг малчид өөрсдөө хэрхэн эмчилдгийг ихэд шохоорхож байсныг бодвол аль нэг эмнэлгийн ангийн оюутан болов уу гэж санажээ.

	Нэг орон кино театрт үзэгчид орж гүйцээд кино эхлэх шахаж билет дуусаад байв. Гайхан тасран өөр тийш явах уу гэж бодсоноо түдгэлзэж, хүлээх тасагт Ханын зургуудыг үзэж явтал өнөө хүүхэн орж ирээд

	— Кино эхлээгүй байна уу? Та орохгүй яагаа вэ? гэж асуув.

	— Арай эхлээгүй байна. Орох гэсэн билет дуусжээ гэтэл, 

	— Надад илүү билет байна. Үүгээр үз гэж гаргаж өгөв. Баярлан авч мөнгийг төлөх гэтэл энэ киног манай сургуулийнханд зориулж үнэгүй билетээр гаргаж байгаа юм. Мөнгө хэрэггүй гээд ажиглан зогсож байгаа хөрслөг залуугийн нүднээс нүүрээ нуух мэт зайлуулж, эелдэг байдлаар «Одоо эхлэх нь байна шүү бушуухан оръё» гээд яаран үзэх тасагт дөнгөж ормогц гэрэл унтарч кино эхлэв.

	Хоёул зэрэгцэн сууж үзэв. Өвлийн аймшигт хүйтний байдал харагдаж, цас мөс мэт хөлдсөн атал тэнгэрт зуны солонго татсаныг гайхан учрыг нь олохгүй, өвөл солонго татдаг ямар хачин газар вэ гэж өнөө хүүхнээс асуув. Энэ бол 1941-42 оны өвөл Зөвлөлт улсын нутагт Татарын Германы түрэмгийлэн эзлэгчид цөмрөн ирсэн тэр үед тэнд ер бусын үзэгдэл болсон юм. Тэгээд энэ киног тэр үзэгдлийн нэрээр «Солонго» гэж нэрлэжээ гэж хариулав.

	Сайхан зантайн хүүхний тусламжаар уг киноны учир утгыг бүрэн ойлгож авав. Хүүхэн асуусан зүйлд хариу хэлэхдээ бусад үзэгчдэд саад болохгүйн тулд мөрөөрөө налж суугаад шивнэж ярихдаа хааяа толгой нийлж байсан нь одоо хүртэл илхэн санагдана.

	Дайсны гарт тамлагдаж хүйтэн саравчинд хөнгөрч байгаа хөөрхий эмэгтэйг харж, яадаг билээ хэмээн арга нь барагдахдаа Борын булчинг санамсаргүй чанга атгасандаа зовсон мэт болж «Би ийм... өрөвдмөөр зүйлийг үзэхдээ зарим үед уйлчихсан байдаг юм шүү» гэж шивнэж билээ.

	Залуу малчин ийнхүү сууж байхдаа хүүхний хөөрхөн аашинд бүрэн автагдаж, бас сайхан киног сонирхсоор цаг өнгөрснийг огт анзаарсангүй нэг мэдэхэд тарах болов. Цахилгаан дэн гэрэлтсэн өдөр шиг саруулхан гудамжаа гарч явахад Борын шударга зүрх нь эелдэг зантай хүүхэнд эзлэгдэж салмааргүй санагдана.

	— Та харихдаа ганцаардах байгаа даа. Би хүргэж өгөх үү? гэхэд уриалагхан гэгчээр, 

	— Таны зам гажихгүй бол би дуртай байна гэв.

	— Ямар ч гажуу гэсэн тан шиг тустай хүнийг хүргэж өгөхдөө огт залхуурахгүй юм сан гэтэл хүүхэн цааш өөр юм хэлсэнгүй зөвхөн инээсэн царайгаар зөвшөөрснөө мэдэгдэхэд дагаад хамт явлаа.

	Хүүхэн бас л хөдөөгийн байдлын тухай асууна. Өөрийгөө хотод төрсөн, мал аж ахуй огт мэдэхгүй гэж зэмлэн, бас мал аж ахуй их сайхан ажил юм. Та нар бол өөрийн оронд ирээдүйн агуу их хөгжлийн үрийг тарьж байгаа эрхэм хүмүүс мөн. Та бол залуу хүн атлаа малын олон төрлийн ажлыг сайн мэддэг баярлалтай хүн юм байна гэж магтан ярив.

	— Та хотын хүн байж малын ажилд яагаад ийм дуртай болсон юм бэ? Ер нь малын ажил ч сайхан шүү. Танд ямар вэ гэхэд, 

	— Би бусад ямар ч ажлаас илүү, малын ажилд дуртай. Тэр ч байтугай малын ажилд дуртай бусад хүнийг харахад ч хайртай санагддаг юм гэв.

	— Тэгвэл над бас хайртай байх нь ээ гэтэл учиргүй инээж, 

	— Танд уу хайртай байлгүй яах вэ. Та бол нэг ёсондоо миний багш шүү дээ. Надад их үнэтэй зүйлийг зааж өгсөн. Одоо бас нэг завдаа тантай учирч баахан ярилцана гэв.

	— Таны тэр завтайд би байхгүй байх нь харамсалтай байна даа. Маргааш нутагтаа буцахаар гарна гэтэл, 

	— Тийм үү. Тэгвэл сайн яваарай даа. Хүргэж ирсэнд чинь их баярлалаа. Манайх энэ! гэж том хөх хаалгыг заав.

	— Би бас танд их баярлалаа. Хэрэв та ирээгүй бол энэ киног үзэж чадахгүй байсан шүү гэж жижигхэн гарыг нь учиртайхан атгав.

	— Гарыг минь аяархан атгана уу, өвдөж байна шүү гэж инээмсэглэн одоо танилдлаа. Дахин хотод ирэхдээ манайхаар орж байгаарай гээд хашаандаа орох гэхэд нь Бор тэвдсэндээ дэмий л:

	— За за баяртай! Би танд нэг үг хэлмээр байна. Та уурлах болов уу даа. Больё гэтэл, 

	— Яалаа гэж, яалаа гэж! Би тийм хүмүүжилгүй хүн биш шүү гэхэд

	Бас хачин юм даа. Тантай хамт сууж кино үзсэн биш, харин салмааргүй санагдах боллоо. Яагаад тэр вэ? гэхэд, хүүхэн үл мэдэг инээмсэглэж:

	— Яагаад юм бол доо бүү мэд гэв.

	— Би сайн мэдэж байна. Энэ ч лав гэснээ, үгүй ер нь танд над мэтийн малчин хүн дурлавал яах вэ. Буруушаахгүй биз? гэж хэлтэл санамсаргүй ийм айхавтар үг хэлсэнд зэвүүцсэн мэт Борын нүүр өөд эгцлэн нэг хараад, эргэж хаалга нээхдээ эелдэг янзаар, 

	— Өөр хүнийг бол буруушаахгүй, харин таныг бол. За за баяртай, дараа уулзана биз гээд хашаандаа оров.

	Саяхан дэргэд нь явсан хүүхэн ингээд алга болсон нь нээгдэшгүй түмэн хаалганы цаана орсон шиг санагдав. Хэлсэн үг нь горьдолтой мэт авч «дараа уулзана биз» гэдэг нь өнөө маргаашгүй гарч одох хүнийг дооглосон шиг байлаа. Тэр хүүхэнтэй дахин уулзсангүй, дараа өдөр нь замд гарчээ.

	Одоо тэр хүүхнийг хаа байдаг, хэн гэгч болохыг нь мэдэж амжаагүй тул харилцах аргагүй болжээ. Дурлал хэчнээн бүтэлгүй байх тусам төчнөөн их болдогчлон Борын цээж залуу насны хүчтэй дурлалын галд шатаж, дэлж үл болох битүү нэгэн зовлонд унаад байтал түүний өчүүхэн билет одоо болтол хадгалагдаж явсныг өчигдөр олоод үзсэнд ийм бичигтэй байжээ.

	Энэ хоёр нэрийн чухам хэнд нь захидал илгээх вэ гэж нэлээд эргэцүүлэн хоёуланд бичих зохисгүй тул дахин арга мухардаж, хэзээ нэгэн цагт Улаанбаатар хотод очвол тэр хүүхэнтэй уулзана гэж санадаг ба заримдаа тийм сайхан хүүхэн яагаад нөхөргүй байх вэ? Би дурлаж л байна. Тэр хэрхэхийг хэн мэдэх вэ. Энэ маань харганын ноос цуглуулж гэр барина гэдэг шиг үлгэр болох байх гэж өөрөө өөрийн дурлалыг буруушааж, тэр хүүхнийг бодохгүй байхыг хичээх боловч сэтгэл санаанаас нь төдийлөн салж өгөхгүй уйтгартай байлаа.

	 

	* * *

	 

	Аливаа хүний амьдрал гэгч үргэлж нэг янз байдаггүй шатар наадахтай адил ямагт шинэ сонин явдлууд гарч ирдэг аж. Малчин хүн өвлийн цагт их ажилд самгардаж өглөөнөөс үдэш болтол үргэлжилсэн олон төрлийн ажилд зай чөлөөгүй ажилласаар байхад өдөр сар, цагийн зүү мэт эргэж нэг мэдэхэд хавар болж тавдугаар сар эхлэв.

	Бор нэг орой эрэлд явж байтал автомашины дардан замаар олон хүн суулгасан ачааны машин хар хурдаараа довтолж дээр нь суугчид дуу дуулан шуугилдаж явахдаа нэгэн хэсэг юм гээв.

	Хойноос нь хашхиран дуудахад нэг ч хүн мэдсэнгүй, мориор машиныг хөөгөөд гүйцэхгүй нь мэдээжийн хэрэг тул буцаж ирээд үзвэл дүүрэн юмтай бага зэрэг чемодан байлаа. Задалж үзсэн ч үгүй тэр хэвээр хадгалсаар дараа нэг өдөр сумын захиргаанд очоод учрыг хэлж өгөхөд, сумын захиргаа тэмдэглэж аваад «бид үүнийг яах вэ. Хэзээ эзнийг нь нэхэж иртэл өөрөө хадгалж бай! Үүнийг гээгдүүлсэн хүн, манай газар тэмдэглүүлсэн тул удахгүй сураглан ирнэ бий» гэв. Тэр хүний тэмдэглүүлснийг үзвэл: «Их сургуулийн оюутан Цэвэлмаа би энэ тавдугаар сарын 15-ны үеэр тус сумын нутаг 10, 11-р буудлын хооронд хувийн чемодан нэгийг гээгдүүлсэн тул олдох бол мал цугларах 3 дугаар бааз дээр туршлагын ажил хийж байгаа Цэвэлмаад хүргэхийг гуйя» гэжээ.

	Олсон чемодан тэр хүний болох нь илэрхий. Мөн ч билет дээр байдаг хоёр нэрийн нэг тул өнөө хүүхэн биш байгаа даа гэж бодож тэр дороо захидал бичсэн нь: «Нөхөр Цэвэлмаа таны чемоданыг зэргэлдээ сумын 6 дугаар багийн малчин Бор миний бие олж хадгалсан байгаа ба итгэлтэй сайн хүнээр даруй явуулъя. Жич танаас хэрэггүй нэг зүйлийг асуух нь өнгөрсөн оны намар 10 дугаар сард Улаанбаатар хотноо «Солонго» киног хөдөөгийн нэгэн малчинтай хамт сууж үзсэн бол тэр хүн чинь олсоон» гэж бичив.

	Төд хариу ирсэн нь «Таны асуудаг хүн би мөн байна. Миний юмыг та олсон нь ямар сайхан завшаан бэ. Мөдхөн нааш нь явуулна уу» гэжээ. Үүнээс хойш хэд хэдэн удаа захидлаар харилцсан бөгөөд аятай далим олдохгүй байна. Чадвал өөрийн биеэр хүргэж өгье» гэж бичихийн хамт сүүлчийн захидалдаа «бусад хүнийг бол буруушаахгүй. Харин таныг бол...» гэсэн дутуу хариултыг одоо хариулах сан болов уу гэх зэргээр дурлалын тухай хэдэн үг бүдэгхэн дурджээ.

	Хүслэнт тэр хүүхэнтэй уулзах нь чухал учир ямар ч гэсэн 3 дугаар бааз хүрэхийг бодож элдэв арга сүвэгчлэвч ер бүтэхгүй шууд явъя гэхэд ар дахь ажил хоцрогдохоос айж сар илүү болов. Гэтэл гуравдугаар баазад тууж хүргэх мал бэлэн болсныг бусдаас адаглан авч тэдэнд малаа захиад явахаар шийдэв. Харин маш яарах хэрэгтэй байлаа. Аймгийн наадам 25 хоноод болох тул түүнээс наана ирэх ёстой. Замыг төлөвлөсөн ёсоор наана бодоод 15 хоногоос түргэн явж хүрэхгүй ажээ.

	Энэ үеэр Цэвэлмаагаас нэг захидал ирснийг үзвэл, «чемодан түргэн ирүүлнэ үү? Миний хамаг хичээлийн бүх тэмдэглэл түүнд бий учир давтлага орхигдохоос айж ингэж байгаа юм шүү. Жич таны захидлын эцэст дурдсан дутуу хариултыг нөхөх нь таныг бол буруушаана. Гэвч битгий гомдоорой» гэх зэргээр дамшиглан бичжээ.

	Хариу захидалдаа мал тууж очих учрыг дурдаж, «урьдах захидлын дутуу хариултыг нөхсөн нь үнэхээр гомдоож үхүүлэх шахав. Гэвч буруушаах учир юунаас гарсан юм бол доо. Би танд үнэн зүрхнээсээ хайртай юм. Тэр нэгэн өдрөөс өнөөдрийг хүртэл хүсэж яваа миний сэтгэлийн үгийг ийнхүү өчүүхэн захидал яаж төлөөлж чадах вэ. Би биеэр учирсан цагт тодорхой ярья» гэсэн захидал бичиж явуулаад өөрөө нөгөөдөр нь гарав.

	Замд бороо ус тохиолдож, зарим өдөр мал туух аргагүйд өнжиж идэшлүүлж сайхан бэлчээр тохиолдоход хэдий яаравч төлөвлөсөн өдрөөс найм хоног илүү явж арай гэж ирээд нөгөө хүүхнийг сураглавал очсон өдрийн өглөө явчихсан байжээ. Түүний үлдээсэн захидалд бичсэн нь «аргагүй шалтгаан тохиолдсон учир таныг хүлээж чадсангүй энэ өдөр явав. 9 дүгээр сарын 15-ны наана эрхбиш багтаан хүргэж өгөхийг нөхрийн хувьд дотночлон гуйя. Жич тийнхүү гомдож үхэх хэрэггүй шүү. Тэгвэл би хайрлана» гэжээ.

	Уулзаж чадаагүйдээ гомдовч, хүссэн зүйлд хариу өгч чадахгүй байгаа нь татгалзаж бас чадахгүй байгаа хэрэг болов уу гэж боджээ.

	Алс холын Улаанбаатар хотноо очих гэж яваа Их сургуулийн мал эмнэлгийн ангийн оюутан Цэвэлмаа хүүхнийг хүсэх сэтгэл залуу малчны зүрхийг хөдөлгөж тэр дороо захидал бичсэн нь «таны юмыг хичээн хүргэж иртэл энэ өглөө явсан байв. Гэвч сэтгэлээ битгий зовоогоорой. 9 дүгээр сарын 15-ны өмнө заавал биеэр хүргэж өгье» гээд бас «уулзах хувьгүйдээ гомдоно» гэх зэргээр бичээд явуулав.

	Хайрт хүүхэнтэйгээ уулзана гэж ихийг зорьж ирсэн нь бүтсэнгүйтэй адил наадамд очих нь өнгөрсөн учир урамгүй, нутагтаа буцлаа.

	Удалгүй намар болов. Энэ зун Борын нутаг гандуу байж саянаас ган тайлагдаж, ургац сайхан болсон тул юуны өмнө малаа сайн таргалуулж авах, өвс хадах, өвөлжөө бууц засах зэрэг их ажил дээр бас бус хэдэн кампани тохиолдож бие хөндийрөх аргагүй ажилтай болов. Есдүгээр сарын 15-нд хүргэж өгнө гэж хүүхэнд ам гарсандаа зовох ба хэрэв чадахгүй бол хайрт хүний сургуулийн ажилд саад болохоос айж, ямар ч гэсэн хүргэж өгье гэж бодоод цөөхөн хоногт их юм хийх, олон тийшээ гар бие оролцож, ажил явдлаа нэлээд бөөрөнхийлж байтал аз болж Улаанбаатар хотноо ноос тээх ажлыг сумын захиргаанаас Борд даалгасан тул аялан гарав.

	Яарахад газар барагдахгүй, хэтэрхий яарвал хайлган цагийн мал хэцүүдэх учир бас л нэг зовлонтой, явсаар 9 дүгээр сарын 10-ны үед хотноо ирээд тэр дороо өнөө том хөх хаалгаар ороход хашаанд нь ганцхан гэр байв. Энэ лав мөн биз гээд ортол Цэвэлмаа алга. Харин «хүү минь, дүү минь, цай идээ, энэ тэр» гэсэн сайхан зантай ахимаг авгай зочлон угтав. Цай уух завсар:

	— Энэ, их сургуулийн оюутан Цэвэлмаагийн гэр мөн үү? гэж асуув. Авгай:

	— Мөн мөн. Тэр чинь миний охин юм. Өөрөө эзгүй. Сургуулиа цуглатал хөдөө амарч байгаа. Тэгээд бас бие нь муухан, 45 хоногийн чөлөө авсан, 10 дугаар сард гүйцээнэ. Хүү минь уулзах онц хэрэгтэй юу? гэв. Заавал уулзана гэж зорьж ирсэн урам нэгмөсөн хугарч, дахин уулзаж чадахгүй болох нь, хаа байсан 10 дугаар сарыг хүлээж энд суух вэ гэж бодоод ирсэн учраа товчхон хэлж чемоданыг өгөв. Эх нь баярлаж:

	— Яасан сайн хүүхэд вэ. Охин минь хичээлүүдээ л үргэлж ярьдаг юм. Хүү минь өөртэй нь уулзах онц хэрэгтэй бол амралтын газар өдөр бүр машин явдаг шүү дээ. Очоод уулзахгүй юу гэхэд горьдол тасраагүйдээ баярлаж даруй явахаар шийдэв.

	Дараа нэгэн өдөр олдохгүй Цэвэлмаа хүүхэнтэй уулзахын мөрөөдөл болж машинд суугаад амралтын газар ирсэнд бас л байхгүй байлаа. Хүнээс сураглавал өчигдөр хот орохоор бүр мөсөн явсан гэнэ. Цэвэлмаа эмчийн магадалгаагаар хэд хоног амарч биеэ засаад дараа нь халуун рашаанд явах ёстой байжээ. Тэгээд рашаанд явахаар буцсан аж.

	Яасан уулзаж болдоггүй хүүхэн бэ. Одоо буцаад очиход мөн л нэг тийшээ явчихсан байх биз гээд урамгүй буцав. Тэр оройгоо ирээд гэрт нь очтол, энэ удаа арай нэг учирч хоёул тэсгэлгүй баярлав. Үдэш нь цэцэрлэгт очив. Олон хоног хүсэж мөрөөдсөн хайрт хүүхний хөөрхөн царай нь урьдаас улам сайхан болсон шиг санагдана. Бор биеэр учрах гэж хэрхэн ийш тийш дэмий явснаа ярьж, хүүхний ердийн зан болох үргэлжийн үл мэдэг инээмсэглэлд зориг орж зүрхний үгээ сая нээж хэлэв.

	Цэвэлмаа нэлээд бодож байгаад хэлсэн нь:

	— Би маргааш рашаанд явна. Ирж гаргаж өгөөрэй! гэв. Маргааш өглөө нь ирэхэд хэдийн явахаар бэлтгэж машиндаа олон хүний хамт суужээ. Цэвэлмаа Борыг хармагц бууж ирээд бусдаас зайтай гарч

	— За сайн яваад хариарай. Захидал үргэлж бичиж байх биз гээд «Эрхэм найз Борд» гэсэн захидал өгч чамайг ирж амжихгүй нь гээд энэ захидлыг гэртээ үлдээх гэж байсан юм гээд Борыг ихэд анхаарсан буюу эсхүл өрөвдөж, хайрласан шиг харж, сэтгэл хөдөлсөн янзтай зогсож байв.

	— Бор бачуу давчуухан энэ цагт юу хэлэхээ олж ядан дэмий л

	— Сайн явж биеэ эрүүл болгоорой. Би энэ өвөл заавал ирж уулзана. Аж амьдралын байдлаа захидал дээр бичиж байх биз гэхэд, 

	— Онц хэрэггүй бол ирэх гэсний хэрэггүй. Ер нь иймэрхүү дурлал хүний ажлыг үрж болно шүү. Гэвч чи өөрөө мэднэ биз гэхэд, хүмүүс дуудаж яаруулав.

	— Баяртай! гээд гар барилцахдаа нэгэн хэсэг яахаа мэдэхгүй, салж үл түвдэн зогсож байгаа хайрт хүүхнийхээ уран цэмцгэр уруулыг энд анх удаа үнсжээ.

	Бор буцах замдаа орж явахад Цэвэлмаа хүүхний дурсгал болгож бичсэн, малаа улам сайн өсгөж, улам сайн ажиллахыг хүссэн сургамжийн үгтэй захидал болон хөөрхөн царайгаараа Борыг хараад инээж байгаа шиг зураг, сайхан үнэр ханхалсан алчуур зэргийг байн байн үзэж, орон нутаг харих гэртээ яарч явахад, барагдалгүй урт зам, сайхан өнгөө гээж, шарлаж гандсан мод уул цөмийг янагламаар санагдаж хайрт хүүхнээсээ эхнэр чинь болно гэсэн хариу хэзээ нэгэн цагт авна даа гэж бодож явлаа.

	Бор нутагтаа ирээд малаа маллаж эхлэв. Намар хамаг ажлаа төлөв гүйцээд явсан тул задгайрсан нь барагтай. Гэвч ямар өвөл болохыг урьдаас тааварлахад хэцүү тул өвөлжөөндөө тохитой бууж аваад бусад ажлаа хичээн оролдов.

	Цэвэлмаатай захидлаар харилцсаар байгаа бөгөөд одоо түүний нь бие бүрэн сайжирч сургуульдаа явж байгаа аж. Бор өнөөдөр явуулсан захидалдаа бичсэн нь: «Миний амьдралын замыг гийгүүлэгч ганцхан хүн минь чи билээ. Хайрт чамтайгаа нүүр учрахыг эс бодсон өдөр нэг ч үгүй. Явдлын аяс тохиолдохгүй учир ажилдаа явсаар энэ өвөл очиж чадахгүй шиг байна» гэж гаслан бичиж бас «хоёр амраг хол орших гэдэг ботго ингэ хоёр салсан шиг хэцүү байдаг аж. Хайрт чамаасаа баттай нэгэн үг сонсоогүй нь гарт орсон өргөс мэт үргэлж зовуурилан элдэв эргэлзээ төрөөд байх юм» гэж бичжээ. Дараа нь адуугаа оторлож алс яваад иртэл, энэ өдөр багийн шуудан ирж Борд хоёр захидал ирснээс Цэвэлмаагийн бичгийг таниад яаран задалж үзэхэд, «бололцоо олдохгүй бол ирэх хэрэггүй. Бид бүгдээр сайн. Хагас жилийн шалгалтаар онц гарсныг баяр болгоё. Ирэх 5 дугаар сард сургуулиа төгсөнө. Тэгээд танай аймагт ажиллахыг бодож байна» гэх зэргээр бичээд эцэст нь «Тийнхүү элдэв эргэлзээгээ тасалж бат санаж явбал барав» гэсэн захидлыг уншаад баярлаж бараагүй байтал нөгөө захидал нь Борыг Улаанбаатар хотноо хоёрдугаар сарын нэгэнд болох шинэ залуу малчдын туршлага солилцох зөвлөгөөнд урьсан бичиг байжээ. Хайрт хүүхнээс ийм хариу ирсэн баяр дээр сайн малчин гэгдэж зөвлөгөөнд уригдсандаа давхар баяр болж Борын цээжинд залуу насны эрхэм жаргал гэрэлтэж байв. Бор даруй явахаар төхөөрөв.

	Хэд хоногийн дараа аймгаас машин ирж аваачив. Тэндээс Улаанбаатар хотноо одсон таних замаар ороход салхи татуулан давхих хурдан машин урьдын явж барагддаггүй урт замыг амархан ууж залгисаар хоёр дахь өдрийн орой олон сайхан байшингаар цогцолсон хэзээний танил хотноо ирэхэд зочид буух газар, эрхэм малчдыг угтагч олны дотор гоолиг биетэй Цэвэлмаа хүүхэн зогсож Борыг танимагц, оч мэт нүд нь гялалзан, сайхан царайд нь баярын инээд тодорч инээх нь харагдав. 

	 

	1946 он


БИЛЭГТ

	Манай бүх ажилчдад таван жилийн төлөвлөгөөний тухай таниулга явагдав. Хүн бүхэн баяртай хүлээн авцгааж, 5 жилийн дотор өөр өөрсдийн хийж бүтээх ажлын тухай санал илэрхийлэлтээ гаргав. Олонх хүмүүс, 7 жилийн боловсролтой болно. Лениний зохиолуудыг бүрэн судална. Ажил дээрээ их амжилт гаргана гэж тус тусынхаа хийх ажлын тухай аль эртнээс төлөвлөн бодоцгоосон байв.

	Билэгт энэ талаар бэлтгэлгүй ирээд, би юу сурдаг билээ. Ямар ажил бүтээдэг билээ гэж бодовч нүүдлийн кино механикч хүн, үргэлж хөдөө гадаа хэсүүчлэн явдаг тул эдэнтэй адилхан илэрхийлэхэд хэцүү санагдана. Тэгээд өөрийн ажлын тухай бодоод бодоод олигтой арга олсонгүй. Киногоо дутагдалгүй сайн гаргадаг болъё, аппарат хэрэглэлээ гамтай сайн эзэмшиж, үлгэр жишээ ажиллая гэж илэрхийлэв.

	Билэгт саяхан кино механикчийн сургуулийг сайн төгсөөд, одоо нүүдлийн киноны жинхэнэ механикчаар томилогдоод байгаа, бичиг сайн мэддэг, өөр боловсролгүй, ажилдаа сонирхолтой, идэвхтэй хүн ажээ. Намын үүрийн нарийн бичгийн дарга нь Билэгтийг гайхан хараад:

	一Ердөө энэхэн үү? гэж асуув. Билэгтийн нөхөд түүний илэрхийлснийг бага байна гэж шууд ярилцав. Бага байгааг өөрөө мэдсээр бөгөөд гэвч над шиг ийм ажилтай хүн, чухам юу төлөвлөвөл зохихыг бодож олсонгүй байтал хурал тарав.

	 

	* * *

	 

	Билэгт маргааш нь шинэ зураг, шинэ аппарат хүлээж аваад хөдөө гарав. Түүний бодолд «Бага байна» гэж ярьсан сайн нөхдийнх нь яриа, намын үүрийн нарийн бичгийн дарга, өчигдрийн хурал санагдав. Манай нөхөд ингэж хэсэж явах ажилтай хүний зовлонг мэдэхгүй байна даа. Хэрэв би тэдэнтэй адилхан суурин байдаг бол адилхан байх сан гэж бодож явав.

	Өргөн талын дундуур машин улам хурдлахад, хээрийн цэвэр сайхан салхи сэвэлзэж, сэтгэлд улам зохистой болоод аян замын амьдрал их л сайхан санагдав. Билэгт хамт явагчдын хөгжил шуугианд оролцсонгүй. Ганц өөрийн ажлын тухай сонин сайхан юм бодно. Шинэ сурч дадлагажиж яваа ажилд хүн бүр дуртай байдаг тул энэ үдшээс эхлэн киногоо өөрөө гардаж, олон нийтийн өмнө тавина гэж бодоход сэтгэл яарна. Удалгүй хүрэх газраа очив. Аппарат хэрэглэлээ бэлтгэн засаж байтал үдэш боллоо. Киногоо эхлэв.

	Энэ киног Билэгт урьд нь үзээгүй кино байв. Зөвлөлт улсын хөдөө аж ахуй дээр болж байгаа явдлыг дүрслэн үзүүлсэн уран сайхны кино ажээ. Билэгт ямагт өөрийн ажиллагааг хянаж байв. Киноны дуу цэвэр тод, гаралт нь саадгүй сайхан болж өнгөрөв. Үзэгчдийн сонирхол сайн байсан боловч Билэгтийн ойлгосноос хэтэрч чадсангүй тул олон хүн киноны учир утгыг асуув.

	Билэгт энэ бүгдийг хариулж чадахгүйдээ гэмшиж, ялангуяа залуухан хоёр хүүхэн ийм сайхан киног гаргаж чаддаг хүн учрыг нь мэдэхгүй байх гэж дээ гэж шоолох шиг харагдана. Үүнээс хойш Билэгт, кино тавихаасаа зовдог болж, нүүдлийн кино механикч хүний үүрэг хариуцлага ихийг ойлгов. Манан шинэ үйлдвэр, тус орны хөдөлмөрчдийг монгол киногоор бүрэн хангах хүртэл олон жилийн зай байна. Иймд Зөвлөлтийн сайхан кинонуудыг одоохондоо авч тавих нь зайлшгүй хэрэг. Кино гаргагч хүн, тайлбарлаж чадахгүй байх явдал их дутагдалтай санагдав. Бас ийм сайхан киног гаргаж чаддаг хүн өөрөө учрыг нь мэдэхгүй байх явдал гутамшигтай байв. Тэгээд юу ч болсон энэ киноны учрыг олъё. Ямар утга агуулгатайг ойлгоё гэж чармайв. Гэвч анхны ойлгосноос огт илүү гарсан юм алга. Харин кинонд яригдаж байгаа үгнүүдийг бараг цээжилж орхив. Тэгээд юу гэсэн үг юм бол доо гэж боддог болов. Зарим орос нөхөд хоорондоо ярилцаж байгааг чагнахад түүний цээжлээд мэддэг болсон үгнүүд бишгүй сонсогдох тул тэгж ингэж хэлж байгаа үг байна шүү гэж заримыг тааварлах ба зарим үгийг хар аяндаа мэддэг болов. Үүнээс хойш Билэгт, орос хэл суръя, амархан сурах арга надад байна гэж олоод тэр киногоо хориод тавьсны дараа үгийг цөмийг цээжлэв. Тэгээд толь бичиг, орос хэл мэддэг хүний тусламжтайгаар цээжилсэн үгийнхээ учир утгыг бүрэн мэддэг болсны дараа авч яваа киногоо хэд үзсэнд учир утга нь бараг ойлгогдов. Энэ кино ямар нэгэн шалтгаанаар бие биедээ гомдоод хоорондоо дуугарахыг ч больчихдог залуу эр эм хоёр уралдаант ажлын дундуур ойртон эвлэрээд, эцэстээ дурлалцаж байгаа, их сонин кино байв. Үүнээс хойш хаана ч энэ киног тавьсан нүүр баатар болж учрыг нь бүрэн тайлбарладаг болов.

	Гэтэл зургийн хугацаа дуусав. Өөр зураг сольж авахад урьдах бэрхшээл дахин тохиолдох нь илт бөгөөд ядаж хамгийн урьдаар өнөө шоолдог хүүхнүүдтэй хот айлд тавих тул урьд адил нүүр улайхгүй нэг арга олов. Шинэ киног хүлээж аваад, урьдаар учрыг нь сайн тайлбарлуулж авав.

	Дараа нь өөрөө үзэхэд зүгээр ойлгосон боловч урьд дахь киног бодвол ч хаа ямар үг ярьж байгааг ойлгосонгүй. Гэвч түрүүчийн кино шиг үгийг нь цээжлээд ойлгоход амархан санагдав. Тэгээд тэр киногоо олон газар тавив. Асуусан хүнд ам дуугүй байсангүй, бүрэн эс боловч таниулдаг байв. Арваад гаргасны дараа урьдах киноны адил үгийг цээжлээд толь бичиг, орос хэл мэддэг хүмүүсийн тусламжтайгаар тэр киноныхоо үгийг бүрэн мэддэг болоод сайн ойлгов.

	— Тэгээд дахин кино авах гэж ирэхдээ, намын үүрийн нарийн бичгийн даргад ийм илэрхийлэлт өгчээ. Би, 5 жилийн дотор хамгийн доод хэмжээгээр бодоход Зөвлөлтийн хорин киног авч тавина. Би, таван жилийн дотор хорин киноны үгийг цөмийг цээжлээд орос хэл мэддэг болно гэж илэрхийлжээ.

БАЛБАР

	Балбар ажилдаа явав. Түүний сэтгэл тавгүй болоод уджээ. Манан будан юу ч үгүй өглөөний тунгалаг сайхан агаар, эрүүл салхинд удаан унтаж нойрмоглосон бие нь тэнийж аятай болов. Гэвч тэр гудамж дүүрэн зөрөлдөж хатуурч дагширсан цасан дээгүүр ийш тийш явах олон хүний хөлийн чимээ, их хотын ердийн шуугиан алиныг ч сонсохгүй дүлий мэт алхална. Хажуугаар зөрөгч хүмүүс Балбарыг тоож харахгүй, анхаарч харсан нэг нь зориуд муухай харж, занан жигшиж байгаа шиг санагдаж дотор нь улам эвгүй болно.

	Сургуульдаа явж байгаа олон багачууд шуугин инээлдэн явцгаах нь бас л Балбарыг шоолон доромжилж инээцгээсэн мэт. Үзэгдсэн хүн бүрийн нүүр царай Балбарыг муухай харсан шиг эвгүй санагдана. Зарим нэг хүн, би л ийм зовох зовлонгүй, амар сайхан явж байна гэсэн шиг ханагар тавиун явах нь, харахад атаархмаар бодогдоно. Энэ олон хүний дотроос эдэлж байгаа сэтгэлийн зовлонг хуваалцах хүн нэг ч үгүй ганцаардсан мэт санагдав. Бас л Балбарыг ярьж шуугьж байгаа шиг санагдав. Барагтай бол дуугардаггүй зарлага өвгөн хүртэл эдний ярианд оролцож, үрчгэр нүүрээ дүүрэн инээж баярлан сууна. Ойрдоо огт инээгээгүй Балбар, баярлаж хөөрсөн эднийг хараад сэтгэл нь улам хөдлөв. Надаас бусад нь цөм баяр баясгалантай байна даа. Тэгэхэд би яагаад... гэж гунигтай бодов.

	Өвлийн хүйтэн боллоо, олон охин хүүхэдтэй, авдаг цалин бага, түлээний тусламж үзүүлнэ үү гэж өвгөний барьж ирж байсан өргөдөл нь санагдав. Энэ бололцоогүй тул хэрэгсэхгүй болгоё гэж цохсоноо бодов. Тэгэхэд өвгөн түлээний тусламж аваагүй мөртөө хүйтэн өвлийг бараг давж чадсандаа Балбарыг хараад бахархан инээж байгаа юм болов уу даа гэж санагдана. Энэ хөөрхийлөлтэй өвгөн яаж амьдардаг юм бол доо? Гурван бяцхан хүүхэдтэй, үүнээс өөр ажил хийдэг хүн байхгүй, гаднын тусламжгүй атал хэнээс ч илүү болж бүтээд, Балбараас дээр баяртай ханамжтай байдаг нь чухам юунаас болов? Балбартай адилхан тийм муухай хэрэг үйлдээгүй нь магад, ийм зүйлийг санаандаа ч бодохыг жигших хүн билээ. Хэнд ч хэрэггүй болсон барааны эвдэрхий хайрцгийг авахдаа Балбарт хэлж гуйж байсныг санав. Түүнийгээ их юм гэж бодсон шиг эвлүүлж засаж байсан нь нүдэнд үзэгдэх шиг болов. Энэ өвгөн намайг мэдвэл лав цохиж алах байх, өөрөө улсын хөрөнгийг хувийн өмчөөс илүү хайрладаг гэж бодов. Энэ өвгөнд түлээний тусламж үзүүлэхийг яалаа. Үнэндээ бололцоотой байсан шүү дээ. Энэ бол улсын хөрөнгийг хэмнэсэн хэрэг дээ... Гэтэл нөхрийнхөө тусыг бодоод, хамаагүй нэг хүнд үлэмжхэн түлээ олгосон ба өөрийн нөгөө хэрэг, энэ бас хэмнэлт үү гэж асуух шиг бодогдов. Энэ өвгөнд түлээний тусламж үзүүлэхэд ямар ч буруугүй, хэн ч зөв гэж хэлэх байсан гэж санагдана.

	Тэгээд ширээнийхээ дэргэд очиж суутал түлхүүрээ мартчихсан байв. Яаж түлхүүрээ авчиръя даа, зарлага өвгөнийг явуулъя гэтэл, өчигдөр ширээгээ цоожилсонгүй явчихсан ажээ. Миний ухаан мартамхай болж дээ. Урьд ердөө мартдаггүй сан. Би яагаад ийм болов гэхээс л түүний бодох дургүй болсон нөгөө хэрэг санагдана. Үүнийгээ мартахыг хичээж сонин уншив. Бас л тэр хэрэгт холбогдмоор, мартагдуулах байтугай улам санагдаж айлгамаар зүйлүүд байна. Түүнийг орхиод «Матар» сэтгүүл үзэв. Тэр сэтгүүлийн үг үсэг бүр түүнийг дайрч элэглэн байгаа шиг бичигдсэн бүх зүйл нь Балбарт холбогдмоор санагдав. Тэгээд дэмий гайхаш нь тасраад алмайран баахан суув. Гэтэл гэнэт утас дуугарав. Цочсондоо босон харайв. Ингэж айж зовж, амьд явахад аягүй хэцүү юм даа, ямар хүн утасдаж байгаа бол гэж айсаар утсаа чагнав. Дорд нэг ажилтан ярьж байв. Ёстой юмыг дуулгаж орхиё гэсэн шиг түүний дуу нь хүртэл хэгжүүн ёжтой санагдана. Түүний ярьсан зүйлд зааварлаж хэлмээр нэлээд зүйл санагдавч, урдаас юу гэж хэлэх бол гэж айв. Дэмий л за мэдлээ гэж хэдхэн үг хэлээд утсаа тавив.

	Өнөөдрийн дуугарч байгаа нь саяын хэдхэн үг ажээ. Би чухам яагаад ийм болчихсон гэж бодохтой зэрэг өнөөх сүрхий юм санагдана. Балбарын байдал ингэж ондоо болсон нь дорд ажилтнуудад мэдэгджээ. Мань хэлтсийн дарга яагаад дуу цөөнтэй, уруу царайтай болчхов гэж ярилцдаг болов. Түүний хариуд олон янзын тайлбар байв. Зарим нь гоё сайхан хүүхэнтэй юм, тэр нь салах гэж айлгасан байх гэнэ. Нэг бол өвчин туссан байх, тэгээд ажлаа тасалдуулахгүй гэж арай ядан явдаг байх гэцгээнэ. Зарим нь арай... гээд нүдээ ирмэж их гэдэстнүүдийн нэг болчихсон юм биш байгаа даа, гэхэд зарлага өвгөн надад түлээ өгөөгүй гэж тэгж байгаа юм биш, лав л гэр орондоо сангийн эд хогшил аваачиж тавих дуртай хүн дээ, хэн мэдэх вэ. Ойроос нэг л жигтэйхэн болж гэв. Балбар ажилдаа хариуцлагатай, дорд ажилтнаа удирдаж чаддаг. Биеийн байдал зүс сайтай, нэлээд чадвартай, хөгжилтэй сэргэлэн, зүгээр хүн байв. Гэнэтхэн ийм болсонд олны гайхах нь зөв юм. Тэдний нэг нь Балбар гуай ажилдаа ч харсаар байтал сул муу болжээ. Нээрэн нэг учиртай боллоо гэв.

	Үнэхээр нээрэн Балбар ажлаа сонирхохыг байгаад ганцхан нөгөө сүрхий юмыг үргэлж боддог боджээ. Одоо бас л хийсэн ажилгүй дэмий алмайран сууна. Энэ муухай уйтгартай юмаа мартъя гэж хайрт эхнэрээ бодов. Түүний ганган хээнцэр байдал, үргэлж нойрмог юм шиг нүд, өндөр нарийхан бие нь үзэгдэнэ. Хааяа хааяа тохиолддог эрх танхи байдал, сайхан ааш нь бодогдов... Нөгөөх дахин санагдаж, энэ бүгдийг хайрлаж янаглаж чадахгүй болсон шиг, эсхүл хаягдаж гээгдмээр улам муухай юм санагдана. Ойроос эхнэрийн сайхан ааштай байгаа нь Балбарын эдэлж байгаа сэтгэлийн хүнд зовлонг огт хуваалцахгүй, анхаарах ч үгүй байгаа мэт бодогдов. Би ер нь яая даа гэж удаан бодсоор надад хоёр зам байна гэж бодов. Гэтэл олны сонор сэрэмж, харж ажиглаж байгаа хяналт, энэ бүгдээс би тойрч чадах уу? Хэдийгээр мэдэгдэмгүйгээр нарийн сайн гүйцэтгэсэн боловч, хэзээ нэг цагт энэ хэрэг илэрвэл яана? Хэчнээн эргэцүүлэн бодовч одны нүд чихнээс гадуур өнгөрнө гэж итгэхгүй болов. Би, ард түмнийгээ мэхэлж, хувьсгалт нам засагтаа эсрэг хандаж байгаа хэрэг шүү дээ гэж бодов. Би үүнийг одоо ч мэдэж байгаа шүү дээ. Мэдсээр байгаад санаатай үйлдсэн хэрэг гэж бодохтой зэрэг дотор нь улам эвгүй болов. Инээх цэнгэхийг бүрмөсөн мартчихсан энэ хүний царай хачин барайж, халуурч өвчилсөн хүн шиг харагдана. Тэгээд онож харсан юмгүй, дэмий алмайран гөлөрнө. Сэтгэлийн зовлон гэдэг ямар ч өвчнөөс илүү биеийг шаналгадаг юм байна даа гэж бодов. Чухам энэ зовлон юунаас болов гэхлээр өнөөх нь байв. Мань нөхөд бас ингэж зовж байгаа болов уу гэж бодов. Энэ хэрэгт оролцсон эхнэрийнхээ ахыг бодов.

	Төрсөн эцэг шиг сайн хүн мэт санагдана. Тэр хүн төдий л сэтгэл санаа зовсон шинжгүй байв. Нөгөө нөхөд нь ч бас тийм санагдав. Эд улсын хөрөнгийг ёстой зохион байгуулалтайгаар нэг бус удаа ашигласан бүлэг хүмүүс байх. Намайг ер нь яаж байгаад өөрсдийнхөө хүрээнд багтааж орхив гэж бодов. Бидний ашигласан энэ зүйл хөдөөгийн нэг багийг лавтай хангаж чадах юм. Тэгэхэд арван айлын хэрэглэх зүйлийг би ганцаараа ашиглах гэдэг юу болж байна вэ? Энэ бүгдийг бодоод байж суух газаргүй болсон санагдав. Гэвч ашигласан зүйлээ буцааж төлөхөд чадах нь уу гэхэд лавтай чадах нь ил байв. Хуулийн газар үнэнээ хэлээд очсон хүн, заавал дээр. Гэтэл нөхөд минь намайг аймтгай хулчгар эр гэх болов уу? гэж бодов. Тэд цөмөөрөө Балбарт тусархаг сайн нөхөд билээ. Бачимдаж сандарсан цагт олон удаа тус болж байсныг бодов. Үнэхээр сайн нөхөд мөн үү? гэж өөрөө өөрөөсөө асуув. Хэрэв ёстой сайн нөхөд юм бол намайг ийм хэрэгт унагаах уу? гэж бодов. Энэ асуултаа өөрөө хариулж чадсангүй. Тэгээд тэдэнд цохож олгосон зүйлүүд санагдав. Бас тэднээс бэлэг болгож өгсөн үлэмжхэн юмыг Балбар авснаа бодов. Би ер нь, энэ хэрэгт нэлээд гүнзгий орсон байна гэж санав. Ямар ч гэсэн ард түмнийгээ мэхлэхийг байя гэж эрс шийдэв. Гэтэл ер нь би дэндүү аймтгайдаа ингэж байна уу? Хэрэг минь гэмгүй зүгээр өнгөрчих байсан юм биш байгаа даа гэж бодов. Дахин шийдвэргүй болов. Гэвч энэ хэргийг дарж орхиё гэдэг бодол сэтгэлд багтахгүй, дийлэхгүй болов. Тэгээд малгайгаа өмсөөд гарав. Замдаа олон юм бодсонгүй явсаар нэг мэдэхэд хүссэн газартаа хүрсэн байв. За яах вэ гэж бодсоноо тээнэгэлзэж гайхах хэрэггүй шууд оръё гэж шийдэв.

	Тэгээд тэр газрын олон үүд тасалгааг дамжсаар нэг хүн дээр оров. Хүн бүрийн царай буруу хандсан юм шиг санагддаг болсон Балбарт ойрд олж тохиолдоогүй сайхан зантай хүн байв.

	— Та суу. Юу гэж яваа вэ? гэж асуув. Зөөлөн сандал дээр тавтайхан суугаад ширээний цаана суугаа тэр хүнийг ажиглав. Тас хар үсээ гялалзтал самнасан төвшин төлөв царайтай, үргэлж инээмсэглэсэн нүдтэй энгийн нэг ажилтан харагдав.

	— Би танд нэг зүйлийг илрүүлэх гэж ирлээ гээд цааш яриагаа үргэлжлүүлэв. Тэр хүн ширээн дээрээ анхааралтай тонгойж Балбарыг огт харахгүй, хэлсэн зүйлийг алдахгүй тэмдэглэн бичиж байв. Надад үүнээс өөр зам алга гэж бат итгэсэн Балбар мэдүүлгээ усны урсгал мэт урсгаж байв.

	— Тэгээд би өөрийн хувьд ашигласан зүйлийг тоо ёсоор эргүүлэн хураалгах буюу үрэгдүүлсэн зүйлээ бүрнээ төлье, миний нөхөд ч тэгнэ биз гэж сүүлийн үгээ хэлэв.

	Хууль хамгаалагч тэр хүний сайхан зан огт хувирсангүй цөмийг тэмдэглэн бичиж дуусаад:

	— Улсын хөрөнгө олон нийтийн өмчийг нарийн зохион байгуулалттай ашиглан завшиж, ард түмэн нам засагтаа эсрэг хандсан ийм хэргүүд илэрч байна. Санаатайгаар улсын хөрөнгийг ашиглан завшсан танай энэ хэрэг эдгээрийн нэг мөн. Манай хууль хамгаалах газар үүнийг мэдэж байсан юм. Гэвч та өдүүлсэн хэргээ гэмшиж биеэ нэгэнт илрүүлж ирсэн тул танд ноогдох ял эрхбиш хөнгөрнө.

	Хувьсгалт хуулийн зорилго бол хэрэг өдүүлсэн хүнийг цааш яах нь вэ гэж хардаг юм. Таны цааш яах нь ил боллоо. Маргааш өглөө 9 цагт энд бэлэн байгаарай гэж хэлэв. Балбар тэндээс гарав. Дааж ядан явсан хүнд ачаагаа хаячихсан мэт сэтгэл тайван сайхан болов. Тэгээд гэрийн зүг явав.

	 

	1947 он


ХУУЧИН ТАНИЛ

	Санамсаргүй явж байтал намайг хүн дуудав хэн дуудав гэж бодоод эргэж хартал, чухам тэр гэж нэр өгч чадахгүй, яах аргагүй их таньдаг нэг өвгөн харагдлаа. Сайхан сортой үнэгэн лоовуузтай, хуучивтар хүрэн дээлтэй, маш өндөр хүн, ханхар том цээжээ дааж ядсан мэт яаралгүй алхлан над тийш ойртон ирэв. Хэн гэдэг өвгөн билээ? Хаана танилцлаа гэж бодсоор би бас угтан очиход өвгөн:

	— За сайн байна уу? Гэнэн Сандаг чи чинь харин намайг танихгүй өнгөрч байх шив гэж гараа өгч, инээхэд нь түүний овжирхог нүд, төлөвхөн царайг харж би сая танилаа.

	— Сайн байна аа, Гомбо гуай, та хаанаас гэнэтхэн гараад ирэв ээ, тантай ингэж уулзана гэж огт бодсонгүй шүү, таньсангүй гэхэд, 

	— Аргагүй, аргагүй, бид уулзалгүй яг 10 жил болжээ. Би, их өтөлсөн байгаа биз. Чи ч бас тэр цагийн гэнэн Сандаг арай биш байна гэж өвгөн хэллээ. Тэгээд бид хоёр, Сүхбаатарын өргөн талбайг чиглэн хамт явав.

	— Бид, 1941 онд танилцсан юм. Тэгэхэд би зүүн хязгаарт цэргийн алба хааж байлаа. Япончууд, манай дорнод хязгаарт их хүч хуралдуулж, Герман Москваг эзлэн авах довтлон орохоор бэлтгэж байсан хүнд үе билээ. Партизанууд сайн дураараа бригад байгуулж дорнод хязгаарт очиход би энэ өвгөнтэй танилцсан билээ. Бид хязгаарыг бэхэлж, өглөөнөөс үдэш болтол их ажил хийдэг байлаа.

	Өвгөн бид хоёр, танкны саад хамт ухаж, харуул манаанд хамт гардаг байсан учир тун дотно танилцсаны дээр, шинэ залуу цэрэг би элдэвт гэнэдэж, партизануудыг ихэд инээлгэдэг байсан учир гэнэн Сандаг гэж нэртэй болсон юм.

	Гомбо гуай надад өөрийн байлдаж явсан түүх, цэргийн хүний амьдрал зэргийг ярьж өгдөг байв. Гомбо гуайн явдал маш сонирхолтой юм. 1921 онд Хиагтыг эзэлж авсан байлдаанаас эхлэн, дэд жанжин Чойбалсан баруун хязгаарыг тохинуулахаар явахдаа авч явсан 12 цэргийн нэг нь билээ. Бичиг зохиол их уншсан, ярианд сайн, зан ааш эелдэг шулуун энэ өвгөнд бид бүгдээрээ хайртай байдаг сан. Тэгээд 1941 оны өвлийн эхээр германгүй Москвагийн дэргэд бут цохигдоод тамтаг болоход япончууд ч тэр жилдээ манай дорнод хязгаараар довтолж чадсангүй нь мэдээжийн хэрэг. Өвөл болоход уг бригад Улаанбаатарт буцсанаас хойш бид дахин уулзсангүй билээ. Гомбо гуай 60 гарсан хүн бөгөөд тэгэхдээ одоогоос нэлээд залуу тэнхлүүн байжээ. Ямар ч том морин дээр мордсон даага унасан юм шиг харагддаг сан. Гэвч энэ 10 жилийн дотор төдий л их өтөлж хөгширсөнгүй байна. Ганцхан явахдаа, цөмөрмөөр мөсөн дээгүүр явж байгаа юм шиг болсон нь хоёр хөл нь лут том биеэ муухан тулгуурлаж байгаа мэт санагдлаа.

	Бид явсаар төв цэцэрлэгийн хашааны дэргэд ирэхэд Гомбо гуай:

	— Хөл маань надаас урьд хөгширч байна шүү, за хоёулаа энд жаалхан амаръя гээд цэцэрлэгийн хашааны дэргэд суухдаа хэлсэн нь, 

	— Тэр өвөл бид буцаж ирээд харьснаас хойш хотод ирсэнгүй. Одоо яг 10 жил боллоо. Өнөө өдөр зориуд үүгээр явж Улаанбаатарын хөгжлийг үзэх гэсэн юм. Тэр лав Сүхбаатарын хөшөө байна даа, түүнийг ч мэдэж байна. Ямар сайхан барилгууд вэ. Сайхан барилгууд баригдсан гэдгийг сонсож байлаа гээд:

	— Чи надтай хамт явж зааж өгнө биз дээ. Надад таних мэдэх юм бараг алга болж шүү гэхэд нь би дуртай зөвшөөрөв. Тэгээд өвгөн бид хоёр, Сүхбаатарын талбайгаар явав. Хотын шинэ барилгуудыг үзэж явахдаа Гомбо гуай үргэлж баярлан сэтгэл нь хөөрч, хотынхоо хөгжлийг гайхан магтаж:

	— Ай даа хүү минь монгол хүний гар юу бүтээж чадахыг бид нүдээрээ үзэж байна. Урьд гадаадын хүмүүс, монголчуудыг авьяас чадваргүй залхуу хойрго гэж басаж байсан юм. Тэр одоо нэгэнт домог болжээ.

	Энэ бол бидний гарыг ганзаганд, хөлийг дөрөөнд хүргэж өгсөн нам, засгийн ач юм даа гээд цаашаа явахдаа энх тайван цаг, энх тайван гэдэг юутай сайхан юм бэ? Манай улсын сүүлийн таван жилийн хөгжил хэчнээн их байна вэ? Манай хүсэх ганцхан хүсэл бол энх тайван юм, тэгвэл бид амархан социализмд давшчихна даа, Сандаг минь гэж баярласан сэтгэлээсээ гарсан үгийг надад хэлж явав. Гомбо гуай бас нутгийнхаа сониныг өөрийнхөө байдлыг ярив. Нутаг нь баруун тийшээ 400 гаруй километрийн цаана байдаг юм байна. Нутгаасаа гараад хоёр хонож байна гэнэ. Одоо ч өртөө улсын авто өртөө болоод, санасан газарт амархан хүрдэг болжээ гэж ярив. Гомбо гуай нутагтаа багийн даргын ажил хийдэг. Тэгээд багийнх нь бүх ажил аймгийнхаа хэмжээн дээр тэргүүн гэнэ. Гомбо гуайн багийн ардууд өвөлжөөгөө нэгтгэн байгуулж, нэг дор нутагладаг болж байгаагийн дээр хамтарч өвсөө хаддаг, малаа малладаг гэнэ. Хүч тарга сайтай малаа оторлож, төллөх малаа өвөлжөөндөө авч тэжээж байдаг гэнэ. Бас эдний баг, ажлаа сайн зохион байгуулж, бүх ажлаа нэгдсэн хүчээр хийдэг учир хамгийн наад зах нь цөөн нүүдэг гэж ярив. Энэ жил өвөлжөөнийхөө дэргэд улаан булан байгуулах гэж байшин бариад, түүнийхээ дотоод төхөөрөмжид чухал хэрэглэгдэх зүйлүүдийг аваачих гэж Гомбо гуай хотод ирсэн юм байжээ.

	Манай багийнхан, аймгийнхаа хэмжээн дээр тэргүүн яваа учир тэр нэрээ алдаж хугалах тун дургүй юм. Улсын Их Хурлын сонгуулийн өмнө бас Хувьсгалын 30 жилийн ойн өмнө нэлээд ажил хийхээр төлөвлөсөн юм. Улсын Их Хурлын сонгуульд зориулан багуудын дотор үлгэр жишээ болохоор улаан булан ухуулгын байртай болъё гээд бид тэр ажлыг сэдэвлэн үүсгэсэн юм. Одоо бараг дуусаж байна гэж ярив. Тэгээд бид хоёр, орой Улсын Одонт хөгжимт драмын театрт жүжиг үзэхээр тогтож, буцаж явахдаа Сүхбаатарын хөшөөний дэргэдүүр ирэхэд Сүхбаатарын минь байгуулсан их хэрэг шиг, түмэн үед мөнхжих гэрэлт хөшөө гэж өвгөн хэлсэн нь надад тун сайхан санагдав. Тэгээд орой нь театрт жүжиг үзсэн Гомбо гуай хотод гуравхан хонохдоо ирсэн хэргээ бүтээж, хойшоо багийнхаа ажилд яаран буцахад нь би үдэж гаргаж өгсөн билээ.

	1951 он

	 

	
АМЬДРАЛЫН ЗАМД

	Тэр гурав, хоёр дахь шөнөө бас нойргүй юм бодоцгоон, бараг үүрээр унтаад, өглөө маш эрт үлдээд байгаа хөрөнгө нь болсон нэгэн ботго, хоёр ишиг, гурван хурганы дуу дуугаа авалцан буйлах, майлах дуунаас нэгэн зэрэг сэрцгээв.

	Хорлоо уруу царайлан босоод, өрхөө татаж, галаа түлээд цайгаа чанах зуур үглэх нь «Ганц хүн хүн болдоггүй, ганц цуцал гал болдоггүй гэдэг шүү дээ, тэгвэл манайх шиг ганц гэр явдаг айл, яаж айл болох вэ дээ, айл аймагтай сан бол арай ч иймд хүрэхгүй байсан даа» гэж хэлээд хадам эх нөхөр хоёрыгоо харав.

	Дашдоржийг аймаг орж тарваганы арьс гэрээлээд ирэхэд ар гэр сүйд болоод байжээ. Тэднийх хаваржаандаа буугаад удаагүй байсан бөгөөд эзгүй хойгуур нь гэнэтийн аюултай шуурга болж хамаг мал нь сүйдээд, юу ч үгүй болжээ.

	Тэгээд бодлого болсон гурван хүн, одоо яаж амьдрах вэ? гэдэг хэцүү асуултад орж, бие биедээ уурласан юм шиг дуугүй байцгаана. Саяын хэдэн өдрийн тэнгэр муухайд үе мөчний хууч өвчин нь хөдлөөд тун муу байсан эмгэн, одоо бага зэрэг тэнхэрч байгаа боловч барагтай бол бүлээцдэггүй хоёр хөл нь өвдсөн хэвээрээ хонин хөнжилд хучаастай хэвтэнэ. Сэтгэлд нь өглөө орой хоёр шуугин шаагин байдаг мал нь санагдаж, яагаад ийм чимээгүй байгаа билээ гэж бодохоос газар тэнгэр хоёр нийлчихсэн юм шиг болоод хэдэн мал нь уруудаж гэр орон нь хүртэл нисэж явчих гээд байсан аюултай шуурга нүдэнд нь үзэгдэж, сэтгэл нь харанхуйлна.

	Эмгэн, нээрэн одоо яаж амьдарна даа, бидний айл болж, аж төрдөг хөг ч өнгөрч шив дээ гэж бодоод хариу үг хэлж ч чадсангүй, дэмий л хэвтрээ засаад хүү бэр хоёрыгоо ээлжлэн харав.

	Хорлоогийн нүүрт томдсон юм шиг харагддаг хоёр нүд нь өтгөн хөмсөгний дотроос үргэлж инээмсэглэж байдаг бөгөөд хэзээ ямагт хөгжилтэй зугаатай ааш зан, ажил төрөлдөө чадамгай сайн нь эмгэний сэтгэлд их л таардаг билээ. Ганц гэр явдаг болоод хүн бүлгүйдэж, чадал хүчин мөхөстөх явдал аль олон тохиолдож байхад Хорлоо Дашдоржоос түрүүлэн хөдөлж ажлаа эрхбиш бүтээгээд, хэчнээн ч ядарч зүдэрсэн, тэглээ ингэлээ гэж илүү дутуу үг дуугарахгүй, харин нөхөр хадам эх хоёрынхоо сэтгэлийг засаж хөгжилтэй инээдэг зантай хүн юм.

	Одоо тэр хөгжилтэй байдал огт үгүй болоод, тулгар гэдэстэй түүний бие зүдэрч, сэтгэл зовсон нь илэрхий. Сэргэлэн хоёр нүд нь нуухдаж, царай нь барайгаад, хэдэн өдөр самнаагүй үс гэзэг нь сэгсийж төрөлхийнхөө байдлаас их л муухай болчихсон юм шиг байгаа нь, саяны шуурганаар ядарсан ядаргаа нь бас л гараагүй байгааг гэрчилж байв. Ганц гэр эвгүй юм. Айл аймагтай явбал дээр гэж нөхөр хадам хоёртоо хааяа хэлдэг байсан боловч, эх нь дургүй, үг цөөнтэй нөхөр нь эхийнхээ сэтгэлийг харах тул бас тэдний сэтгэлийг харгалзан Хорлоо хүчлэн ятгаж чаддаггүй байжээ.

	Хорлоо сайхан, хөөрхөн биш боловч бас муухай биш юм. Түүний ааш занг нэгэнт мэдвэл хэн ч дурламаар эелдэг ажээ. Урьд эхтэйгээ хоёул амьдарч байсан ажээ. Хэзээний ядуу айлын охин тул зөөлөн хатууг ихэд үзсэн, хар бор ажилд маш сайн хүн билээ. Эжийгээ нас барснаас хойш Дашдоржтой суужээ. Хөрөнгө мал гэхээр базаах юмгүй. Хорь шахам толгой малтай байжээ. Хоёр жилийн өмнө Дашдоржтой суугаад хоёр айлын мал нийлээд дөч шахам болсон нь гуч гаруй нь хонь ямаа, энэ жил нэмэх хоёр гунжийг оролцуулбал таван үнээтэй болох байсан бөгөөд хоёр тэмээтэй байсны нэг нь ботготой ингэ байлаа. Эд, үүгээр хэний ч царай хардаггүй амьдардаг байжээ.

	Эмгэн анхандаа Хорлоод төдийлөн таалалгүй байсан нь сүүлдээ ааш зангийг нь мэдэхтэй зэрэг хайртай болж гурвуулаа эвтэй сайхан амьдрах болоод, хүү бэр хоёртоо бахархан бие биедээ халамжтай ажил төрөлдөө сайныг магтаж, ёстой болсон зохисон хоёр нийлсэн юм. Насныхаа эцсийг, сайн хүү бэр хоёрын ачаар санаа амар өнгөрүүлнэ гэж сэтгэл тайван боддог байсан нь гэнэтхэн ийм аюулд учирчээ.

	Одоо тэр гурав бие биедээ уурлалцаагүй атал дуу ч үгүй, шуу ч үгүй байгаа нь ганцхан яаж амьдарна даа гэдэг өнөөх хэцүү асуултыг тус тусдаа тайлбарлан ядацгааж байгаа хэрэг билээ.

	Тэгээд хүүгээ харвал, үг цөөнтэй дээрээ бүр дуугүй болоод сууж байв. Эцэнхий царай нь бас л баргар болчихсон юм шиг санагдав. Уйтгарласан нүд нь тулгатай галаа ширтээд, цэвэрхэн шулуун хамрынхаа нүхээр тамхиныхаа утааг баагиулан суув. Уудам магнайд нь нэлээд олон үрчлээ суусныг эмгэн сая ажиглажээ. Хүүд минь хэдийдээ ийм олон үрчлээ суучихлаа гэж бодоод дахин сайтар харахад талийгаач эцэгтэйгээ улам адилхан болчихсон байв. Галын захад нөмгөн суугаад бодлого бодож байгаа нь яасан адилхан юм бэ, тэр жил ноёны өрөнд эцсийнхээ хэдэн малыг булаагдаад бас л яаж амьдарна даа гээд сууж байсантай нь ялгах юмгүй ажээ. Тэгэхэд мөн ч зүдэрч хоол олж иддэг байсан даа. Өвгөн маань жасын адуу хариулж, би айлд зарагдаж, хоёулаа сардаа ганц нэг арай гэж уулздаг сан. Ямар айл гэж үргэлж буянтай заяатай явдаг юм бол? Тэр үед миний зарагдаж байсан айлын голомтыг одоо хүү нь залгаад баян тарган хэвээрээ л байна. Ээ чааваас даа, манайх гэж ийм өөдлөхгүй үүдтэй айл байж дээ. Ардын засгийн ачаар, овоо нэг дэгжиж ирээд гэнэтхэн балрах гэж, аль насандаа хураасан нүглээр, хэзээ ямагт амьтны адаг болж явах учиртай юм бол? Би ч яах вэ, хөгшин хонины насгүй болжээ. Хоёр хүүхэд минь яана даа гэж бодно.

	Дашдорж, шөнөжин элдвийг эргэцүүлэн бодоод, сэтгэлдээ зохицсон олигтой аргыг огт олсонгүй. Хаврын тарваганд сайн гөрөөлөөд намар болтол ямар нэгэн ажил олж хийнэ гэж бодож үзэв. Намар сайн гөрөөлөөд өвөл гэж бодохтой зэрэг өвөл гөрөөлж чадахгүй, ганц муу унаатай, хаврын гөрөөнд улам муудна. Намар тарга хүч авхуулж чадахгүй нь лав, өвөл явгарах хэрэг болно. Одоо дэлгэр сайхан цаг ирж байхад гаднаа малгүй, нутгийнхаа олны адаг болж явахаар аймаг дээр юм уу, Улаанбаатар хотод гэрээрээ нүүж очоод ямар нэгэн ажил хийе гэж нэг бодов. Тэгээд урьд цэргийн алба хааж байхдаа Аж үйлдвэрийн комбинатаас өөрийн ангийн захиалан хийлгэсэн биеийн тамирын гутлуудыг авахаар очоод үзсэнийгээ санав. Өвлийн хүйтэнд нэлээд даарч очоод нэгэн тасагт ороход дулаан сайхан илчээр нүүр бүлээцүүлсэн цэвэрхэн том тасалгаанд өдий төдий машин нижигнэн, голдуу өөрийн нь үеийн залуучууд ажиллаж байсныг бодов. Нэгэн залуухан хүүхнээс, дөнгөж сая хийж дуусаад байсан савхин гутлыг харж, та хэдэн цагийн дотор нэг гутал хийдэг вэ? гэж асуухад циркт тоглодог илбэчин хүн шиг хоёр гарынхаа алгыг тэнийлгэн дээш өргөснөө «ингээд л хийчихдэг юм даа» гэж учир нь олдохгүй олон дохио үзүүлэн алиалаад явчихсаныг одоо бодоход Хорлоотой ааш зангаар төсөөтэй хүн байж уу даа гэж бодов. Би анхан тэр эмэгтэйг хүнтэй харилцахдаа яасан аальгүй зантай юм бэ гэж бодож байсан билээ. Хожим бодож үзвэл, ажилчин хүн гэдэг чинь цаг минутыг алт шиг ашигладаг болоод, над тайлбарлан ярьж ажлынхаа цагийг сүйтгэхийн оронд, тэгж тоглоомоор өнгөрүүлсэн юм байна шүү гэж мэдсэн билээ. Гэтэл чи тэнд очоод ямар ажил хийх вэ? Юу хийж чаддаг билээ? Тийшээ гэр орноо нүүлгэнэ гэхэд бас зардал хэрэгтэй, тарваганы гэрээтэй, энэ жилдээ амжихгүй ажил болов. Бас хөгшин эх минь өссөн төрсөн орон нутгаасаа хаашаа ч явахгүй гээд зүтгэвэл яана? гэж бодоод эхийнхээ зөрүүдэд баахан уур хүрмээр болж ирснээ, түүний шаналсан царай дахь олон үрчлээнүүдийг хараад үрчлээ бүр нь үзэж өнгөрүүлсэн зовлон зүдүүрийг нь илчлэх мэт санагдуулж, хөөрхий намайг тэжээж хүний зэрэгт хүргэх гэж хэчнээн зовж зүдрэв дээ, үлдсэн энэ хэдхэн насанд нь хүслээр нь байлгаад үхүүлсэн дээр гэж өрөвдөөд бүр ч бүтэхгүй ажил санагдав. Үгүй, манайх яагаад ийм болчхов оо гэж бодогдоод ингээд ингээд гэсэн мэт олон шалтгаан түүнд бодогдоно.

	Хорлоо минь дан биетэй сэн бол ч иймд хүрэхгүй байсан даа. Заавал миний эзгүйгээр ийм явдал болох гэж дээ. Хорлоогийн хэлдэг түмэн зөв, юунд өдий болтол ганц гэр, олноос онцгой тасархай явсан билээ. Ноднин намар хур бороогүй, энэ жил газар оройтож гарсан учраас мал сайн таргалж чадсангүй, өвөлд сайн бэлтгэх хэрэгтэй. Хадлан бордоо дулаан хашаа саравч бэлтгэ. Хувийн жижиг аж ахуйтан бол ямагт байгалийн эрхшээлийн дор байдаг юм гээд Зөвлөлт улсын хамтын аж ахуйтны чинээлэг сайхан амьдралаас жишээ болгон ярьж байсан ухуулагчийн үг санаанд нь оров. Тэр цагт, байгалийн эрхшээлд байдаг гэдэг юу гэсэн үг вэ? гэж тун хайхрамжгүй сонсож байсныгаа одоо буруушаамаар болжээ. Тэр хэлээд байсан үг нь энэ байна шүү дээ. Намар яаж ийж байгаад жаалхан ч гэсэн хадлан авсан болоосой. Хавар намрын хөнгөн аятай хашаа хороог бэлтгэж авах минь яалаа. Хэрэв тийм бэлтгэлтэй, бас айл аймагтай сан бол бид арай ч ингэхгүй байсан болов уу? Ёстой, гэм нь өмнөө, гэмшил нь хойноо гэдэг надад ирж дээ. Энэ хавьд манайхаас өөр ингэж хөрөнгөөрөө баларсан айл алга. Айл аймагтай явахыг хэчнээн бодсон боловч ээж минь даанч дургүй байснаас энэ шүү дээ. Үгүй ээжийн буруу биш, би Хорлоогийнхоо үгэнд ороод ээжээ ятгасан бол юу ч хэлэхгүй байсан гэж бодов. Тэгээд амьдрах өөр ямар ямар зам байна вэ? гэж олон янзаар бодож үзсэн авч, нутагтаа үлдэж айл амьтны ажил хийж амьдрахаас өөр олигтой шийдвэр олдохгүй байлаа. Гэвч үүнийгээ эхнэр ээж хоёртоо урьдал болгон хэлэхээс татгалзан, тэдний юу хэлэхийг хүлээж суув.

	Тэр хоёр бас л иймэрхүү юм бодоцгоох боловч сэтгэлд нь тохирох зам биш мэт санагдаж байжээ. Эдний ийнхүү чимээгүй нам гүм байдлыг энэ удаа нохой нь хуцаж өөрчлөв.

	— Хүн ирэв үү дээ хүүхээ! гэж ээжийгээ хэлэхэд Дашдорж гарав.

	Хамаг малыг нь сүйтгэсэн өнөө муухай ааштай тэнгэрийн ор мөр ч үгүй болоод, тунгалаг наран гэрэлтэж, хөх униар татсан хаврын сайхан өглөө байв. Хүн алга. Малтайгаа ижил дасал болчихсон хоточ нохой нь уйдахдаа ийш тийшээ дэмий хуцан гүйж байгаад эзнийгээ харж уйтгарласнаа илчлэх мэт учиргүй эрхэлж гарав.

	Яасан сайхан өдөр болох нь вэ дээ гэж бодоод эргэж хартал хот нь харлаад, юу ч үгүй, чимээ анир ч үгүйд дүүрэн хотлоод байдаг мал нь үзэгдэх шиг болж, энэ чинь юу билээ гэсэн шиг сэтгэлд хар буугаад ирэхэд уяатай ганц ботго нь Дашдоржийг хараад эхийгээ асуун сураглах мэт уянгалуулан буйлж нүднээсээ том том нулимс унагааж, алсыг ширтэн бараа харж байв. Иш манай байгааг дээ гэж бодохтой зэрэг аяндаа нүднээс нь нулимс дуслав. «Бид гурвын сэтгэл энэ хот шигээ харлаад үлдэж дээ» гэж амандаа хэлээд нулимсаа нууж гэртээ ороход эхнэр нь шингэн хар цайгаа чанаад, урт гэгч санаа алдан уудалж байв. Тогоо нь бас, гадаа байгаа хот, сэтгэлд нь харанхуйлж байгаа уйтгар гунигтай адилхан хар болчихсон юм шиг санагдлаа.

	 

	* * *

	 

	Дашдоржийн нутаглаж байгаа энэ газрыг холоос харахад өргөн тал мэт харагддаг билээ. Дэргэд нь ирэхээр тийм биш, хоорондоо маш адилхан олон давхар гүвээ нугачаанууд бөгөөд нугачаа бүрд айл хаварждаг ажээ. Нутаг бэлчээрийн байдал нь хангай говь хоёрын зааг нутаг болов уу гэмээр харагдана.

	Дашдоржийнх хаваржаанд хамгийн урьдаар буусан тул ойр хавь айл байхгүй авч саяын шуурганаар хэрхэн юу болсныг нутгийн улсууд хэдийн сонсоод сайн муу хэлэлцэж эхэлжээ.

	Навааныг өчигдөр орой гэртээ харихад ах нь энэ мэдээг олж сонсоод байжээ. Наваан өглөө эртлэн босож Дашдоржтой уулзах хэрэгтэй хүн шиг яаран давхиж гарав. Шинэхэн хүрэн цэмбэн дээл дээр шар дурдан бүсийг морин дээр явахад түшигтэй гэдэг нэрийдлээр хэтэрхий өргөн ороогоод, тарган хээр морин дээрээ дэгжин янзаар хазгай сууж, жолоо хумилгүй хатируулан явав. Түүний залуухан махлаг бор царай дахь залирхаг шар нүдэнд ихэмсэг байдал тодрох бөгөөд шулуун хамрын доорх зузаан уруулаа ямагт жимийж байдаг нь дэндүү дарвагар амаа хамхиж байгаа биш харин үл тоох ихэмсэг төлөвийг үзүүлж байгаа нь тэр болой. Хаашаа л бол тийшээ нахилзсан уян хатан бие нь ажилд ихээхэн төсөө болов уу гэмээр.

	Өмнөө байгаа олон намхан гүвээнүүдийг дав давсаар зорьсон газраа ойртож явахдаа чухам ямар шүү үгээр өдөж яриагаа эхлэх билээ, юу ч гэсэн шуурганд сүйдсэнийг нь мэдээгүй, зүгээр явдлын далимд эмээгийн биеийг асуух гэж очсон болъё. Гэтэл цаашаа учир нь олдоно биз гэж бодож явав. Сайн морь нь төдхөн Дашдоржийн гадна хүргэхэд уйдсан нохой нь морин дээрээс унагачих гээд байв.

	Элсэрхэг хазгай энгэр дээр, ганц гэр өнчин юм шиг харагдаад гаднаа сүрхий нохой, ганц ботгоноос өөр юм байхгүй нь түүний сэтгэлд ирсэн хэрэг бүтэхийн тэмдэг шиг санагдав. Тэртээ судагт аргамжаатай ганц цагаан морины хавиргыг эндээс тоолчихмоор тул ганц морь нь эдэлгээгүй юм байна гэж бодоод «нохой хорь» гэж чанга дуугарахад Хорлоо яаран гарч ирлээ.

	— Танайх чинь нохойгоо хорьж өгдөггүй яасан айл вэ? гэж дооглосон янзаар хэлээд гэрт орж, эмгэнтэй золгон үнсүүлээд Дашдоржтой мэндлэн, малчдын заншлаар мал сүрэг тарган тавтай, нохой шувуу өлзийтэй юу гэх зэрэг олон зүйлийг нэгэн зэрэг асууж ярилцав.

	Навааных хэзээний баян айл юм. Эмгэн урьд эднийд зарагдаж байхдаа Навааныг Дашдоржийн хажуугаар үүрч дүүрч өсгөсөн тул Наваанд хайртай байдаг ажээ. Өдөр тийшээ бие нь бүр гайгүй болж, орноосоо босоод байсан эмгэн, төрсөн хүүгээ ирсэн мэт баярлаж, юу байгаагаараа дайлах зуур, тоож ордоггүй, цагаан сараар ирж золгоогүй гэх зэрэг гомдол гаргахыг бодсон боловч түүнийгээ ярьсангүй.

	— Бид ч хэцүүдээд байна шүү дээ гэж яриагаа эхлээд, яаж баларсныгаа нэгд нэгэнгүй ярьж гарав. Тэгээд би хууч өвчтэй, бэр минь хөл хүнд, хүү минь эзгүй байгаад ийм аюулд орчлоо доо гэж яриагаа дуусгахад, Навааны царайд өрөвдсөн байдал төрж «үгүй бас бүтэлгүй юм болж дээ. Тоогүй дээ» гэж толгой сэгсрэн «нээрэн ч аюултай шуурга болсон доо, манайх бас хэд гурван юм үхүүлчихсэн шүү. Ийм хоёр хүн арга байж уу!» гэж эмгэн, Хорлоо хоёрыг хараад

	— Тэгээд та нар одоо яая гэж бодож байна даа гэж гэдрэг суухад

	— Одоо яахыгаа ч мэдэхгүй болчхоод байна даа хүү минь. Биднийг наашаа харах ах дүү хэн байх вэ дээ гэж эмгэнийг санаа алдан хэлэхэд, энэ үгээр надаас тусламж гуйж байна гэдгийг Наваан ойлгов.

	Тэгээд, өрөвдөгч хүний дүр үзүүлж:

	— Нэгэнт ингэж сүйд болчихсон та нарыг харсаар байгаад зүгээр байлтай биш дээ. Бид ямар бие биеийгээ мэдэхгүй биш. Эхнэр бид хоёр гэж бас нэг зовсон амьтад, өдий төдий малтай гээд тэднийг ээлжлэн харахад, цөм цаашаа юу ярихыг хүлээж чих тавин чагнаж байв. Дашдоржийн томоотой бор нүд нь Навааныг яг ширтээд байснаа түүний харцаас далдирах мэт эхийгээ харав. Наваан:

	— Бас муу хөгшин ах минь тус болохоосоо ус болох нь их болдог болчхоод, хүн бүлгүй, ядаж эхнэрийн бие өөдөлдөггүй гэхэд эмгэн бид гурвуулаар ажлаа хийлгээд ах, эхнэр хоёрынхоо хийх хувийг хөнгөтгөх гэж байна гэдгийг мэдэв.

	Тэгээд Наваан инээж:

	— Би та нартаа тус бололгүй яах вэ. Өөр хэндээ тус болох вэ? Ёстой өнөө дэм дэмдээ, дээс эрчдээ гэгчээр хэн хэндээ тус болцгооё доо. Та нар ч ингэж хар нутаг дээр ганц гэр, гаднаа малгүй амьтны адаг болж байхаар, манай гадаа очоод буучих гэж яриагаа үргэлжлүүлэв.

	Хар нутаг дээр ганц гэр гэдэг энэ үг Хорлоог ихэд бачимдуулав. Үнэхээр үдэш орой гарч ороход хань бараа болж байдаг хэдэн мал нь одоо байхгүй болоод, өнчин ганц ботго, хэдэн ишиг, хурганы дуу чихэнд нь бүр чийр болоод сэтгэлд нь эвгүй аймаар байдаг ажээ.

	— Манай саалийг саана биз, бид сайнаар яривал садан төрөл болох улс хойно доо гэхэд, 

	— Чухам аа хүү минь. Бид гэдэг ингэж хэцүүдсэн улс байна. Танайхыг ямар мэдэхгүй биш, бид энэ зундаа танай саалийг сааж гэдсээ цайлгаж зусъя гэж эмгэн шууд толгой мэдэн зөвшөөрч хэлэв. Ирсэн хэрэг бүтэх тийшээ хандаж байгаад Наваан баярлаж:

	— Энэ бол зарцалж байгаа хэрэг биш шүү дээ. Одоо цагт тийм явдал хаа байх вэ. Бие биедээ тус болж, чадах ядахаараа, бидний ажил улсын ажил, миний хэдэн мал ч улсын хөрөнгө хойно, улсын албыг залгуулж байгаа хэрэг. Та нар манайхаас 15 хургатай хонь авч өөрсдөө саана биз. 20-ыг ч яах вэ. Тэгээд манай нүүдэл суудал сүү саальд л тус болж байгаарай. Тэгээд цаашаа өвөл тийшээ бас яриа хөөрөө таараад учраа ололцоно биз, тийм үү дээ гээд хүн бүрийг асуух мэт харахад, эмгэн үг дуугүй зөвшөөрч байв. Дашдорж ч бас зөвшөөрөв. Хорлоо, нэгэнт эд зөвшөөрснөөс хойш би дуугараад ч яах вэ гэсэн байдалтай байв.

	— Би маргааш ачлага явуулъя. Тэгээд бушуухан нүүж үз. Энд та нарт ямар аятай байв гэж дээ гээд одоо миний хэрэг бүтсэн гэж бодоод явахыг завдаж за ийм байна даа. Би ийшээ бас яаруу ажилтай явна. Маргааш та нарт ачлага явуулна. Амжвал өнөө орой ч хүргүүлэхийг бодъё гээд яриагаа дуусгаж их л тус болчихсон хүн шиг, та нарт үүнээс өөр ямар зам байх вэ гэж дотроо бодоод салах ёс хийхдээ эмгэнд та манайхтай хамт буухаараа ахтай хууч яриад хэн хэндээ зугаатай аятайхан болно доо, ах таныг үргэлж л сураглаж байдаг юм. Одоо та нарын үетнээс ер нь цөөхөн хүн байх шив дээ гээд зовсон сэтгэлийг нь тайтгаруулав гэж бодоод гарч одов.

	Наваанд цаашаа явах хэрэг байхгүй бөгөөд нэгэнт хэрэг бүтэх болсноос хойш Дашдоржийнхоос бушуухан гарахын тулд ингэж хэлжээ. Наваан бол 900 шахам малтай, өөрөө баян айлын ганц хүү учир эрх танхи өсөөд ажилд муугаас гадна дургүй, ямагт бусдын хүчийг энэ тэр аргаар ашиглан явдаг хүн билээ. Тэртээ эцгийн дүү болох, урьд лам байсан нэгэн өвгөн, эхнэртэйгээ гурвуулаа байдаг бөгөөд ах нь нааш явуулсан хэрэг байжээ.

	Нэгэн залуу хүн эхнэртэй нь нууц ханилсан болж, хоёр жил шахам зарагдаж байгаад, ноднин намар салаад явчихсанаас хойш бүр ч сандарч байжээ. Хэрвээ Дашдоржийнхыг гаднаа буулгаад авбал эх нь хэдийгээр тэнгэрийн муухайд хөдөлдөг үе мөчний өвчтэй боловч бүгдээрээ ажилд сайн, байдал зүйг нь харж байгаад өвлийн хоол, зуны саалиар хэдэн жил хөдөлмөрийг нь ашиглачхаж болмоор санагдаад, ахынхаа үгэнд ороод ирсэн нь анхныхаа алхмыг ингэж зөв хийгээд буцаж яваа хүн ажээ.

	Одоо бушуухан ачлага явуулъя, зайлуул, миний үгнээс гарахгүй байна шүү. Арга ч үгүй юм биз дээ. Ингэж ядарсан улсад өөр ямар арга байх вэ дээ. 20 хургатай хонь арай ч ихдэв үү дээ, гэвч яах вэ гэж их л тус болчихсон хүн шиг бодож явав.

	Навааныг явчихсанаас хойш тэр гурав, баахан ярилцав. Хорлоо нэг ёсны айлын зарц гэсэн үг шүү дээ гэж татгалзмаар байснаа өөр оновчтой арга олж чадаагүй, бас хар нутаг дээр уйдсан сэтгэлд нэг тийшээ зам олдсон нь зүйтэй бөгөөд нөгөө талаар хадам эхийн шийдвэр тул эцэстээ бүрэн зөвшөөрөв. Дашдорж:

	— Яах вэ энэ жилдээ та хоёр саалийг нь саана биз. Лав л хоногтоо тарагтай байх болно. Би адууг нь хариулаад ганц морио гамнана, тэгээд тарвага агнаад байхад идэж уухаар дутахгүй, өвөл болохоор Наваан өөрөө ажилд муу, эхнэр нь муу, бас л бидний царайг харна. Тэгээд идэш уушиндаа нэмэр болох юм олно. Ингэсээр байгаад нэг хөл орж болох байгаа гэв. Тэгээд гурвуулаа ярилцаж тохироод, маргааш нүүхээр шийдээд байтал Навааны явуулсан хөсөг иржээ.

	Тэр гурав маргааш нүүнэ гээд үдэш орой болтол юм хүмээ эмхлүүлэн мунгинаж байтал, гадна хүн ирээд буусныг мэдсэнгүй, гэнэт үүд сөхөгдөж хүн орж ирээд мэндлэхэд дуугаар нь Бадамдоржийг гэж Дашдорж танив. Тэр хоёр урьд цэрэгт хамт байжээ. Авдар саваа уудлан лаа олж барив.

	Энэ хүн сумын намын үүрийн нарийн бичгийн дарга юм. Хөрслөг хүрэн царайтай, бүдүүн сүрлэг биетэй боловч хөдлөх аашлах нь маш хөнгөн хүн билээ. Цэнхэр даалимбан дээлээ өргөн суран бүсээр бүсэлж, зүүн хажуу руугаа бичгийн цүдгэр том сав зүүсэн нь жижигхэн монгол цоожтой ажээ. Цогтой нүд нь сэргэлэн, маш тайван байдалтай энэ хүнийг эмгэн, Хорлоо хоёр урьд танихгүй учир юун хүн юм бол? гэж гайхаж байжээ. Цай уух завсраа, яагаад чухам ийм аюулд учирсны нарийн учрыг асууж эхлэв. Дашдорж, осолдон, эрт өвөлжөөнөөсөө гарсан, өөрөө эзгүй байсан, эх эхнэр хоёрынхоо аргагүй байсан байдлыг дурдаж, одоо Наваантай «хамтарч» ажиллахаар болсон, түүний амласан зүйлийг хүртэл нэгд нэгэнгүй ярив.

	— За тийм байдаг байжээ гээд баахан дуугүй сууснаа:

	— Өөр арга тун олдсонгүй юу? гэж Дашдоржоос асуув.

	— Өөр ямар ч арга байх вэ дээ. Ингэж л сүйдээд байна гэж Дашдорж урам хугарсан байдлаар хариулав.

	— Энэ шуурганаар манай сумын зарим айлуудын мал бага сага үхсэн. Гэвч танайх шиг ингэж хөөрхийлөлтэй болсон айл алга даа. Та гурвын энэ зуны хөдөлмөр хорьхон хургатай хонины саалийн үнэтэй юм биз дээ. Их л хямдхан хөдөлмөр байна гээд бодосхийн: — Айлд зарагдахаас өөр арга олдохгүй байна гэж үү дээ? Надад бол олон арга зам байх шиг санагдах юм. Тийм биш үү? гээд тэднийг ажиглавал, Бадамдоржийн үгийг төдий л ойшоосон шинжгүй байв.

	— Бидэнд үүнээс өөр ямар арга байх вэ дээ хүүхээ. Навааны манай хоёр ч зан зангаа мэдэлцсэн улс л даа гээд энэ хүн, хүнд тус болж чадахгүй мөртөө дэмий ярьж байх юм гэж бодоод, Наваанаас хойш сэтгэл нь бага зэрэг тайвширсан эмгэн, чөлөөтэй цагтаа хийдэг ажил нь болсон шар модон эрхээ имрэн сууна.

	— Аргатай, чадалтай улсад бол ч, өөр олон арга зам байдаг биз. Би ч тэр болгоныг нь сайн мэддэггүй шүү гэж Дашдорж шууд үнэнээ хэлэв.

	Тэр чинь л муу байна даа. Мэддэг байх хэрэгтэй гээд Дашдорж, Хорлоо, эмгэн гурвуулыг их л хайрласан нүдээр хараад: — Урьд цагт бол ч ядуу хүн үнэхээр яах ч аргагүй байлаа. Танайх шиг ийм болчихсон айл бол ёстой үнсэнд хаясан шалз шиг болох байжээ. Одоо бидний үед тийм биш ээ, манай улсын бүх ажил явуулга ард биднийхээ төлөө байдаг болохоор шударга ард хаана ч гэсэн газардах ёсгүй юм. Хамгийн наад зах нь та нар улсаас удаан хугацааны зээлэг авч болох байна. Нэгдэл, сангийн аж ахуйд ажиллаж болох байна гэх зэрэг тэдний ухаан санаанд огт ороогүй олон юмыг хэлж өгөхөд Дашдорж, Хорлоо хоёр нээрэн тийм шүү гэж бодоцгоов.

	— Бас та хоёр шинэ бичиг мэддэг мөртөө ном сонин уншдаггүй юм уу даа. Ингэж амьдрах аргаа олохгүй мухардаж суудаг чинь ном бичиг уншдаггүй орчин тойрныгоо мэддэггүйн харгай шүү дээ гэж зэмлэв.

	Дашдорж Хорлоо хоёр шинэ бичигт суралцаад дунд мэдэгчээр тайлагдсан боловч, ном сонин захиж уншдаггүй, мэдлэгээ нэмэгдүүлэхийг хичээдэггүй, сурсан бичгээ ашигладаггүй байсныгаа Бадамдоржийн зэмлэн хэлсэн үгнээс мэджээ.

	Гэтэл гадна нохой шуугиулан хүн ирэв. Тэр хүн Бадамдоржийг эрж ирсэн ажээ. Үнэгэн лоовуузаа шилэн дээрээ тохож, сайхан элдүүртэй хуучивтар өнгө нэхий дээлээ хөөргөн бүсэлсэн, өргөн шанаа нь өтгөн хуузтай, гурвалжин хөмсөгний дотроос гялалзах галтай нүд нь их л сэргэлэн, тамир тэнхээ ихтэй баймаар энэ хүн, намын үүрийн даргатай, нэгдлийн мал саяын шуурганаар яаж өнгөрснийг ярьж гарав.

	— Их хэцүү юм болсон боловч нэгдэл бэлтгэл сайтай байсан болоод нэг ч мал гарзадсангүй. Харин замын дагуу дахь ардын аж ахуйтны мал мэр сэр сүйдсэн бололтой. Таныг энд байгаа гэж дуулаад ирлээ гэж яриагаа дуусгав. Бадамдорж тэр хүний яриаг анхааралтай сонсоод:

	— Дамдинсүрэн ээ, би чамтай энд уулзана гэж огт санасангүй шүү. Харин их завшаантай хэрэг боллоо. Нэгдэл хонио хариулах айл олсон бил үү? гэж асуув.

	Дашдорж «Дамдинсүрэн ээ» гэж дуудахад нь энэ хүн нэгдлийн мал аж ахуй эрхэлсэн дарга Дамдинсүрэн гэгч болох нь ээ гэж мэдэв.

	— Олоогүй байгаа. Гишүүддээ хуваарилж хариулуулна гэхээр мал нь дэндүү ихэдчих гээд байзнаж байна гэв.

	— Тэгвэл би танайд нэг боломжтой сайн айл олж өгье. Нэг айлд хэчнээн хонь өгч хариулгаж байгаа юм бэ? гэхэд, 

	— Өөрсдийн нь малчны байдлаас болж байгаа даа. Цөөн малтай айлд бол 200 хүртэл ч өгч болно. Та манайд ямар айл олж өгөх нь вэ? Мал авч хариулъя гэсэн улс ч зөндөө л байна л даа гэж Дамдинсүрэн хариулав.

	— Энэ Дашдоржийнхыг гээд эдний хэрхэн сүйдсэн, бас Навааныд зарцлагдахаар болсон зэргийг товчхон ярьж: — Ийм болчихсон айл байна. Та эдэнтэй ярьж үз гэв.

	Дамдинсүрэн тэр гурвыг тойруулан харахад, энэ хүн бидэнд ямар л тус болов гэж дээ гэж эмгэн бодож суув.

	— Та энэ айлыг мэдэх юм бол надад ч татгалзах зүйл алга л даа гэж намын үүрийн даргад хэлээд, эргэж Дашдоржийнхонд хандаж

	— Хорин хонины сааль гэнэ ээ дэндүү бага байна. Манай нэгдлээс 200 хонь авч хариул л даа. 70-аад нь лав хургатай хонь байгаа байх, түүний саалийг сааж, өөрсдөө ашигла, дулааны улирлын 7 сард нэгдлээс цалин өгөхгүй, сааль сүүгээр нь төлнө, бусад саруудад бол хонь, нэг бүрд өдрийн гурван мөнгөний хөлс олгоно гэв.

	Дамдинсүрэнгийн энэ санамсаргүй, сайхан ярианд анхаарал нь татагдсан эмгэн эрхээ тоолохыг ч мартчихаад байснаа:

	— Яана гэнэ ээ хүүхээ? Хургатай 70 хонь гэнэ ээ саалийг нь үнэгүй хэрэглэх гэж үү? гэж лавлан асуув.

	— 70 хургатай хонь ий! Манайх ийм олон хонь ердөө сааж байгаагүй. Навааных 20-ыг гэсэн шүү дээ ээжээ гээд Хорлоогийн нүүрт инээмсэглэл илэрч байв. Малгүй болсноос хойш Хорлоо анх удаа ингэж инээжээ.

	Дамдинсүрэн яриагаа үргэлжлүүлэн:

	— Бид нэгдлийн малыг хамаагүй хүнд хэрхэвч өгөхгүй, ихээхэн итгэж найдсан хүндээ өгнө. Тийм биз дээ, намын үүрийн дарга аа! гэхэд, 

	— Эднийг итгэж болно гэдгийг би батална. Саяын шуурганаар юм юм давхцаад энэ болж дээ гэж Бадамдорж тэднийг үнэн голоосоо батлан хэлэв.

	— Ээ дээ бас, юм мэдэхгүй хүн муухай юм даа, өрх татаж өглөө болсныг мэдэгдсэн юм шиг болгож дарга нар минь. Та бүхэн биднийг сайхан сэнхрүүлж, өглөө гээд нэгдлийн гишүүн биш хүнд малаа өгөх үү? Би гишүүн болъё гэвч хувь оруулах мал байхгүй. Одоо яадаг билээ гэж хамгийн ихээр зовоож байсан зүйлээ асуув.

	— Найдвартай хүнд бол ч өгч болно. Хувь оруулах хөрөнгө ч яах вэ, хөрөнгөөр нэгдэхээс гадна хөдөлмөрөөрөө нэгдэх ёс бий. Та хэрэв гишүүн болж хөдөлмөрөө нэгтгэвэл нэгдлийн фондод хэд гуравхан төгрөг нийлүүлэх болно гэв. Дамдинсүрэнгийн үг нэг бүрийг анхааран сонсож байсан тэр гурав, бие биеийгээ «яах вэ» гэсэн шиг ширтэн хараад эх, эхнэр хоёрынх нь царайд баяр баясгалан гэрэлтэж байх шиг харагдахад зориг орж:

	— Бид ер нь нэгдлийн гишүүн болоод хөдөлмөрөөрөө нэгдье гэж бодож байна. Би нэгдлийн хөрөнгийг нүдний цөцгий мэт хайрлан хамгаалж чадна гэж Дашдорж эрс шийдвэрлэн хэлсэн энэ үгээ, дүлий улстай ярьж байгаа юм шиг нэлээд чанга хэлчихсэнийгээ өөрөө мэдэв. Цаад хоёр нь Дамдинсүрэн Бадамдорж хоёрын юу хэлэхийг хүлээж, арай хэлсэн үгээ буцчихгүй байгаа гэсэн мэт байлаа.

	— Гишүүн болоход болно. Гэвч урьдаар нэгдлийн гишүүдийн хурлаар хэлэлцүүлж авдаг юм. Би бодвол болно байх гэж итгэж байна. Намын үүрийн дарга нөхөр Бадамдорж ч дэмжинэ байх. Хэрэв миний хэлснийг зөвшөөрвөл Дашдорж та маргааш нэгдэл дээр оч. Тэндээс тэрэг хөсөг олж аваад нүүнэ биз. Ганц гэр явдаг ч тусгүй дээ. Эрхбиш айл амьтантай явж бай. Ан гөрөө хийдгийг тань би мэдлээ. Ганц муу морио энэ зундаа таргалуулна биз. Нэгдэлд эмнэг адуу нэлээд бий, түүнээс сургаж унаад ангаа агнаж, малаа хариулахад ашиглаж болох юм. Тэгэхдээ бас сургасан эмнэг бүрд хөдөлмөр өдөр ноогдуулж шагнал олгоно гэдгийг битгий мартаарай гэх зэрэг огт санаанд ороогүй, урьд өмнө сонсож мэдээгүй сонин сайхан зүйлийг ярив. Тэгээд тэд ярьсаар байгаад Бадамдорж, Дамдинсүрэн, хоёрын өгсөн зөвлөгөөнийг бүрэн зөвшөөрч, нэгдэлд орохоор буцалтгүй шийдлээ. Тэр хоёр нэгэнт үдэш орой болсон тул ойр хавь айл байхгүй гээд Хорлоогийн хийж өгсөн ядмаг хоолыг их л амтархан идэцгээж, эрт урьд болоод одоо үеийн ард түмний аж амьдрал зэрэг элдэв сонин юмыг ярьцгааж инээдэм хөөрөөн бололцон гэр дүүрэн баяр баясгалан болов.

	Тэр гуравт шинэ бөгөөд сайхан зам олдсонд уйтгар гуниг бүрэн арилж, өнөө өглөөний сайхан тэнгэр шиг цэлмээд, хар дарж зүүдэлсэн муухай зүүднээс сэрсэн мэт сэтгэл тайван, бүтэн нойртой унтацгаав.

	 

	1953 он


БОЛСОН ЯВДАЛ

	 

	Нэг

	Төмөр замын... станцын бага сургууль, 12 дугаар сарын 31-ний өдөр хичээлийн жилийн эхний хагасын сурлагыг дүгнэж хурал хийгээд тарав. Багш Дулмаагийн шинэ анги 100 хувь сурлагатай гарч, тэргүүн байр эзэлсэн учир энэ өдрийн хурлын гол асуудал болж сайшаагдан яригдлаа. Бусад багш нар. Дулмаад баяр хүргэж, түүний шаргуу ажиллагааг сайшаан цаашдаа улам их амжилт, гаргахыг хүсэцгээхэд Дулмаагийн дүгрэг цагаан царайд улаан туяа харвах мэт болоод:

	— Итгэж амжилт гаргасан явдал, миний сайных биш, та нөхдийн тусламж болоод миний сурагчдын авхаалж сэргэлэнгээс болсон юм гэж арайхийн эвлүүлж хэлээд, тэндээс бушуухан холдохыг бодсон шиг байлаа.

	Баяр хөөр болсон сэтгэлд нь ангийн хүүхдүүд санагдаж бяцхан гараа өргөцгөөн асуусан зүйлийг нь урьдаж хариулах гэж эрмэлзэж байгаа нь үзэгдэх шиг. Тэгээд тэр хөөрхөн хүүхдүүдийг хүмүүжүүлэх үүрэг оногдсон явдал ард түмний хэчнээн их итгэл найдвар болохыг улам бүр ухамсарлаж, урам зориг төрж байв.

	Хурлын тасалгаанаас дөнгөж гарахад энэ баяртай байдлыг нь эвдсэн эвгүй үгтэй нэг цахилгаан ирсэн нь «Очир өнөөдөр гэнэтийн осолд учраад үхлүүт байна. Түргэн ирж уулзана уу? Гаваа» гэжээ. Ирсэн цахилгааныг хэд дахин уншаад царай нь хачин болж тэр дороо эргэж захиралтайгаа уулзаж учраа гарган амралтын хэд хоногтоо хотод байх зөвшөөрөл аваад 2 цагт галт тэрэг явах байсан боловч завшаантай тааралдсан аян замын машинд сууж Улаанбаатар орохоор гарав.

	Машин дотор уйтгар гашуу, гүн бодлого болоод явахдаа, зөөлөн цас лавсан орж, салхины шилийг шавж байгаа, цас тогтоод цардмал замаар явган шуурга гүйж, зэрвэсхэн харахад цагаан гол урсаж байгаа мэт харагдаж байгаа, өвлийн манант өдөр замын хажуугаар үл мэдэг жирэлзэн үзэгдэх утсаны мод, салхи шуурга гэнэт дайрч байгаа шиг их чимээ гарган зөрж байгаа машинууд алийг нь ч ажиглахгүй, ганцхан «Очир минь. Очирт минь ямар аюул, гэнэтийн осол тохиолдов. Тэр лав авто машин буюу мотоциклд осолдсон байх» гэж нэг хэсэг бодов. «Эсвэл үйлдвэр дээрээ суурь машины дэргэд ч байж болох юм даа. Амьд уулзаж чадах болов уу. Очиход минь хаана ямар янзтай байх бол» гэж заримдаа горьдолтой мэт, заримдаа огт горьдолгүй болсон шиг ганцхан түүний төлөө бодож байгаа сэтгэлээ захиран өөрчилж чадахгүй явлаа.

	Дулмаа өнгөрсөн жил багшийн сургууль төгсөөд нөхөр Очирыгоо дургүйцсээр байхад нь залуучуудын байгууллагын уриалга ёсоор хөдөө ажиллах санал гаргаад энд ирсэн юм. Ингэж шийдсэн нь өөр бас нэг нарийн учиртай юм. Очир, Дулмаа, хоёр гурван жилийн өмнө шинэ жилээр залуучуудын үдэшлэг дээр анх танилцаад уржнангийн шинэ жилийн шөнө харилцан янаг сэтгэлтэйгээ мэдэлцэж амьдралаа үүрд холбох тухай ярилцсан ажээ. Түүнээс хойш Дулмаа, Очирын эх Дуламцэрэн, бүсгүй дүү Гаваа хоёртой нь танилцаад, сүүлдээ нэгэн гэрийн эвтэй сайхан халуун ам болцгоосон юм. Дулмаагийн заавал хөдөө ажиллахыг хүссэн шалтгаан нь нөхөртөө дэндүү хайртайгаас болсон гэж болно.

	Хайртай юм бол хамт байхаас юунд татгалзсан юм бэ? гэвэл учир нь нэлээд нарийн ажээ. Очиртой хамт өнгөрүүлсэн нэг жилийг өөрийн амьдралын хамгийн жаргалтай үе гэж боддог. Тэгээд хайр дурлалын олдошгүй жаргал бол үргэлж хамт байснаараа таатай сайхан биш, бас заримдаа хоорондоо холдож, бие биеэ хүлээх мөрөөдөх, эргэн баяртай учрах зэргээс улам ч сайхан болно гэж боддогоос гадна өөрийнхөө хайрыг Очирт дэндүү түргэн өгчихсөн юм шиг санагддаг учраас ингэж холдох нь зүйтэй. Тэгээд ч хөдөө хэдэн жил ажиллаж практик олоод ямар нэгэн дээд сургуульд орох бэлтгэл хийнэ гэж бодсон юм байжээ.

	Машин өөгүй дардан замаар хурдалсаар байвч яарсан сэтгэлд газар нэг л хорохгүй санагдаад нар шингэж байлаа. «Би дэмий хөдөө ажиллаж дээ! Бид хоёр богинохон хугацаанд сайхан амьдрах байсан юм байжээ» гэж бодохоос уржнан жилийн 12 дугаар сарын 31-ний шөнө бодогдов. Хоёул сэтгэл дүүрэн, хөгжил баяртайгаар, өдөр шиг саруул өргөн гудамжаар сэтгэлийнхээ үгийг ярилцаж явахдаа нэг гудамжаар хэчнээн дахин эргэж явсныгаа ч мэдээгүй билээ. Тэгээд бас ноднин шинэ жил угтах гэж яаж бэлтгэж хөгжилдөж байсныгаа санахаас уйлмаар бодогдов.

	Ингэж уйтгараар дарагдан явсан нүдэнд нь урд нь гялалзаж байгаа үй түмэн цахилгаан гэрэл үзэгдэхэд улам ч эвгүй болж «Одоо чухам яана даа. Яаж эх дүү хоёрынх нь нүүрийг харна. Очир минь хаана ямар янзтай байгаа бол? Энэ гашуудалтай мэдээ хүлээж авсныгаа яаж илэрхийлэх билээ?» гэж үймэрч явсан сэтгэлд нь юу ч орж ирэхгүй битүү болчихсон шиг байтал хашааныхаа үүдэнд иржээ. Хэдийн өөрийн гэж нэрлэдэг болсон хашааных нь үүдэнд нэг машин зогсож байлаа. Хүргэж ирсэн жолооч, хамт ирсэн хүмүүстэйгээ салах ёс түргэн хийгээд шууд явж гэрт оров. Эх нь нүд дүүрэн нулимстай, Гаваа гайхсан зовсон байдалтай бас нэг үл таних цэргийн хүн байсныг харвал авто техникийн хэрэг эрхлэх газрын ажилтны хувцастай байв. Тэр хүн уй гашуудлыг нь хуваалцсан мэт уруу царайтай сууж байлаа. Дулмааг ороод ирэхэд эх нь таньж босож «авар!» гэж байгаа шиг сарвайн ирлээ.

	 

	Хоёр

	Очир бол 7 дугаар зэргийн токарьчин хүн юм. Дулмаагаасаа дөнгөж хоёрхон ах, одоо 23-тай болох гэж байгаа ажээ. Анхандаа дагалднаар ороод ажил дээрээ үргэлж өсөн хөгжиж, ногдсон техникээ сайн сурч, эзэмшин сараас сард ажлынх нь бүтээл нэмэгдсээр байгаа учир үйлдвэртээ нэр хүндтэй ажилчны нэг болжээ. Элдэвт овжин, сэргэлэн, нүд нь цогтой, чийрэг бие нь жавхлантай энэ залуу, нэг зорьсон юмаа заавал бүтээж гүйцэтгэхийн төлөө үхэн зүтгэн чармайдаг, ажилд их махруу, гэтлээ нэг дутагдал нь дэндүү хөнгөн зантай, бодсоноороо болгох гэж буруу зөв юман дээр хэнтэй ч хамаагүй зүтгэх маргах нь олон билээ. Өнгөрсөн намар Дулмааг «Эх орон» радио хүлээн авагч худалдаж авна гэхэд «Үгүй, заавал мотоцикл худалдаж авна. Чи хөдөө сууна. Би аль дуртай цагтаа чам дээр очиж байхад амар» гэж булаацалдаад эцэст нь Дулмаа дийлж «Эх орон» хүлээн авагч авсан билээ. Ер нь Очир машин техникт тун дуртай хүн юм. Хэдхэн хоногийн өмнө «Шинэ гурван дугуйт худалдаж аваад, цаг улирал хүйтэн учир нэг л эдэлж хэрэглэж чадахгүй байна. Одоо ч би чам дээр дуртай цагтаа очиж байна даа» гэж Дулмаад захидал бичсэн юм. Тэгээд Дулмаагийн захидлын хариу ирээгүй байтал бас нэг баяртай явдал тохиолдсон нь 12 дугаар сарын төлөвлөгөөг 300 хувь биелүүлж сайшаал магтаал ихийг хүлээж шагнал хөлс арвиныг авчээ.

	Сүүлийн гурван жил шинэ жилийг ямагт Дулмаатайгаа хамт дурсгалтай сайхан өнгөрүүлсэн учир энэ жилийг ийм баярт явдал тохиолдоод байхад ганцаараа өнгөрүүлэхэд тун эвгүй санагдав. Тэгээд Дулмааг урих гэтэл яасан ч ирэхгүй, намар намайг амралтаараа очоод ирэхэд, шинэ жилийн амралтыг сурагчидтайгаа хамт экскурс хийж элдвээр өнгөрүүлнэ гэснийг бодоод уур нь хүрч, бас Дулмаагийн хэлсэн амандаа заавал хүрдгийг нь эгдүүцэн бодсоор түүнээс саяхан ирсэн утсанд «урьдчилсан шалгалтаар анги маань 100 хувь дүнтэй гарсныг мэдэгдье. Шинэ жилээр эндээ байна» гэсэн тул ажлынх нь амжилтад баяртай байвч шинэ жилээр ирэхгүй гэсэнд урам нь хугарч байтал тэдний гэр бүлийн амьдралд өөр бас нэг явдал гарчээ. Дүү Гаваа нь хадамд очихоор шийдээд тэр ёслолоо энэ шинэ жилийн баяртай хамтатгах саналтай байна гэдгийгээ урьдаар ахаараа зөвшөөрүүлээд дараа нь эхдээ хэлэх гэсэн явдал байлаа. Гаваагийн очих нөхөр бол үнэхээр сайн хүн юм. Нэрийг нь Пүрэв гэдэг. Цагдан сэргийлэх газрын авто техникийн хэрэг эрхлэх газрын ажилтан бөгөөд Дулмааг хөдөөгөөс сая ирэхэд байсан цэргийн хүн билээ. Тэр гурав тийнхүү сандрангуй байсан шалтгаан нь Гаваа, Пүрэв хоёр харилцан янаг сэтгэлтэй болсныгоо эхдээ сая болтол хэлээгүй байсан бөгөөд Дулмааг орж ирэхийн өмнөхөн Пүрэв зориг гарган хэлээд байсан юм байжээ. Одоо нөхөр Очир хаана байна гэвэл галт тэрэгний буудал дээр 8 цагт ирэх вагоныг хүлээгээд «гэр бүлдээ тохиолдсон энэ бүх баярыг Дулмаадаа бичих минь яалаа. Юунд тэгж худал утас явуулчхав даа» гэж гэмшин зогсож байлаа. Гэтэл хүлээж ядсан 8 цаг ч боллоо. Вагоноос Дулмаа гарч ирсэнгүй. Адил төстэй хүн ч харагдсангүйд гутраад өвлийн хүйтэн жаварт чичирхийлэн гэрийнхээ зүг алхав.

	Энэ 12 дугаар сарын 31-ний орой урьд өнгөрүүлсэн гурван шинэ оройноос шал өөр уйтгартай муухай юм шиг санагдаж байв. Өнөө оройг хэнтэйгээ юу хийж өнгөрүүлэх билээ гэж элдвийг бодовч ганцхан Дулмаа, түүний цагаан царай, инээмсэглэхэд яралзах тэгшхэн сайхан шүд сэтгэлд дурайна. Болдог сон бол шөнөжин давхиад түүн дээрээ очмоор санагдана. Гэвч тийм бололцоо үнэхээр байхгүйд сэтгэл өвдөх мэт болоод шинэ жилээр түүнийг ирүүлж чадаагүйгээс хойш тэгж худал цахилгаан явуулсандаа зовоод тэр маргаашаас хэтрэхгүй яваад ирнэ. Ирэхээр нь яадаг билээ? гэдэг гэмших сэтгэл төрж өөрийгөө буруушааж явсаар гэртээ иржээ. Гэрийнхээ үүдэнд ирэхэд тооноор нь хурц гэрэл гэгээтэй, уур цан савсан, сайхан хоолны үнэр үнэртэж байв. Гаднаа хөлөө арчин зогсож байхад гэр дүүрэн хөгжилтэй яриа сонсогдоно. Дулмаа тас хийтэл инээх шиг ч болов. Үнэн болов уу гэсэн шиг сэтгэл төрөөд гэртээ ороход Дулмаагийн царай улсхийн, уурлах мэт болсныгоо байж, инээмсэглэн буруу харж байлаа. Тэгээд цаашаа юу болсныг бичих нь илүүц хэрэг биш үү дээ! Хэн хэн нь ажлын сайхан амжилттай шинэ жилийг хамт хөгжилдөн өнгөрөөгөө биз. Ганцхан тэгж хуурамч утас явуулсандаа Очир сүүлдээ их гэмших болжээ. Учир нь Очир хуурамч утсаны хүчээр эхнэр Дулмаатайгаа учирч чадсан боловч Дулмаагийн ариун гүн итгэлээс нэг хэлтэрхийг алдсан байна. Үүнээс хойш Очирын явуулсан утас захидалд Дулмаа итгэхгүй, эргэлзэж бодох болсон юм. Энэ жилийн майн баярын өмнөхөн Очирын амьдралд бас нэг баяртай явдал тохиолдож Зөвлөлт Холбоот Улсад зочлох болжээ. Тэгээд энэ учраа бичиж ирэхийг хүссэн боловч Дулмаа майн баяр тохиолдуулж бас нэг заль гаргаж байна гэж бодоод ирсэнгүй гэнэ. Эрх чөлөөт сайхан эх орондоо аж амьдралаа хөгжил баяртай зохиож байгаа манай залуучуудын нэг гэр бүлд ийм баяртай мөртөө базаахгүй явдал тохиолдсон нь үнэн юм.

	 

	1955 он

	 

	
ДАВХАР МАЙХАН ДОТОР

	Өвөл цаг билээ. Тэнгэр бүрхэг, хачин сүүмгэр өдөр би... сумын төвөөс 8 дугаар баг хүрэхээр өртөөний тэмээгээр мордов. 8 дугаар баг бол тус сумын хамгийн ойрхон бөгөөд саадгүй явбал нартай байхад хүрчих газар юм. Онд тарган орж байгаа сайхан улаан тайлаг, зогсолтгүй зогдор хөдөлгөж байв. Ширээ хоёр бөхний нь хооронд би ч тавтай гэгч нь сууж, даарсан нүүр хацраа сахлаг ноостой бөхөнд нь хааяа хааяа хүргэн хүргэн жигнэхэд сайхан гэдэг нь аргагүй байлаа.

	Миний хүрэх газар, цэлмэг өдөр ойрхон харагддаг олон жижигхэн хөх уулс, өнөөдөр бараа туруу нь ч алга. Ганцхан тэр чигт бий гэж тааварлан, хоёр их нурууг тусгаарласан өргөн хөндийг туулж явлаа. Өтгөн цас хаялж эхлээд салхины хүч ихдэв. Нэг жигд зөөлөн аятай тэшиж яваа тэмээн дээр анхандаа аятайхан санагдаж явсан маань замын уртад сэтгэл нэг л уйтгарлаад ирлээ. Тэгээд урьд хэзээ хаа ч тэгж дуулж үзээгүйгээ үзье гэсэн мэт хоолойныхоо чадлаар, сөрөх салхины сэнгэнэхтэй уралдан дуулж явав. Миний хоолой тийм ч муу биш шиг санагдаад, улам гарган дуулъя гэтэл гэнэт паг гэтэл зогсоход, эзгүй хээр ганцаараа инээд алдаж билээ. Миний явдал инээд биш ханиад болоод байжээ. Өргөн хөндийг туулсны дараа дайралдвал зохих хуурай саарийг яасан хол болчихоо вэ гэж бодож явсан юм. Гэтэл хуурай саарь биш түүний эх болох үерийн усанд идэгдсэн өндөр эрэгтэй ганга дайралдахад хазайж буруу тийшээ явчихсанаа мэдэв. Би барагцаалбал чиг замаасаа 15 км хазайжээ. Нар нэлээд орой болж байгаа бололтой. Салхи улам ширүүсээд шуурга тавьж эхлэв. Та бүхэн говь нутгийг мэднэ шүү дээ. Ийм өдөр явуулын хүн байтугай, нутгийн хүн ч төөрдөг. Ингэхлээр над 8 дугаар баг хүрэх төлөвлөгөөгөө шууд орхиод, хаа толгой хоргодож хонох билээ гэдгийг бодож олох амин чухал явдал тохиолдов.

	Говь нутагт айл эрэх бас л хэцүү, үргэлжилсэн сархиа уулсын аль аманд нь бий гэж мэдэх вэ? Нутгийн хүмүүс бол хонь малын мөр хаанаасаа хаашаа одсон, хэнийх хэдийд хаа нутагладаг зэргийг сайн мэддэгээс гадна утааны үнэр, нохойн дууг анддаггүй, сонор соргогоороо олдог юм билээ. Надад ийм дадлага байсангүй тул айл олно гэдэг итгэл ч бага байв. Гэвч яваад байлаа. Хэчнээн явсныг бүү мэд, бүр шөнө болчхоод, унаж яваа тэмээний толгой харагдахгүй болов. Сайхан улаан тайлаг маань хамгийг бүрхсэн харанхуйг хагалах мэт миний залсан зүгт л яваад байлаа. Гэтэл хамрын сонорт нэг юм үнэртэх шиг болов. Танил сайхан ч үнэр шиг, утааны үнэр ийм байдаг болов уу гээд тэмээгээ зогсоогоод, дахин дахин үнэртэхэд сүүлдээ тэр үнэр огт байхгүй болчих шиг болов. Газрын баримжааг би хэдийнээ алджээ. Хаашаа ч явсан хамаагүй мэт санагдаад юу боловч салхины өөд жаахан яваад үзэх юм биш үү гэсэн бодол төрж тийш нь тэмээгээ зүглүүлбэл дуртай гэгч нь эргэв. Тэгэхээр нь надад нэг сохор горьдол төрж билээ.

	Анхандаа газрын өөд яваад байх шиг байв. Цас нүүр нүдгүй лавсан шавах тул аргагүйн эрхээр анивалзан онилзон явлаа. Ер нь өнөө шөнийн харанхуйд харж явсан, аньж явсан хоёр адилхан байсан юм. Нэг хэсэг явсны дараа салхины хүч эрс багадаад тогтуун бодоход нүдний үзүүрт галын гэрэл сүүмэлзэх шиг болов. Баярлах, үл итгэх хоёр зэрэгцэн дахин сайтар харвал үнэхээр гал дүрэлзэн ноцож байх нь түүдэг гал шиг санагдаж билээ.

	Ойрхон очоод харвал түүдэг гал биш, майхны амаар улалзсан тулганы галыг би тэгж харжээ. Урдуур хойгуур боргон хуцах нохойг олж харахыг хичээвч огт харагдахгүй, шидтэй албин мэт аль хазайсан зүгээс хоргоож тэмээг минь үргээлээ. Майхны задгай амаар нь түгсэн гэрэл, орчин тойрныг дэнгийн гэрэл мэт сулхан улаан гэрлээр сүүмэлзүүлж байлаа.

	Майхны үүдэнд хэдэн тэмээг ачаанаас нь уяж хэвтүүлсэн нь, хэзээ хэрэгцээт цагтаа, бэлэн хэрэглэдэг бэлтгэлээсээ өл хоол залгуулан, тайван хивж байв. Би нохой хоргоохыг үл хайхран, тэмээгээ хэвтүүлээд бууж байхад майхны том амыг халхлан гарч ирж байгаа лут эрийг ажиглаад яагаад ч юм бэ айх сэтгэл төрж байв.

	Тэр хүн, хойлоог, хойлоог гэж хүнгэнэсэн бүдүүн дуугаар нохойгоо дуудан хориод, майхныхаа үүдэнд зогсож байгаа нь ямар нэг хүчит баатар эрийн төсийг санагдуулав.

	Би тэр хүний царай зүсийг сэтгэлдээ таамаглан майхны зүг явж байхад өтгөн хар хөмсөгтэй, ширүүн дориун нүдтэй, үг дуу цөөтэй, аймаар муухай эр санагдаж байв.

	Энд салхины хүч ердөө алга. Харин хад уулын дээгүүр хүнгэнэн шуугьж байгаа нь нэг их хилэгнэсэн хүний амандаа битүү занан зүхэх дуу шиг ажээ. Тэр хүн намайг угтан ирж:

	— Сайн явж байна уу гэж мэндлээд та ор гэсэн байдалтай гараараа дохин майхандаа урив. Би түрүүлэн орлоо. Хоймор талд нь 14-15 насны нэг хүү хөлөө хөнжлөөр хучиж, нүүрээ гар руу хандуулан цамцтай цээжээ ил гарган унтаж байв. Сайхан унтаж байгаа энэ хүүхэд атаархмаар санагдав. Жижигхэн майхан дотор богц сав, дах дэгтий, хувин сав тэргүүтнийг энд тэнд тавьсан нь эргэх чөлөөгүй мэт байвч би зайчлан сууж байтал нөгөө хүн орж ирэв. Миний таамаглаж байснаас шал ондоо, нас нь 50-60 орчин болов уу гэмээр үрчгэр болсон нүүртэй, нэг их таньдаг хүн ороод ирэв. Хэн гэдэг билээ энэ чинь гэтэл нэр нь санаанд алга, аргагүй босон харайж:

	— Төөрсөөр, төөрсөөр төрөл дээрээ гэж харин таньдаг хүн дээрээ яваад ирдэг байна шүү гэтэл тэр хүн намайг хаа үзсэнийгээ гайхан бодож байснаа:

	— Хүү минь чи яаж олж ирэв дээ? Гадаа ч хэцүү л юм болж байх шиг байна. Би ч давхар майхантай болохоороо айх юм алга гэж миний ярьснаас огт өөр юм ярихад нь би нэрэлхэхдээ:

	Утааны үнэрээр л олж ирлээ, ашгүй салхи тогтов уу даа гэхэд, 

	— Залуу хүн ч мөн соргог байх юм даа. Ийм цагт утааны үнэрийг олж мэднэ гэдэг их л хэцүү байдаг сан. Манай энд ч яах вэ газар нь даанч давчуу болохоос биш, гай нь бага гэж алдаршсан газар байгаа юм. Ямар сайндаа майхан гэж нэрлэх вэ дээ гээд сайхан амттай хээрийн хар цайгаар зочлохын хамт тогоондоо дахин ус хийж (ус биш шөл байсан юм билээ) таваг дүүрэн махыг халаахаар үйгээд, 

	— Бид байгалийн байгуулсан нөмөрхөн майхан дотор майхнаа бариад сууж байна даа. Юу алзах вэ гээд олон үрчлээ болсон нүүрэндээ хөгжилтэй гэрэлтэж байгаа нүдээрээ намайг харах нь яах аргагүй таньдаг хүн байв. Гэтэл тэр хүн намайг таньсан шинж огтгүй ингэж ярьж байгаа нь хачин санагдаж билээ.

	— Та бид яах аргагүй хуучин танилууд шиг санагдах юм. Чухам хаа танилцлаа. Нэр тань хэн билээ? гэхэд:

	— Магадгүй ээ, би ч мартамхай гэдэг нь яг л нялх хүүхэд шиг амьтан шүү дээ гээд тогооноосоо мах гарган намайг дайлав. Заг модны илчит улаан цог майхан дүүрэн дулаан илчээр төөнөж тун аятайхан байв.

	Өвгөн сониуч нүдээрээ намайг ажиглан харж байв. Би таана амтагдсан зээрийн мах идэж суухдаа энэ өвгөнтэй чухам хаа танилцсаныгаа бодож өөрийн амьдралын явсан суусан бүхнийг эргэцүүлэн бодлоо.

	— Хүү минь чи чинь аль сумын хэний хэн гэдэг билээ дээ гэж өвгөн асуув.

	— Энэ аймаг биш ээ. Би хангайн хүн, энд түр ажлаар ирээд байгаа. Намайг Батын Өлзийбаяр гэдэг гэхэд, 

	— Батын Өлзийбаяр гэж амандаа урт удаан хэлээд дуулаач үгүй юм шиг байна гэж бас уртаар аялгуулан хэллээ. Чухам хаа хэдийд танилцсанаа бодож олох гэж бүр цөхрөв. Нэг бодоход энэ хүнтэй Улаанбаатарт танилцсан шиг санагдана. Тэгээд, 

	— Та хотод хэдийд очиж байсан бэ? гэж асуув.

	— Би баатар хотод бишгүй л орж байсан. Аян жингээр л голдуу явж байсан даа. Нэг удаа хуралд очсон гэхээр нь би:

	— Аа мөн мөн, сайн малчдын хуралд биз дээ. Бид тэнд танилцаж дээ, хэд дүгээрт нь та очсон бэ?

	— Гуравдугаарт нь гэж хариулав. Би гуравдугаар хурлын үеэр хөдөө байсан тул тэнд танилцах аргагүй байлаа. Эсвэл цэрэгт байхдаа танилцсан юм болов уу гэж бодоод:

	— Та ер нь зүүн хязгаараар явж байсан уу гэхэд:

	— Явж байлгүй яах вэ. Тамсагт манай нэг хүү цэргийн алба хааж байсан юм. Түүнийг эргэж хоёр ч очсон. Бас Чоно голд нэг хүү маань байсан юм. Түүнийгээ эргэхээр очдог байсан юм гэв.

	— Аа мөн мөн. Чоно голд танилцаж, танай хүүгийн нэр хэн билээ?

	— Бадрах гэдэг юм. Хилийн цэрэгт заставын дарга байсан юм гэж огт дуулдаагүй хүний нэр хэллээ.

	— Хэдэн оноос хэдэн он хүртэл хаанахын заставын дарга байсан юм бэ? гэж намайг асуухад, 

	— 1937 оноос 1940 он хүртэл заставын дарга байгаад баруун хязгаарт шилжиж очсон юм даа гэж миний мэдэхгүй үеийг зааж хэллээ.

	— Тэнд бас биш боллоо. За байз таныг чухам хаа үзлээ гэхэд, 

	— Үгүй ээ хүү минь чи арай буруу таниад байгаа биш биз дээ. Би л таныг үзсэнээ огт санахгүй юм байна гэв. Тэгээд гайхаш барагдаж байснаа өдий болтол алдар нэрийг нь асуугаагүйдээ гомдож

	— Таны алдар хэн гэдэг билээ гэвэл, 

	— Хичээнгүй гэж миний таниад байгааг аргагүй итгүүлсэн энүүхэнд ойрхон байгаа одоохон бодоод олчихоор нэг зүйлийг сануулах мэт болов.

	— Тэр дээ тэр! Таны царайг таниад байгаагаар барахгүй нэрийг тань сонсоод бүр таньж байна гэж баярлан хэлэхэд өвгөн миний инээсэн царай руу сайтар ажиглаж харснаа, 

	— Тоглоомгүй хүү минь! Би чамайг огт үзээгүй юм байна гэж зэвүүцсэн царай гарган хэлээд майхны зүүн талаар гудас дэвсэж, 

	— Тэр дахаар хучаад унт! гэж эвгүй хэлэв. Ингэж өвгөний дургүйг хүргэсэндээ би гэмшсэнгүй, танилцсан түүхээ заавал бодож олоод харин ч нүүрийг нь улайлгана даа гэж бодохтой зэрэг бид хоёрын танилцалт нэг л хөгийн явдалтай шиг бодогдов. Өвгөн дахин үг дуугарсангүй, намайг солиотой амьтан гэж бодсон бололтой. Тэгээд бид хоёр хэвтэв.

	Заг модны задгай талын цог их улаан байдаг тул майхны дотор гэрэлтэй байв. Миний нойр хулжаад, ганцхан, өвгөнтэй хаа яаж танилцлаа гэдгийг бодож байв. Өвгөний нойр ч хулжсан бололтой байн байн хий ханиалган, орон дотроо эргэж хөрвөөж байгаа бололтой. Би бодож олох гэсэн зүйлээ олсон ч үгүй нам унтжээ.

	Өглөө нь оч тас нясхийн гал дүрэлзэж байхад сэрэв. Өвгөн алга байв. Бяцхан хүү дүрэлгэр том нүдээрээ намайг гайхан харж байв. Би түргэхэн босоод гадна гарч ямар шүү газар ирчихсэнийгээ сонирхон харвал, сархиа их хадан уулсын энэ хэсгийн тогтсон байдал их сонин харагдлаа. Хойд талаасаа дээврийнх нь хагас нөмөргөсөн овоохойн доторх зай шиг бяцхан талбай байна. Хойд уулын ёроолоос эхлэн дошин хальж хөлдсөн мөснөөс өвгөн хагалж байгаа харагдав. Гялалзсан хүйтэн өглөө салхи тогтоогүй боловч тэнгэр цэлмэх шинжтэй болоод салбарч урагдсан эсгий шиг болчхоод сиймхий цагаан үүлсийг өмнө зүг тийш сарниулан хөөж байлаа.

	Өвгөн бид хоёр майханд бараг зэрэг оров. Цай чанах зуур өвгөний энд ирсэн учрыг асуувал, Майхан гэдэг энэ газрын хувьд нутаг бэлчээрийн тохиромж муугаас айл нутагладаггүй бөгөөд хааш хаашаа тэмээний хоёр гурван бэлчээр газар айлгүй гэнэ ээ. Энэ давчуу бяцхан аманд ийш тийш зорчин явагчид буудаллахад тун тохиромжтой нь өвлийн цагт дулаан нөмөртэй байдаг, бас задгай устай тул цагийн ямар ч улиралд аянчин жинчнээр тасардаггүй ажээ. Хааш хаашаа 2-3-хан зуугаад метр талбайд нь ногоо сайхан ургадаг юм гэнэ. Тэгээд Хичээнгүй гуай өнгөрсөн хавар Майхны талбайн ашиглаж болохоор га илүү газарт эрдэнэ шиш тарих гэж багийнхаа хэдэн хүйтэй хэлэлцэж тохироод тарьсан нь 3 метр илүү өндөр ургаж санаснаасаа их ургац аваад эндээ даршилсан юм гэж ярихаар нь би өвгөнийг сая таниад тэсгэлгүй дуу алдаж билээ.

	— Таныг таниад байсан маань нүүр учирч танилцаагүй юм байна шүү дээ. Таны эрдэнэ шиш амжилттай тарьсныг сайшаан хэвлэлд зурагтай чинь гарсан өгүүллээс таньдаг болсон юм байна гэхэд өвгөн үл мэдэг инээж:

	— Би таныг таньдаг гэж яриад байхаар анхандаа үнэмшиж байсан юм. Сүүлдээ мунгинаж байгаа юм уу, эсвэл тоглож марзганаж байна гэж бодоод уур хүрэх шиг болсон шүү гэж ярилаа.

	Өвгөн бид хоёр улам танилцлаа. Хичээнгүй олон үр хүүхэдтэй хүн байв. Дагуулж яваа жаал, ач хүү нь юм байна. Сумын сургуулийн дөрөвдүгээр ангид онц сурдаг гэнэ. Өвлийнхөө амралтаар өвөг эцэг дээрээ очоод буцаж яваа юм байжээ. Хичээнгүй гуай сумын төвд бусад ач нартайгаа сууж байгаа эмгэндээ саалийн үнээнд нь дарш аваачиж өгөхөөр замаасаа хазайж энд иржээ.

	— Хүү минь эрдэнэ шишийн дарш гэдэг мөн ч эрдэнэ шиг ашигтай юм даа. Манай эмгэн олигтой сүүтэй гэсэн ганц үнээгээ аваад дөрвөн ачтайгаа сумын төвд сууж байгаа юм. Энэ даршны ачаар үнээ нь бараг зуныхаа саалийг өгөөд тэд тараг бүрж байдаг шүү гэж ярилаа.

	Тэгээд өвгөн тэмээнүүдээ ачаалж эхлэв. Бяцхан хүү нь ажилд эвлэг дүйлэг гэдэг нь надаас илүү юм. Би «Давхар майханд» ингэж мунгинан хоносон юм. Үүнд миний сэтгэл алгасангуй буруу байвч, бүтээлт ажлаараа товойн алдаршиж улс даяар танигдсан сайчуудын тоо өдрөөс өдөрт олширч байхад энэ мэтийн төөрөгдөл хэнд ч тохиолдож болох юм.

	 

	1955 он


БАЯРЫН ЗОЧИД

	Нүүр нүдгүй тавьсан цасан шуургаар хамаг хонио уруудуулчхаад, эжийтэйгээ хоёулаа тогтоох гэж бүхий чадлаараа оролдоод дийлсэнгүй. Тэгээд хойноос нь явган гүйгээд гүйгээд гүйцсэнгүй болохоор нь эзгүй хээр хаашаа ч явахыгаа мэдэхгүй болов.

	Газар тэнгэр нийлчихсэн юм шиг болоод, энэ их хүчтэй шуугин исгэрч байгаа шуурганаар хөлдөж үхэх болов уу гэж айж байсан нь огт тийм биш харин даарахгүй байхад нь энэ ч худал даа, би их явсандаа ингэж өлчир байна. Морьтой сон бол яалаа гэж хамаг малаа алдах вэ гэж бодсоноо нэгдлийн бог малын бригадын дарга Бөхбатыг санав.

	Бөхбат, өргөн магнайн доорх онигор нүдээрээ учиргүй инээж малчин хүнд таарахгүй юм биш үү дээ гэж олонд зэмлэгдэн ямагт ад үзэгддэг бөгөөд өөрөө тун унхиа муутай авч явдаг өтгөн хар үсээ илэн байж:

	— Морь минь даанч мууджээ. Одоо үүнийг адуунд тавих хэрэгтэй, би маргааш ирэхдээ өөр сайн унаа авчиръя гэж хэлээд явсан нь ч хүртэл түүнд санагдав.

	Тэр ийм болохыг мэдээд намайг явуулсан байх, ингэж айхавтар шуурга болж байхад нэмэгдэл хүч ирүүлэхгүй байгаа явдал бол Бөхбатын хариуцлагагүйг гэрчилж байгаа хэрэг гээд нэгдлийн хурал дээр шүүмжлэв. Гэтэл нэгэн сүртэй том дуутай хүн хотондоо хашхирах сонстов.

	Бөхбат инээмсэглэсээр ирж:

	— Малдаа их зовов уу? Би ч яах вэ дээ өнчин өрөөсөн хүн хань ижил байх биш. 100 хүрсэн эхийгээ ноднин намар оршуулчихсан гээд л учир нь олддоггүй нөгөө яриагаа дэлгэж эхлэхэд нь олон дахин сонссон энэ ярианд дотроо дургүй боловч нэгд ярьж байгаа сэтгэлийг нь бодоод хоёрт ингэж ярих болгонд нь түүний цаана ямар нэгэн өөр зүйл ч нуугдаад байх шиг санагддаг тул их л дуртай сонирхсон байдал гарган сонсож байв.

	Бөхбат тэр нуугдаж байгаа зүйлээ ярьсангүй бас л мал сүрэг бэлчээр усаа яриад гарахад нь уур нь хүрч:

	— Чи надад битгий заах гээд бай, би өөрөө хариуцаж байгаа энэ хэдэн хонийг хэнээр ч заалгахгүй мэднэ гэж хэлэв. Гэтэл дахиад л нэг хүн урьдахаас улам чанга хэд хэд угсруулан хашхиран гууглав.

	Энэ нь хүн хашхирч гуугласан биш галт тэрэгний яндангийн дуу зүүдэлж явсан Чандманийг ингэж сэрээжээ. Галт тэрэгний жигдхэн чимээ, чичирхийлэл хоёр үргэлж бүүвэйлэн байх шиг санагдаж байсан боловч дахин унтах хүсэлгүй болж босон харайтал, эсрэг талд нь яваа Бөхбат түүний зүүдэлсэн зүйлийг цөмийг мэдэж байгаа юм шиг урьдаас нь ширтэн тайвнаар инээмсэглэн сууж байв.

	Энэ хоёр уулзаагүй хэд хоносон бөгөөд хэн хэнд нь цочирхон мэдээ ирж галт тэрэгнээс хожимдохгүйг хичээж сүргүүд дээрээсээ гарч нойр хоолгүй явсаар өчигдөр орой бараг шөнө болж байхад галт тэрэгний буудал дээр уулзжээ.

	Хөх торгон дээлийн энгэрт байгаа «Бид ялав» гэдэг алтан өнгөт медаль тун зохицсон харагдана. Бас олонд ад үзэгддэг үсээ жигтэйхэн сайхан самнаад цоо шинэ цагаан сийрсэн малгайгаа өвдөг дээрээ тавьжээ.

	— Нар гарчихсан уу гэж нойрмог Чандманийг асуухад, 

	— Арай гараагүй байна. Бос л доо цонхоор юм харахад сайхан байна гэв. Чандмань босоод гар нүүрээ угаагаад ирэхэд Бөхбат янз бүрийн идэх уух юм дэлгэн халуун савнаас цай аягалж байв. Галт тэрэг говийг туулан тосон урт замыг мөч тутам хойноо гээсээр Улаанбаатарт улам улам ойртож яваа ажээ. Цонхоор утасны моднууд жирэлзэн өнгөрч тавхан жилийн өмнө юу ч байгаагүй говийн энэ бөглүү газруудад замын буудал, том том сууринууд байгуулагдсаныг цаг тутам үзэж өнгөрч явлаа.

	Бөхбат цай уух завсраа Чандманийн толгойдоо хөдөөгийн янзаар зангидсан цэцгэн хээтэй шар эрээн гоёмсог алчуур, хот янзаар оёсон ногоон торгон тэрлэг яасан сайхан зохио вэ гэж гайхахын хамт холцруутсан жижигхэн нүүр дээрх цогтой хоёр нүдийг сая олж харж байгаа юм шиг байн байн шохоорхон харж юу ч ярилгүй дэмий л инээмсэглэн явлаа.

	— Үгүй чи юу болоод дандаа ингэж инээгээд байна аа? гэж Чандманийг асуухад, Бөхбат баахан тулгамдсандаа:

	— Чамайг бодоод гэж мөн л инээмсэглэн хэлэв.

	— Юу, би ярьж зүүдэлсэн гэж үү гээд тов тодхон санагдах зүүд нь Чандманийг ичээв. Бөхбат зүүдэнд нь саяынхтайгаа гурав орж байгаа юм байжээ.

	Эд нар говьд анх нэгдэл байгуулахад ороод хоёулаа сайн ажиллаж байгаагийн дээр урьд нь тун эв түнжин муутай байснаа саянаас үл ойлгогдох нэгэн шалтгаанаар нэлээд эвлэжээ. Түнжин муутай байсан шалтгаан нь урьд Бөхбат хязгаарын цэрэгт байхдаа хилийн ойр нутаглаж байсан Чандманийнхыг хөөж нүүлгэхээр ирээд эх Пагма гуайн зөрүүд гөжүүнийг дийлэлгүй сүүлд нь нүүхгүй болохоор нь зохих газар мэдэгдсэн учир Пагма гуай хязгаарын отрядын тусгай хэлтэст хэд хэд дуудагдаж нэлээд түвэг чирэгдэл болсноос үндэслэжээ. Түүнээс хойш Бөхбат нэгдлийн гишүүн болоод нэг хэсэг нэгдлийн мал аж ахуйг эрхэлж байх даамлын сууриудыг эргэж үзэгддэггүй шалгаж шаарддаггүй зөнд нь тавьж байсныг Чандмань зад шүүмжилж бог малын бригадын даргын зэрэгт бууруулжээ. Тэгээд Бөхбат малын сууриудаар үргэлж явах болж Чандманийнхаар ирдэг болсон нь яагаад ч юм бэ энэ хоёрын хооронд ажил хэргийн гэхэд арай ч биш амраг янагийн гэхэд тодорхойгүй нэг л хачин холбоо тогтсон боловч түүнийгээ хэн хэн нь ойлгохгүй юм шиг дуугүй явцгаах болсон ажээ. Өнгөрсөн өвөл, хавар бог малын бригадын ажил тун сайн болж бригадуудын дотроос Бөхбатын бригад малчдын дотроос Чандманийн бригад ажиллагаагаараа шалгарсан учир эд улсын баярт уригдан очих гавьяаг байлдан олжээ.

	Бөхбат Чандманийг:

	— Ярьж зүүдэлсэн гэж үү, гэж цочсон мэт асуухад нь санаа авчээ.

	— Юу юу гэнэ вэ зөндөө л юм яриад зөндөө л юм яриад байна билээ гэж худал хэлээд инээв. Арай өөрийнх нь нэрийг ярьж зүүдлээгүй байгаа даа гэж зовсондоо Чандмань:

	— Зүүд их хачин шүү огт санаандгүй юм ордог гэж өөрийнх нь тухай огт боддоггүй хүн болж хэлэхэд, 

	— Үгүй заримдаа бодож санаж байсан юм зүүдлэгдээд байдаг юм гэхэд, яаж энэ яриаг өөрчлөх билээ гэж бодсон Чандмань

	— Одоо бид хаа хүрээд явна вэ гэв. Бөхбат цонх руу лавхан харж

	— Чойр хүрч явах шив дээ. Тийм байна гээд газар орныг ажиглан байснаа царай нь уйтгарласан буюу бодлого болсон юм шиг болов. Удалгүй Чойрын буудал дээр зогсоход Бөхбат яаран гүйж гарав. Чандмань ч хойноос нь гарахад, тэр буудлын төв байшингийн дэргэд хэдийн очоод, гайхан харж байснаа газар шагайн юм эрэх мэт ийш тийшээ алхлан явж байв.

	— Чи юу эрээ вэ гэж асуухад

	— Уг нь энд л гэж зааж өгч байсан юм сан.

	— Юуг тэр вэ?

	— Миний эцэг эх хоёрын алагдсан газрыг!

	— Хэзээ тэр вэ гэж гайхсан Чандманийг асуухад, 

	— Хэдийн дээр цагт юмаа гээд Чойрын станцын сүндэрлэсэн сайхан барилга тосгоны байдлыг бүхэлд нь эргэн хараад урт гэгч санаа алдаж; — тэдний дурсгалд боссон юм шиг энэ сайхан байшин барилгууд дөрөвхөн жилийн дотор бий болжээ дээ. Би энэ замаар явалгүй таван жил болоход мөн ч их өөрчлөгдсөн байна шүү гэж сэтгэл ханасан байдалтай хэлэв.

	— Чи эцэг эхийн алагдсан газар гэж юу хэлээд байна аа? гэхэд

	— Тийм ээ миний эцэг эх хоёр яг энэ буудлын байгаа газар алагдсан юм гэнэ билээ. Зуу наслаад ноднин жил нас бардаг эжий бол миний эмэг эх шүү дээ. Монголын автономит засгийг устгахаар ирсэн Сю-Шуй-Жаны цэргүүд энэ Чойроор цусан зам татуулан дайрч гарахдаа унаа хөсөг нийлүүлсэнгүй гэж миний эцгийг барьж авахаар мөрдөн хөөсөөр гэрт нь гүйцэж иржээ. Бусад айлууд дүрвээд эх маань нялх биетэй байсан учир ганц гэрээрээ үлдсэн юм байжээ. Дайсанд амьдаар баригдана гэдэг бол үхэл гэж бодсон юм байлгүй. Тэгээд гаднаа хүрч ирсэн 10 хүнийг гэрийнхээ үүдэнд буухтай нь зэрэг хоёр гартаа нэг нэг төмөр гадас бариад бөөн дунд нь орчихжээ. Ингэж эсэргүүцнэ гэж бодоогүй явсан дайснууд дөрвийгөө цөм шаалгаж алуулаад удаан зодолдсоны эцэст тэр дайснууд, аавыг минь жадалж буудаж алжээ. Дайсан бараг хүн бүр нь шарх олсон учир улангасан гэрт орж эхийг минь буудаж алаад гэрийг нь шатаачихсан юм гэнэ билээ гэж яриад дуугүй болов. Хоёр гартаа майхны гадас барьсан нэг их эрэлхэг эр 10 дайсны дунд ороод сүртэй зодолдон байгаа тэр аймшигт тулалдаан Чандманийн сэтгэлд урган үзэгдсээр байв. Тэгээд, 

	— Чамайг яасан хэрэг вэ? гэж асуухад, 

	— Төрөөд ганцхан сар болж байсан намайг өлгийтэй нь тугалын зэл рүү шидчихсэн байсан юм гэнэ билээ. Маргааш нь нутгийн хүмүүс олж авахад шөнөжин уйлж орилоод харангадаж үхэх шахсан намайг эмэг эх дээр минь аваачиж өгчээ. Тэгэхэд эмэг эх минь 69 настай байсан юм гэнэ билээ гээд ярьж байтал гэнэт галт тэрэг хөдлөх дохио өгөв. Хоёулаа вагондоо суугаад нэг хэсэг дуугүй явцгаалаа.

	Тэгээд 1921 оны хавар Сүхбаатар Чойбалсангийн удирдсан партизан цэргүүдэд бут цохигдсон гамингууд хэсэг хэсгээрээ өмнө зүгийг чиглэн зугтжээ. Нутгийн ардууд дүрвэж бусгаад явцгаахад өнчин нялх хүүхэдтэй чавганцыг хэн яадаг юм бэ гээд эмэг эх маань нүүсэнгүй үлджээ. Гэтэл тэр тарчиг хаврын нэг бүрзгэр өдөр манай гэрт зугтаж ядарч туйлдсан гурван гамин ороод иржээ. Тэд нялх хүүхэдтэй чавганцыг хараад айх хардах нь бага болж идэх уух юм шаардаад гарч дээ. Ингэхлээр нь миний эх юу байгаагаараа зочилж дайлж байгаа сайхан царай гаргаж хонины хэлгий уураг аягалж өгч гэнэ. Хор юм уу, хоол юм уу гэж сэжиглэсэн тэд урьдаар өөрөө ид гэхэд нь эх минь идэж гэнэ. Тэгэхээр нөгөө гурав хор биш юм гэдгийг мэдэж гэдсээ цадтал идээд буугаа элгэндээ тэврээд хэвтээд өгч гэнэ. Ашгүй энэ үеэр завшаан болж намайг уйлахад зочдыг тайван унтуулахгүй нь гээд намайг тэврээд гарсан юм гэдэг. Нөгөө гурав унтаад л байж, унтаад л байжээ. Харшсан дотортой тэдэнд зориуд өгсөн хэлгий уураг ингээд бүр унтуулчихжээ.

	Хөөрхий эмэг эх минь үүнийгээ ярих болгондоо өшөөгөө авсан хүний ёсоор тун их баяртай ярьдаг сан. Миний өвөг дээдэс, өөрийн оронд довтлон ирсэн харийн дайснуудын өөдөөс ингэж тэмцэж байсан юм даа. Түүнээс хойш яг 35 жил болжээ. гээд толгойтой үсээ зоригтой гэгч илбээд: — Тэр их ялалтын 35 жилийн ойд чи бид хоёр зочилж очих болсон нь хэчнээн их баяр завшаан бэ гэж хэлээд Чандманийг харав.

	Чандмань Бөхбатыг өнчин өрөөсөн гэж үргэлж ярьдаг мөртөө одоо болтол яриагүй байсан энэ учрыг сая мэдээд түүнийг тун их өрөвджээ.

	— Нээрэн чиний өвөг дээдсийн түүх тун сонин юм байна даа. гэснээ: — Чи чинь 35 тай юм уу гэснээ: — надаас 10 ах юм байна шүү гэж гэнэтхэн хэлэхэд нь, 

	— Аа чи хорин тавтай юм уу гэж эргүүлж асуугаад арав ахын зөрүүгээс сэтгэл нь айх мэт болов. Тэгээд хоёулаа нэгэн хэсэг чимээгүй болов. Хэчнээн ч удаан дуугүй явсан бэ бүү мэд, цонхоор харж элдвийг бодож явсан Бөхбат гэнэт, хорин тавны сар нь хорвоо ертөнцөд дэнлүү дээ, хорин тавтай шоожуу минь хоёрхон биедээ дэнлүү дээ гэж уянгалсан сайхан хоолойгоор дуулахад нь би нээрэн Бөхбатдаа дэнлүү болж чадах болов уу гэсэн шиг бодол төрөөд сэтгэл зүрх нь Улсын 35 жилийн ойд уригдан хүсэлт нийслэлдээ очиж яваа баяраас өөр бас нэг баяр жаргалаар дүүрэн болчихсон юм шиг долгилон хөдлөв.

	1956 он


ЭВ ЗҮЙ

	Сургууль төгсөөд анх ажил хийж, нам, улсдаа хүчээ өгнө гэдэг залуу хүний амьдралд хамгийн тэмдэглэлтэй. Тэр хүний амьдралын зам нээгдэж байгаа нь энэ билээ. Улсын шалгалтаа өгч дуусаад, сая дүнгээ сонсож сэтгэл амарсан Адилбишид бушуухан ажлаа хүлээн авч шаламгайлан орох юм сан гэхээс өөр хүсэл алга байлаа.

	Бүх хичээлдээ онц сайн дүн аваад, хүний бага эмчийн мэргэжил эзэмшсэн үнэмлэхээ харахад сэтгэл нь тун сайхан санагдаад, ийм мэргэжил сурах бололцоо олгосон нам засаг ард түмэндээ туйлгүй баярлаж, одоо ганцхан ачийг нь ажлаар хариулах л үлджээ гэдэг бодол бүх сэтгэл санааг нь эзэмдэж байна.

	Адилбиш харахад дорой царайтай, бие бялдар багахан, дөнгөж 20 хүрч яваа, амьдралын туршлагагүй хүү боловч ааш зан сайхантай, нөхөдтэйгөө эвтэй, ямар ч юманд зарчимтай байхыг гол болгодог. Энэ чанараа амьдралд хичээл сурлага бүх зүйл дээр тод харуулдаг тул бусдадаа үлгэр жишээ үзэгдсэн, хүндтэй сурагч байлаа. Төгсөгч олныхоо хамт томилолтоо яаран хүлээж байтал Улаанбаатар хотын эмнэлгийн хэлтсийн мэдэлд шилжээд, тэндээсээ хотын хүүхэд асрах нэг газрын бага эмчээр томилогдов. Хуучин эмч нь өвчтэй учир удаан хугацааны чөлөөтэй байгаа гэнэ. Ингэж цомхон газар биеэ даан ажиллах болсондоо ихэд баярлан, уул газраа яаран очиж тэр өдрөө ажил хэргээ хүлээн авлаа. Асрах газрын байр байдал ч яах вэ дээ зарим нь зүгээр, зарим нь зохион байгуулалт энэ тэр бээр тааруухан л санагджээ.

	Бага том ангитай юм байна. Багад нь бүр нялх, нөгөөд нь ойноосоо өнгөрч бор хоолонд орсон хүүхдүүд байдаг ажээ. Дөнгөж хэл ороод баацганан явж шулганан ярьдаг болж байгаа тэдгээр багачуудыг харахад өхөөрдмөөр хөөрхөн, хайрламаар дотно агаад ийм амьтдыг эрүүл энх тунх өсгөхийг нам улс над хариуцууллаа гэж бодоход өөрийн хариуцлагын өндрийг ойлгов.

	Хүн эрхэлсэн ажлынхаа хариуцлагыг хэчнээн сайн ойлгох тутам төчнөөн их санаж тэр бүгдийг давах идэвх зориг орж ирдэг байна. Ажлаа хүлээж аваад дарга дээрээ орж учир байдлаа танилцууллаа. Дарга нь биеэр том, тарган цатгалан, сайхан өтөлж яваа, хүү минь, дүү минь гэсэн ааштай, настай авгай байлаа.

	— За сайн байна. Ингээд л ажиллаад бай даа. Хүний нялх үрсийг авч хүмүүжүүлнэ гэдэг хариуцлагатай ажил шүү дээ. Эцэг эхчүүдийн ширүүн хатуу олон л үг дуулна гэж мэдээрэй. Энэ ч яах вэ. Тэгээд ер нь хамт олонтойгоо эв найрамдалтай, тэдний хэлж ярьж байгааг анхаарч л ажиллана шүү дээ хүү минь. Манайхан гэдэг чинь бүгдээрээ над шиг хөгшчүүл, энэ асрах газартай хамт л насаа өнгөрөөж байгаа улс, тэд сайн мууг андахгүй мэднэ гэж хэлжээ.

	— За яах вэ. Би шинэ хүн ингээд л та бүхний дэмжлэгээр ажиллая даа. Сая ажилтайгаа танилцаж явахад санаанд нийцмээргүй юм ганц нэг тааралдаж л байна. Жишээлбэл дэвсэж байгаа даавуу дэндүү хуучирснаас өнгө ордоггүй, дэвсэхэд ширүүн учир хүүхдийн биеийг холгож болно. Тэгээд бас индүүдээгүй байна билээ. Энэ тухай асрагчдад нь хэлбэл «Байгаа нь энэ юм чинь яадаг юм бэ» гэж тоохгүй л янзтай хариулж байна билээ. Надад эмнэлгийн хэлтсээс зааж зааварлахдаа юм бүрийг нь эмнэлэг ариун цэврийн шаардлага ёсоор явуулах хэрэгтэй гэсэн дээ тэгэхэд

	— Зүйтэй, зүйтэй. Гэхдээ хүү минь даавуу шаавуу энэ тэр гээд бүх юм чинь хугацаа тооцоотой байдаг юм шүү дээ. Тийм тиймийг нь сайн мэдэж шалгаж байж шаардлага тавихгүй бол бас болохгүй гэж түүний үгийг хүлээж авч байгаа ч юм шиг, үгүй ч юм шиг хачин царай гаргаж хэлжээ.

	Яагаад ийм дурамжхан хүлээж авч байгаа юм бол доо гэж бодосхийгээд гартал оройн цай болоод түрүүчийн хүүхэд тарцгааж байлаа. Тогооч хүүхэн:

	— Эмч ээ! Та цай ууж боов идэхгүй юу! гэж их сайхан зан гаргаж хэлэв. Боовноос нь идэж үзвэл хөгц амтагдсан тусгүй юм байв.

	— Яагаад ийм муухай амттай юм бэ? гэж асуувал, яах вэ хүүхдүүд, идэж болоод л байгаа юм гэж ажиг ч үгүй хариулж байгаа энэ нөхөр ажил бүгд дээрээ ийм хааш яаш зантай гэж бодогдмоор харагдана. Гэтэл нэг эх хүүхдийнхээ барьж ирсэн боовыг амсаж үзээд

	— Пөөх, та минь ийм юм хүүхдэд өгдөг гэж үү гэж гомдол гаргах маягтай хэлж байв.

	— Ийм хөгцөрсөн тостой боов хүүхдэд өгч болохгүй гэтэл, 

	— Одоо яах вэ дээ. Манайд байгаа хамаг тос цөмөөрөө ийм болчихсон юм чинь гэж тогооч хүүхэн хэлэв. Үнэн худлыг нь шалгаж үзвэл нээрээ тийм ажээ. Хавар бөөнөөр нь аваад агуулахад хадгалчихсан юм гэнэ. Одоо үлдээд байгаа гурван том торх цөцгийн тос хөгцрөөд ийм болчихсон байв. Энэ учрыг даргадаа бас л хэлтэл, 

	— Тийм болсон байна уу? Аргалж ширэглээд дуусгачих юм сан. Түүний чинь актлаад хаячихвал манайд бөөн гарлага гарна шүү. Чи юу ч гэсэн нягтлан бодогчид хэл гэлээ. Нягтлан бодогч бас нэг том биетэй тарган эр, 

	— Одоо яах ч арга алга даа эмч минь, идэж л барна. Манай тос тийм муудаагүй. Ялимгүй өчүүхэн юм хараад акталж хаяад байвал хэн хохирох вэ, улс л хохирно шүү дээ. Үүнийг та мэднэ биз дээ гэж хэгжүүн зан гарган хэлэв.

	Хэн хохирох нь надад хамаагүй хэрэг. Хэн буруутай нь л хүлээнэ дээ. Харин энэ тосноос дахиад хүүхдэд өгч болохгүй гэдгийг танд анхааруулъя гэхэд, яасан их зантай дураараа дургидаг эд вэ гэж уур нь хүрсэн ня-бо, 

	— Та хэнд бурууг нь хүлээлгэх санаатай байна? гэж байж ядсан байдалтай асуулаа.

	— Зуны дулаан цагт хэрэглэх хэмжээгээр нь авахгүй олон дахин авахаа залхуурч, бөөн авсан хүн л хүлээх байх. Дахиад энэ тосыг хүүхдэд хэрэглүүлж болохгүй гэдгийг дахин хэлье. Ямар арга хэмжээ авахыгаа бодвол таарна гэж ууртай хэгжүүн царайг нь ажигласан Адилбиш тэгэхээс тэгэх гэж ширүүн хэлээд, ер нь ингэж байх нь зөв. Анхныхаа өдрөөс эхлээд бууж өгвөл цаашаа хэн хүн элэг барьдаг болно гэж бодоод гарчээ.

	— Тэгнэ байх аа! Надад бас ял тулгах санаатай? Тэгдэггүй юм. Өдөр олон, зам урт! Чи бид хоёр энэ мэтийн юман дээр олон удаа тулалдана биз дээ гэж шазуур зуусан ня-бо тэр дороо дарга дээрээ орж энэ учрыг хэлсэн боловч, тэд муудаад байгаа тосоо чухам яахыг шийдэж чадсангүй. Маргааш өглөө нь Адилбишийг ирэхэд тогооч нар мөн л нөгөө тосноосоо талханд түрхээд хүүхдэд өгөхөөр бэлтгэсэн байв.

	— Энэ тосыг яах гэж хүүхдэд өгөөд байгаа юм бэ? Болохгүй гэж хэлтэл тэр тогооч янзгүй царай гарган, 

	— Өг гэж хэлсэн юм аа. Би дураараа өгөөгүй гээд хялс хийж харах нь энэ муу амьтан сая дөнгөж сургууль төгсөөд арай чамай ажлын бараа харж байж яасан их зантай эд вэ гэсэн шиг цаашаа ярихыг хүсэхгүй байдалтай үл тоогч байдал гарган яваад өглөө.

	Энэ учраа даргад хэлбэл, 

	— Үгүй хүү минь, тэр тосыг чинь ня-бо, нярав, тогооч нар цөм зүгээр гээд байна шүү дээ. Гэмтсэн хэсгийг нь авч хаяад гэмтээгүйг нь хэрэглэе л дээ. Юманд чинь арга ухаан байдаг шүү дээ. Эв зүйг нь олъё. Нээрээ бага зэрэг муудсан юмыг актлаад байвал манайд хохирол болно, эв зүйг нь олъё гэж бодож байгаа даргын царайд уран харц, сайхан зан тодорч байгаа нь ня-бо, нярав тогооч цөм ам нэг, адилхан бодол санаатай байдаг юм байна гэж мэдэгдэхээр битүүдээ бол нөгөөдүүлийг өмгөөлсөн агуулгаар ярилаа.

	— Болохоор бүтэхээр юман дээр би ингэж гөжүүн зан гаргаагүй. Харахад тэр тосонд эрүүл газар их байгаа боловч амт нь хаана нь ч адилхан болчихсон юм. Та бүгд тэгж итгээд байгаа бол би өөрийнхөө зөв бурууг шалгуулъя л даа гэж хэлээд гарлаа.

	Дарга хойноос нь юм хэлсэнгүй. Бодвол юу базаадаг юм бэ, шалгуулбал шалгуулаг гэж бодсон байлгүй дээ. Тэр чигээрээ хотын ариун цэврийн станц дээр гүйж ирээд учраа гарган хэлж шалгуулахыг хүсвэл дор нь мэргэжилтэн байцаагч нараа томилон явуулаад нялх хүүхдүүдэд байтугай хэнд ч хэрэглүүлж болохгүй гэж акт гаргаад төлбөр торгууль тогтоогоод оджээ.

	Ингээд шинэ эмч, хуучин ажилчид хоёрын хооронд зөрчил гарч эхлэв. Даргын зан хэвээрээ шиг байвч, наанаа л нэг хүйтэн, ня-бо ямагт тоглоом гэмээргүй шоглоомоор егж төнхөж явах нь нэг л зэвүүн. Тогооч бол бүр ил муухай царай гарган дандаа ширэв татна. «Их санасан газар есөн шөнө хоосон хононо» гэгчээр дуртай ирсэн газар нь иймэрхүү байхаар Адилбиш анхандаа жаахан сандрав. Гэвч тэднээс айсангүй. Би ажил дээрээ хийдгийгээ хийгээд шаарддагаа шаардаад л байна гэж зоригтой байлаа.

	Нөгөө хуучирсан даавууг сольж өгөхийг дарга, ня-бо нарт хэлбэл хэн хэн нь дуугарсангүй. Бие биеийнхээ амыг харж удаан байсны эцэст тэр газар, чиний хэлсэн юм бүр дээр акт тавиад байхгүй байх шүү. Уул даавууны хугацаа гүйцээгүй болохоор одоо сольж өгөхгүй гэж ня-бо хэлэв. Дарга нь мөн ня-богоо дэмжиж, 

	— Харин л дээ. Хүү минь хугацаа болоогүй юмыг одоо яах вэ дээ. Аргалж л үзье гээд хэдийд хугацаа нь дуусах билээ гэж ня-богоо харвал, 

	— Шинэ жилээр гэж хэлжээ.

	— За яах вэ. Бас л шалгуулж үзье гэвэл ня-бо нь, 

	— Тэг, тэг! Болбол ер нь энэ асрах газрын юм бүрийг нь шалгуулбал таарна гэж егөөдөв. Мөн ариун цэврийн станцад хэлж үзүүлбэл уг даавууг хэрэглэж болохгүй гэж акт тогтоожээ. Үүнээс хойш асрах газрын олон хүн Адилбишийг дээгүүр зантай, удирдлагаа тоодоггүй, дээшээ гүйх дуртай, ажилчидтайгаа холбоогүй гэх зэрэг олон зүйлийн нэр хоч өгч эхэлжээ.

	Энэ бүгдийг мөн л хайхарсангүй, би л хийдэг ажилдаа үнэнч шударга явбал бусдын хэлж сонжих хамаагүй хэрэг гэж бодоод явдаг байлаа. Гэтэл нэг өдөр үзвэл хүүхдийн уудаг сүү ердөө цөцгийгүй, хачин хөх өнгөтэй харагджээ. Яагаад ийм байдаг юм бол гээд хэд хоног ажиглавал, тогооч хүүхэн хэдэн арван литр сүү хөөрүүлээд дарайсан зузаан өрмийг нь далд хийчхээд зөөхий цөцгий юу ч үгүй сүү хүүхдүүдэд өгдөг ажээ. Энэ байдлыг мэдээд, 

	— Хүүхдэд өгч байгаа сүү муу байна. Өрөм зөөхийг нь сүүнд нь хутгаж бай гэж зааварлаад, өөрөө шалгадаг болсноос хойш бас нэлээд хүн Адилбишийг үзэн яддаг болжээ. Учир нь тэр өрмийг тогооч ганцаараа иддэггүй, олуулаа хуваадаг байснаас болсон бололтой.

	Иймэрхүү янзтай хэдэн сар ажиллаж байтал нэг өдөр бүр ажилчдын хурал болжээ. Даргын илтгэлд Адилбишийг базаахгүй дүгнэсэн тул шүүмжлэлийн гол бай болов. Ер нь зарим нэг хурлын ажиллагаа эхлээд боссон амтай хэлтэй хүний шүүмжлэлээр цаашаа явчихдаг шиг энэ хурал тийм болоод, Адилбишийг хэлэлцсэн хурал шиг өнөө л бусадтай харилцаа муу, цаг тасалдаг, хожимддог гэх зэрэг үндэсгүй зүйл ч гарч ирэв.

	Эдгээрийг тэвчин сонсож суугаад, хамгийн сүүлд хэдэн үг хэлбэл шүүмжлэл эсэргүүцэж байна гэж тал талаас хашхираад таг зогсоожээ. Юм бүр дээр самбаа зориг ухаантай байхыг хүсдэг Адилбиш энэ удаа яаж ч чадсангүй уурлав. Тэгээд, 

	— Та нар миний үгийг сонсох дургүй байвал дуртай газар олдож болно гээд индрээс буув. Хүн болсоор анх удаа олны шүүмжлэл сонссон тул нэг талаар гутав. Яагаад би энд хүмүүсийн дургүйг хүргэж тэдэнд нүд үзүүрлэгддэг билээ. Яаж ажиллавал зохих байсныг яачихаар ингэж байна гэж удаан бодсоны эцэст үгүй би үзэж харсан бүрийгээ хараагүй болоод л ямар ч шаардлага тавихгүй, тэдний хэлснээр нь эв зүйг нь олоод таг чиг сууж байсан бол ямар ч үг хэлэнд орохгүй харин бусдын адил сайн нэртэй явж болох байж гэж бодов. Маргааш нь эмнэлгийн хэлтэст очоод учир явдлаа тоочиж, нэг газар он удаан ажиллаад бие биеийнхээ үг хэлнээс гарахаа байсан, шинэ хүмүүсийг элдвээр хавчиж эсвэл өөрийн хүрээлэнд үг дуугүй оруулан авдаг, үгүй бол тэгж ингэсхийж байгаад халчих юм уу өөр газар шилжүүлчихдэг энэ бүлэг хүмүүсийн дунд ажиллахад хэцүү байна гэдэг учраа гарган чөлөө мэдүүлтэл, 

	— Зүгээр, ажиллаад байх хэрэгтэй. Чиний бүх ажлыг бид мэдэж байна. Танай асрах газрын хүмүүст тиймэрхүү зан чанар нөлөөтэй байгаа нь үнэн. Ус үзээгүй гутал тайлж болохгүй. Манай зарим залуу хүн иймэрхүү юман дээр амархан бууж өгөөд, нэг бол тэдэнтэй эвлэрэх, эсвэл уур омгоо барьж чадахгүй буруу тэмцэж гараад унадаг явдал байдаг юм.

	Чиний ажил дээр тохиолдож байгаа энэ зүйл бол бэрхшээл биш, тиймэрхүү байдал удаан ноёрхож чаддаггүй юм. Ингэж албан аппаратыг гэр бүлийн чанартай, хувийн үзэл, танил талаар дүүргэсэн өөр газар энд тэнд байгаад, ичгүүртэй муухай нурж унаж байхыг бид олон үзсэн. Ингэж нурах явдал гэнэтхэн болчихдоггүй, олны хараа үзэлд улам тодрон тойрон байр суурь нь ялзарч муудсаар нэг өдөр паг ойчдог юм гэжээ.

	Түрүүчийн эвийг нь олоод юу ч хийхгүй, ямар ч шаардлагагүй суугаад байя гэдгийгээ сэтгэл санаанаас бүр мөсөн авч хаяад, тэгж ор нэр болж овойж суухын хэрэг алга. Хийвэл хийхийн дүрстэй хийгээд, сайн муу нэр дуулж л явъя. Өөрийн бодол санал ч байхгүй, хүн юу гэж хэлнэ түүнийг дагаад, хийсэн ажил бүтээсэн бүтээлгүй, хоёрын хооронд мөртөө сайн нэртэй явдаг хүмүүстэй адилгүй, харин хийдэг, хэлдэг, сайн муу нэр дуулдаг байя. Тийм л хүний ажил тодорхой юм. Түүнээс биш нөгөө хүмүүс бол хийдэггүй учир ямар муу нэр болох билээ гэж бодоод, тэгж эвийг нь олохгүй, эв зүй бүх юманд хэрэгтэй, ганцхан үүн дээр биш гэж бодоод хуучнаасаа илүү идэвх зоригтой, үг шаардлагатай болоод ирэхээр нөгөө бүлэг хүмүүсийн ааш зан нь суларсаар, эрч нь харьсан дээс шиг зөөлөн болоод иржээ. Үүнд бас нэг юмнаас айв. Юу гэвэл, би эдний дутагдал дунд хутгалдаж орчихсоныгоо өөрөө мэдэхгүй болчхоод байгаа буруу эв зүйд автагдчихсан биш болов уу гэж санавал үгүй, үнэн зөв эв зүйгээр яваад байгаа ажээ.

БЯЦХАН ӨГҮҮЛЛЭГҮҮД

	 

	НЭРЭЛХҮҮ

	Шинэ танилцсан хоёр залуу ингэж ярилцсан гэнэ.

	— Найз чи хэр их юм уншдаг вэ?

	— Уншилгүй яах вэ. Би номгүй бол амьдарч ч чадахгүй.

	— Тэгвэл уншсан номын тоо гэдэг бүр талийгаад тэрэг чаргаар ачихаар их номтой болоо биз дээ.

	— Үгүй шүү би ганцхан номтой түүнийгээ л амарч хэвтэхдээ уншдаг. Ном чинь ер нь ямар ч нойрны эмээс илүү юм билээ шүү гэжээ.

	 

	 

	ХОЧ

	Нэг нөхөр хоч нэрээс ердөө салдаггүй. Нэг нэр олоод хэдхэн хоносны дараа юм уу сайндаа хэдэн сар, жил болоод л тэр хоч нэрэн дээрээ өөр нэг гуншин нэмж олдог байжээ. Тэгээд тэр хоч нэрээс салахаа байсан хүн бодсон нь одоо үед нэн ялангуяа соёлын довтолгооны энэ чухал үеэр хүнд хоч нэр зүүлгээд байдаг огт таарахгүй, тэр нэр өгөөд байдаг үл бүтэх этгээдүүдтэй зохих газар очиж нэгийгээ үзье, хүнийг ам хэлээр, бичиг зохиолоор доромжлох бол цөм хуультай хэрэг гэж бодоод, хуулийн байгууллагад ч юм уу хаа ч юм бэ нэг газар очиж учир явдлаа тавьж гэнэ.

	Гэтэл ямар учраас, хэн гэдэг этгээд танд юу юу гэж хоч нэр өгөв өө гэж асуувал хөөрхий тэр хүн хариулсан нь:

	— Би урьд зах зээлээр жаал зугаа наймаа хийдэг байлаа. Гэтэл надад «шунахай панз» гэж нэг нэр зүүлгэчихлээ. Тэгэхээр нь болиод хөдөө гарч мал маллаж хааяа хот орж гардаг болсон чинь «хот хөдөө хоёрыг хольж, холион бантан хийдэг панз» болоод өдий төдий гуншин нэмэгдээд ирлээ. Одоо харин соёлын довтолгооны энэ чухал үеэр надад «хаа ч ажил хийдэггүй, хамаг олны хөдөлмөрийг шулж явдаг өөдгүй муу панз» гэдэг бас нэг шинэ нэр гараад байна. Би анхан ганцхан «панз» гэдэг хочтой байсан бол одоо юу болоод байна даа та үзэж байгаа биз дээ гэжээ. Тэгэхээр нь нөгөө хүн хэлсэн нь:

	— Энэ чинь ердөө хоч биш харин сонсож авбал зохих олны шүүмжлэл байна. Та энэ хоч нэр гэж бодож байгаа зүйлүүдээ сайн тунгаагаад бодох юм бол өөрийнхөө дүрсийг тунгалаг толинд харсан мэт тодорхой болгоно гэж хариулжээ.

	 

	 

	ОЙЛГОСОН НЬ

	Энэ хүн хүнд суртал, хүнд сурталтан гэдгийг бүдүүн бараг ойлгодог байжээ. Хүнд сурталтан гэж бодохоор нэг их хүнд биетэй, хормойгоо чирсэн залхуу гэдэг нь яах аргагүй тийм амьтан санаанд нь ороод нүдэнд нь урган үзэгддэг байжээ. Гэтэл ажил тасалдаг, архи ч багагүй үнэртүүлчихдэг бас тэгээд асуудлыг яаж ийгээд «дараа», «маргааш» болгочихдог айхавтар хүнийг нэг хурал дээр хүнд сурталтан гээд нэг хүн шүүмжилж гарав.

	— Юу! Яана гэнэ ээ, би хүнд сурталтай гэж үү. Нөхөд минь та нар ядаж миний нас биеийг бодооч дээ. Би гозолзсон цэвэрхэн биетэй, шовхолзсон залуу байна шүү дээ. Ийм хүнд тэр нэр чинь таарах уу гэж хэлээд тавьчихсан чинь хуралдсан олон нир хийтэл инээлээ. Түүнээс хойш хүнд суртал гэдэг юу болохыг ойлгосон юм гэнэ билээ.

	1960 он

	 

	 

	НЭЭРЭН ШҮҮ

	Нэг хүн хөрштэйгөө хууч хөөрч байгаад ам халж ярьсан нь:

	— Зуны нэг их бүгчим шөнө юм сан, тэнгэр бүрхэг харанхуй гэдэг нь жигтэйхэн, хашааны толгой ч харагдахгүй байлаа. Гэрт унтах гэсэн халууцаад болдоггүй. Аргаа барахад байшингийнхаа саравчинд ор дэвсгэр засаж аваад, хэвтсэн чинь таг унтчихаж. Гэнэт сэрвэл хунгар шажигнаад нэг хүн хашаан дээгүүр даваад ирлээ шүү! Сарны гэрэлд өндөр булиа лам хүн болох нь танигдлаа. Үгүй нээрэн шүү! Их өндөр булиа лам байсан. Нээрээ шүү, яах аргагүй үнэн. Тэгсэн чинь тэр хүн юу юугүй л манай барааны пин рүү гэтэж гарлаа. Би яах вэ дээ сэмхэн очоод л бариад авлаа. Тэгсэн чинь чадал тэнхээ гэж яриа алга аа! Дийлдэг болов уу яадаг бол гэж бодоод л нэг гараараа гэзэгдэж аваад нэг гараараа заамдаж аваад, нөгөө гараараа дэлсэж алдав аа хөөрхий! Нээрээ шүү нээрэн гэсэн гэнэлээ.

	 

	 

	НЭРЭЛХҮҮ

	Түүхийн дугуйлангийн нэг сонсогч ингэж хэлсэн гэнэ.

	— Шалгалтын гурван асуултын хоёрыг нь хариулаад нэгийг нь барсангүй гэж л дээ.

	— Ямрыг нь гэж нөгөө нь асуухаар

	— Багш надаас, улсын тухай Ленин юу гэж сургасан бэ гэлээ. Тэгэхээр нь би Энгельсийн хэлснээр хэлсэн чинь Энгельс юу гэж сургасан бэ гэнэ. Тэгэхээр нь би Марксын хэлснээр хариуллаа. Гэтэл Маркс юу гэж сургасан бэ гэлээ. Тэгэхээр нь би сайн мэдэхгүй гэсэн. Гурван асуултын хоёрыг хариулсан болохоор дор хаяад л эх орны алтан гуравтай биз дээ гэжээ.

	 

	 

	ИНЭЭДЭМ

	Биеэ их сайхан авч явдаг, хувцас хунар ч гэж жигтэйхэн цэвэрхэн, гаднаас нь харвал тун боловсон, дотроос нь ч гэсэн өөлөх өө олдмооргүй, хүн юуны тухай ярина вэ түүний тухай хэнтэй ч ярь чаддаг догь хүн билээ тэр. Гэм нь гэвэл нөхдөдөө жаалхан дээрэнгүй байж мэднэ. Хэн гэдгийг нь энд яриад яах вэ. Энэ хүн яасан бэ гэвэл, ингэсэн юм. Ялимгүй юм. Түүнийг албан тасалгаандаа ороод иртэл хамт ажилладаг зарим нөхөд нь хуучин оныхоо ажил хэргийг цэгцэлж, ширээ шүүгээгээ цэвэрлээд баахан ундуй сундуйнхан байж. Гэтэл мань эр цээж түхийлгэн зогссоноо:

	— Соёлын довтолгоо явж байхад албан тасалгаа ингэж буртаглаж байдаг, «түй» гээд бөөн шүлсээр нулимж орхижээ. Тэгэхээр нь бусад нөхөд нь учиргүй инээлдэж гэнэ. 

	Яагаад инээлдсэн юм бол доо?

АЛТАН ЦАГ

	Улаанбаатарын нэгэн дээд сургуульд сурдаг нэг танил бий. Өгүүллэгт түүний тухай өгүүлэгдэх болохоор ёстой нэрийг нь нэрлээд хэрэггүй. За яах вэ Батсүх болог. Тэр бид хоёр нэлээд эртний танил, тэгэхдээ орон гэрээрээ үргэлж ирж очоод, хамаг байдгийгаа дэлгэн ярьж, бүр нуух хаах юмгүй болчихсон дотнууд арай биш. Ховор цөөн уулзахдаа л ээж ахай болон баярлалдаж, энэ тэрийгээ ний нуулгүй ярилцдаг учир энэ нөхрийгөө би зүй нь найз нөхөр гэж нэрлэвэл ч зохих байжээ.

	Батсүх алс баруун аймгийн хүн, урьд нь албан ажил хийж байгаад 20 нэлээд гарсан хойно дээд сургуулийн хаалга татжээ. Энэ завсар эхнэр хүүхэдтэй болж яваагүй юм гэнэ билээ. Түүнийгээ надад бас ярьсан юм. Гэтэл шинэ жилээс өмнөхөн бид хоёр Улаанбаатарын нэгэн гудамжинд санамсаргүй тааралдвал тэр маань царай зүсээр ч, бие бялдраар ч, хувцас хунараар ч ёстой нэг уулын согоо шиг сайхан хүүхэнтэй хамт явж байлаа. Тэгээд надтай уулзахдаа урьдын адил яриа дэлгэж, удаан зогсохыг ч бодсонгүй, зөвхөн мэнд амраа мэдэлцсэн төдий болоод хүүхний хойноос яарав. Би ч учрыг нь ойлгоод зөвхөн нүдээрээ ирмэн асуувал, 

	— Танилцаад удаагүй юм. Гэвч бид хоёр бараг суухаар болчхоод байгаа. За баяртай! гээд явчихлаа. Үүнд би тэр нөхөртөө жаахан гомдов. Учир нь нэгд намайг хүндэтгэн хүүхэнтэйгээ танилцуулсангүй, хоёрт, хурим найртаа ч урьсангүйгээр барахгүй салах ёсны эвтэй ч үг хэлэлгүй эхийгээ дагасан тугал шиг явж одоход нь би тэссэнгүй хойноос нь эргэж харлаа. Тэр хүүхэн нь залуу эрхэм биедээ минж халиу болсон, гутал нь хүртэл халиу эмжээртэй, гартаа том түрийвч барьжээ. Засаж гангалсан боловч бардам дээрэнгүй алхаагаар суналзан гишгэж байхыг нь харвал энэ залуу эмэгтэй заавал чадалтай эрхэм хүний охин болох нь ил харагдана. Гэтэл дэргэд нь яваа мань нөхрийгөө харвал хүүхнээсээ намхан агаад хавар намрын хүрэн пальто түгжгэр бор хурган малгайтай, нэлээд жиндсэн янзтай явж байх нь ёстой л нэг улаан тугал шиг ажээ.

	Шинэ жилээс хойно бас нэг тааралдлаа. Энэ удаа Батсүх ганцаараа явж байсан бөгөөд би аливаад нь амжилт хүсэн уулзвал тэр өгүүлсэн нь:

	— Цөм зөв зүйтэй, эв аятай байна. Ер нь дурлана гэдэг хэчнээн сайхан байдаг гэдгийг чи мэднэ шүү дээ. Энэ цаг үе бол хүний амьдралд ёстой алтан цаг юм гэж тэр нөхөр маань өгүүлсэн юм.

	Түүнээс хойш бид хоёр уулзсангүй их удлаа. Би ч Батсүхийн тухай нөхдөөсөө асууж сурагласангүй учир юу ч мэдсэнгүй явжээ. Хаврын шалгалтай нэгэнт өнгөрөөд сургууль төгсөгчид томилолтоо хүлээж байсан үеэр бид хоёр дахин тааралдсан юм. Батсүх яг энэ жил төгссөн бөгөөд орон нутагтаа ажиллахаар томилолтоо аваад байсан ажээ. Бид хоёр энэ удаа яг хуучин шигээ, тэр хэдийгээр өөр тийш явж байсан боловч явах зүгээ хүртэл хамтатган тойруу замаар орж явлаа.

	— За амьдралын алтан цаг сайхан байгаа биз дээ? Энэ сайхан цагийг хэр жаргалтай ажрааж байна даа? гэж би асуувал. Батсүх харин огт санамсаргүй юм шиг мөртөө санаанд оромгүй үл тоох байдал гаргаж, мөн тийм аялгуугаар надад хариулсан нь:

	— Тэр алтан цаг ёстой алтан цаг болсон шүү. Юм гэдэг тун хачин юм. Юм ч гэж амьдрал. Би түүнд тун хайртай байсан. Тэр ч надад бас гэж хэлэв. Гайхсан би.

	— Яагаа вэ, юу болов гэвэл тэр «алтан цаг яг нэг алтан цагаас болоод эвдэрсэн» гэв. Би бүр гайхаж орхилоо, Батсүх үргэлжлэн ярьсан нь:

	— Тэр одоо ч надад хайртай хэвээрээ байх шиг байдаг юм. Би түүнээс нэгэнт жигшжээ гээд доорх зүйлийг ярьсан юм.

	 

	* * *

	 

	Би чамд алтан цагаас болсон гэхэд чи их гайхаж байсан шүү дээ. Яг тийм, нэг алтан цагаас болсон. Миний тэр хүүхэн эрхэм хүний охин болохыг чи ажигласан ч байх. Сонсож мэдсэн ч байх. Гэртээ эрх дураараа өсөөд дээд сургуулиудын хэд хэдэн ангийг дамжин суралцаад алийг нь ч төгсөөгүй юм. Уржнан жил манай ангийн нэгдүгээр курст ороод энэ жил хоёрыгоо төгсгөж чадсангүй. Уг нь сурч чадахаар л хүн билээ. Даанч түүнд тэсвэр хатуужил алга учир туйлбартай оролдон сурч чадахгүй байгаа юм.

	— За тэр ч яах вэ, нөгөө алтан цаг яасан бэ? гэж би түүний эхэлсэн сэдэвт нь хандуулан яривал, 

	— Тэр хүүхэн төрсөн биеэр сайхан, эдэлсэн хувцсаар баян, орон гэр гэж дээд зэрэг, дутах юм ч үгүй, тансаг жаргалтай амьдарч байгаа боловч сэтгэл санаа нь огт ханадаггүйг анх олж мэдлээ. Гэвч би хайртай дуртай хэвээрээ л байгаа. Шинэ жилийн үдэш боллоо. Бид хоёр сургууль дээрээ очихоор ярилцсан юм. Орой гэрээр нь очтол тэр маань бүх юмаа шинэчлэн хувцаслажээ. Нүүр царайгаа хүртэл цонхийж цайтал нь будаж шунхадсан байлаа. Энэ нь надад эхлээд л эвгүй харагдсан юм даа. Будаж, хувцаслаж, бие царайгаа засаж явах нь зөв л дөө. Гэхдээ аль нэг талаар нь хэтрүүлбэл түүн шиг муухай юм байхгүй юм билээ. Тэгээд мань хүн цагаа зүүх болохдоо голж, эцэг эхдээ агсарч эхэллээ. Энэ нэг муу төмөр цагийг надад хэдий болтол зүүлгэх гэсэн юм бэ? Түүний тэр ч алтан цагтай, үүний энэ ч алтан цагтай амьтны дэргэд цаг харахаасаа ичих юм. Таньдаг мэддэгээрээ Батсүхээс, л ичихгүй юм даа гэж хүртэл хэллээ шүү. Арга нь тасарсан эцэг эх нь гайгүй чамд майн баяраас өмнө алтан цаг авч өгнө энэ тэр гэж аргадан арай гэж тайтгаруулж билээ.

	Нээрээ ч хэлсэн үгэндээ хүрч майн баяраас өмнө мартын 8-наар цаг авч өгсөн л дөө. Тэр алтан цаг миний түүнд дурлаж байсан эцсийн сэжмийг бүр тасалсан юм. Шинэ жилээр бид хоёр сургууль дээрээ очлоо.

	Олон оюутан түүнийг гайхан харцгаав. Харах харахдаа энэ чинь яаж маяглаж, ямар багт наадамд тоглох гэж байгаа юм бэ гэсэн шиг шоолох нь шоолж, сонирхох нь сонирхож байгаа бололтой байв. Энэ байдлыг мань өвгөн дороо мэдээд олон оюутны дунд баян эрхмээрээ гайхуулах гэсэн бодол нь бүтэл муутай болоод ирэхээр даруй явахыг шаардсан юм. Замдаа би аливаа юм хэтрэхээрээ заавал буруу болдог гэж түүнд сануулбал, за үхсэн хойноо, энэ бол зөвхөн атаархал гэж билээ. Энэ нь надад хэдий эвгүй сонсогдсон боловч за гайгүй яваандаа энэ бүхий дутагдлыг нь засаж болно гэж бодсон юм. Түүнээс хойш би түүнд хэлж ярьдаг байлаа. Холбогдох ном лекц ч олж уншуулдаг байлаа. Энэ бүгдийг сайн ойлгодог мөртөө хэрэг болгож чадахгүй өнөө л бусдыг голох дээрэнгүй байдал, энэ бол зөвхөн атаархал гэж ойлгодог бодол нь огт салж өгөхгүй юм.

	— За тэгээд нөгөө алтан цагны явдал юу болсон бэ? Алтан цаг яасан бэ? гэж би урт оршилд нь нэгд уйдаж, хоёрт зам салах дөхөж байсан тул асуувал, 

	— Яг 3-р сарын 8-ны орой тэр маань бас нэг их маяглаж гарав аа. Түүнд нь би мөн л дургүй хүрээд сууж байтал аль тэр шүүгээн дээр цаг байгаа аваад аль! Хоёр цаг байгаа шүү алтан цагийг нь гэлээ. Олон янзын нарийн нандин юм тавьсан шүүгээн дээрээс өнөө алтан цагийг нь аваад өгөх гэтэл дутуу бариад шалан дээр алдаж орхилоо. Би ч сандарлаа. Яаран аваад чагнаж үзвэл дажгүй явж байв. Зүгээр явж байна гээд өгвөл мань хүн одоо дэмий, эвдэрсэн байх. Чи минь даан ч яав даа. Арай гэж ганц алтан цагтай болж байхад гээд асгартал уйлж гарлаа. Би урьд уйлж байгаа хүнийг дандаа өрөвдөж хайрладаг сан. Гэтэл энэ уйлж байгаа хүнийг харахад харин жигших сэтгэл төрөөд, түүнээс хойш уулзахаа байсан юм. Ямар эвгүй харагдсан гэж санана чи гэж тэр хэлэв.

	— Уйлж байгаа хүний царай хэзээ аятайхан харагдаж байлаа гэж намайг хэлэхэд, 

	— Тийм ээ, тэр мөртөө тийм хэрэг дээрээс шүү гэж миний үгийг Батсүх дэмжив.

	— Та хоёр сууж хурим найраа хийгээгүй байсан юм уу? 

	— Азаар сургуулиа төгсгөж байж тэр төвөгтэй ажлаа оръё гэж бодож байсан маань зөв болжээ. Одоо тэр маань надад дуртай хэвээрээ л байх шиг байдаг. Би харин түүнтэй уулзахаасаа төвөгшөөдөг. Тэр хүн энэ зангаа хэзээ халж чадах бол доо гэж билээ. Алтан цагны өчүүхэн үлгэр ийм ялимгүй мөртөө ярвигтай болсон нь хэнд ч гэсэн харамсалтай санагдах байлгүй.

	 

	1961 он

	 

	
САЙХАН СОНИН

	Нийслэлийн 11 жилийн... дугаар дунд сургуулийн ахлах ангийн эвлэлийн үүр ханын сонин тогтмол гаргадаг байлаа. Тэгтэл өнгөрсөн хавар төгсөөд явчихсан зарим сурагчийн оронд шинэ бүрэлдэхүүн сонгож сонины зөвлөл тэр дороо бүрдэл болсон боловч энэ зөвлөл байгуулагдсанаас хойш тун аргагүй шалтгаанаас болсон юм. Яагаад гэвэл хавар шалгалттай давхцаад дараа нь зуны амралт эхлээд ердөө зай зав болоогүй нь үнэн. Гэтэл эвлэлийн үүрийн дарга нэг өдөр сонины зөвлөлийнхнийг дуудаад;

	— Та нар арай дэндэж байна шүү. Үүрийн сонгуулийг ингэж хөсөрдүүлж яаж болох вэ. Зөвлөл сонгогдсоноос хойш ганц ч сонин гаргасангүй. Одоо бушуу хэдийн эхэлсэн хичээл вэ гэх зэрэг ширүүхэн хэдэн үг хэлсэн ажээ.

	Сонины зөвлөлийн гурван хүний хоёр нь шинэ, нэг нь хуучин, эрхлэгч биш, гишүүн байсан хүүхэд одоо эрхлэгч нь болсон юм. Тэр залуу дороо зөвлөлөө хуралдуулж:

	— Нээрээ эвгүй юм боллоо. Гурвуулаа анхныхаа сониныг мундаг сайхан гаргая гэж хэлэлцээд төлөвлөгөөгөө ян тан хийтэл дадлагатай гэдэг нь аргагүй зохиогоод маргааш нь үүрийн товчоогоор батлуулж дор бүрдээ ажилтай болоод 7 хоногийн эцсээр сонин гаргахаар болжээ. Дурдсан хугацаа дөхөөд ирлээ. Хүмүүс даалгасан ёсоор бичих материалаа ирүүлсээр байв. Мөн сонины толгойн зураг хөрөг ч овоо сайхан боллоо.

	Гэтэл зөвлөлийн нэг гишүүн Бадамын бичих соёлын довтолгоонд манай сурагчид хэрхэн оролцож байгаа тухай болбол шүүмжлэлийн байвал тун сайн нэг өгүүллийг «Ердөө материал олдохгүй юм» гээд бичиж өгөөгүй учраас гарах хугацаа хариугүй саатах шахав.

	Зөвлөл одоо яадаг билээ, энэ тэр болоод уг нь үүрийн товчоогоор батлуулсан төлөвлөгөө ёсоор хийвэл нэр хүндтэй юм сан. Цугларсан материалаа үзвэл сонин. Ийм бүтэлтэй болсон сониндоо ор нэр болсон нэг муу юм яасан ч шургуулахгүй юм шүү. Үгүй чи даан ч дээ өдий олон хоногт юу ч олсонгүй гэж үү дээ гэж Бадамыг зэмлэв.

	— Олдохгүй юмыг яадаг юм бэ гээд Бадам уурлав. Бадам бол ирэх жил төгсөх залуу бөгөөд яагаа ч үгүй байж цээж нь их өсчихсөн, хааяа, хааяа амнаас нь тамхи үнэртдэгээр барахгүй үсээ шилээ давтал ургуулж нарийхан өмд хачин эрээн пиджак өмсөх дуртай мөнгө төгрөгөөр хангалуун явдаг хүү бөгөөд ярьдаг нь төгсөөд гадаадын сургуульд явна гэдэг юм.

	— Өвгөн минь өөрөө сурлага муутай шүү дээ, гэтэл чамаас илүү сурсан ноднингийн хүүхдүүд явж чадаагүй байна. Чи яаж тэгж шууд явах билээ гэж нөхдийнхөө тохуурхан асуухаар, 

	— Би тэднээс л өмнө явж чадна даа, Та нар хараад байгаарай гэж хэний ч өмнө бардам хэлдэг нь хаашаа учиртай юм бол доо. Бүү мэд. Үүнийг үл өгүүлэн нэгэнт бэлэн болох шахсан сониныхоо ажил оръё.

	— За тэгээд яах вэ Бадам аа. Чиний бичих зүйлийн зай үлдэх нь гэж эрхлэгч эвлэх байдлаар асуувал:

	— Би одоо яах вэ дээ. Орлуулаад юм уу, оронд нь өөр нэг зүйл хийхгүй юу гэжээ.

	Энэ үеэр үүрийн дарга орж ирэв. Тэгээд, 

	— За сонин төлөвлөгөө ёсоор болж байна уу гэж сонирхов. Бадамын бичих зүйл дутсаныг үзээд, 

	— Ийм материал олдсонгүй гэж үү дээ гэвэл:

	Үгүй олдсонгүй гэж ихэмсэг хариулав.

	— За тэгвэл чи өөрийнхөө жишээнээс аваад бич. Зөвхөн өчигдрийн жишээнээс гэж үүрийн дарга хэллээ. Бадам бодоод үзвэл өчигдөр ямар ч дутагдал гаргаагүйн дээр харин ч хичээлдээ сайн дүн авсан байжээ.

	— Сурлагын сайн дүнгээр үү гэж хэвлүүн асуув.

	— Үгүй, гэрээсээ нааш автобусанд явахдаа чиний дэргэд ямар хүн явсан бэ гэвэл одоо ойлгосон бололтой

	— Хүүш та байзнаарай. За яах вэ дээ нэг их гэдэстэй хүүхэн явсан, чи ч харж байсан шүү дээ.

	За тэгээд чи суудлаа тавьж өгөөгүй шүү дээ.

	— Миний урд суудал дээр манай сургуулийн бололтой бага ангийн 3 хүүхэд явсан шүү дээ.

	— Тэгж ч бас бодъё л доо. Гэвч та эвлэлийн гишүүн хүн ахлах ангийн сурагч тэдэнд үлгэр жишээ болох учиртай шүү дээ. Үүнийгээ л бичиж орхи гэлээ. Нүүр нь улайсан Бадам юу ч хэлж чадсангүй.

	— Нээрээ материалыг ингэж олдог байна. Би өөрөө эрээд байсан юм гээд толгойгоо маажив.

	— Чи өөрөө яаж эрсэн юм бэ? гэж үнэн голоосоо сонирхон үүрийн дарга асуухад:

	— Нээрээ би юу бичье дээ гээд л бодоод байснаас цаашгүй юм байна шүү. Тэгээд хэнийгээ бичих билээ. Би өөрийгөө бичих хаашаа юм бэ. Тэр бага ангийн хүүхдүүдийг бичих үү гэвэл:

	Үгүй өөрийгөө бичсэн нь дээр. Илүү ч сонирхолтой болно. Тэгэхдээ нэрээ өөрчлөөд өгүүллэг маягтай болгоод биччих үү гэжээ. Тэгээд Бадам өгүүллэг шүү юм бичсэн юм. Сонины зөвлөл үүрийн товчооныхон түүний нь засаад бүр аятайхан болгосны дээр хэдийгээр нэг нөхөр материал таслан хөөдөх шахсан боловч дурдсан сонин тун сайхан гарсан ажээ.

	 

	1962 он

	 

	
РАВЖАА ГУАЙ

	Намрын орой хадлангийн газар. Олон хүн хадсан өвсийг хамж бухалдан үймээн шуугиан үргэлжилж, инээдэм тоглоом энд тэндгүй дэлгэнэ.

	Хөгшид нэг доор бөөгнөрөн суугаад залуучуудын ажлыг гайхан, чадал хүчийг нь магтаж байна. Эдний дотроос Равжаа гуай насаар бусдаас нэлээд ах бөгөөд хүн амьтан олонтоо газар явах дуртай урьд мяндагтай лам байсан, ажил явдалд залхуу, харин настайчуудыг уруу татан амарч суусаар байна. Охорхон богино ухаантай мэт агаад бодлогогүй дэмий яриаг амны зоргоор дэлгэж түүндээ ороогдох нь олон боловч хаширдаггүй. Яриагаа эхлэх бүр бурхны зарлиг номнолуудаас авч ярьдаг нь заншил бөгөөд үүнийгээ голдуу л хөгшдийг түшиглэн чалчдаг нь бас нэгэн ухаантай ч байж мэднэ.

	Үдэш орой ажил ч бараг дуусав. Залуучууд хүүхдүүд хөөцөлдөн ноцолдож эрхлэн тоглоно. Зарим нь улаан цэрэг болж ийм тийм боомт саад давж байна. Тэр хотыг эзлэв гэх зэрэг бухал өвснүүдийг дамжин харайн гүйлдэнэ. Эднийг харж суусан Равжаа гуай урт санаа алдаад:

	— Одоогийн хүүхдүүд даанч тусгүй, ядахдаа тоглож чадахгүй, дандаа нүгэл хилэнц тарьж байх юм. Алалдаж байна, дайтаж байна гэж тоглох ч сайн юм биш ээ. Гэтэл 18-19 насны алиа хөгжилтэй гэж нэршсэн залуу хүү:

	— Би цэрэг болох дуртай тул нүгэлтэй хүн болох уу гэв. Равжаа гуай:

	— Нүгэлтэй байлгүй яах вэ. Цэрэг гэдэг чинь хүн алдаг гэсэн үг. Нөгөө залуу яриаг улам өдөөхийг хичээж;

	— Чоно алах бас нүгэл байх даа гэхэд бурхны номыг тайлбарлахад зохистой асуулт тул дуртай гэгчээр ухасхийн, 

	— Айдаа нүгэл байлгүй яах вэ гэж нэг ч шүдгүй жалга мэт том амаа ангайтал эвшээж, тэр амьтныг чинь бурхнаас тэгж яв гэж заяасан юм шүү дээ. Ямарваа амьтан олдсон заяагаа эдлэх ёстой гэнэ.

	Залуу хүү учиргүй инээж, 

	— Тэгвэл бурхны номлолд чинь Япон, Герман шиг эзэрхий түрэмгий яргачин улсуудыг бас л олдсон заяа нь тийм гээд түүний өмнө өөрсдийнхөө багалзуурыг тавьж өгөөд номхон шударгаар хэрчүүлэх хэрэгтэй гэх нь шив дээ? гэхэд Равжаа хэлэх үгээ олж ядсаар:

	— Эцгийгээ алсан тархи, дуу! гэж зандрав. Бусад нь өвгөн ламын таглагдсаныг шоолж инээд алдацгаав.

	Лам ууртайгаар настайчуудад хандаж:

	Одоогийн хүүхдүүд ах зах хүний урдаас их үг хэлдэг пээдгэр зантай гэдэг нь! гээд толгойгоо сэгсэрч байх нь хуучин дээлд үлдсэн ганц товч шиг сэнжгэнэв.

	Залуу буруугаа хүлээсэн мэт болж:

	— За, за Равжаа гуай дахиад таныг уурлуулахаа больё. Харин нэг юм асууя. Та хэлж аль. Ер нь ямарваа амьтныг алах бол нүгэл шүү дээ гэхэд хаширдаггүй өвгөн бас л, 

	— Нүгэл байлгүй яах вэ дээ. Алах нь битгий хэл, айлгах ч нүгэл гэв. Залуу, 

	Хэрэв намайг хүн алахаар ирэхэд өрсөөд алчихвал тэр нүгэл болох уу Гэхэд Равжаа:

	— Нүгэл болно. Харин алагдсан хүн хилс зовсон учир бурхан болдог юм гэв. Нөгөө залуу юу юугүй хутга сугалан далайж, 

	— Тэгвэл би таныг алъя. Та хэзээнээсээ бурхан болох дуртай шүү дээ гээд ухасхийхэд Равжаа гуай үнэмшиж айгаад бусад хүмүүсийн араар унан тусан зугтаав. Бусад нь ха ха хэ хэ гэж элгээ хөштөл инээлдсээр тарав.

	Хөгшин залуу олон хүний инээдэм болсон Равжаа, айхавтар мад тавиулсандаа гонсойсоор арай гэж гэртээ ортол харин ч азтай явдал тохиолдов. Юу гэвэл хэдэн хүүхдүүдтэйгээ байдаг эмгэний нэг хонийг чоно зуужээ.

	Эмгэн, ламаар сан тавиулж ариутгаад өнөөх хонио гаргуулав. Равжаа гуай энэ зуны турш хонины шөл амсаагүй явсан тул мах идэхийг хүсэх нь бурхан болохыг хүсдэгээс илүү байжээ. Их тус болсон хүн хойно, бардам сууж хоол болохыг шуналтайгаар хүлээв.

	Бяцхан охин нь гал түлж суухдаа ийм үеэр ах маань ирвэл мах идэх шүү дээ гэж бодсоноо, 

	— Ээжээ ах яагаад ирдэггүй юм бэ? Өнөө орой ирвэл бас сайн саатаж тэгэхэд ээж нь хэзээ хэзээгүй ирэх болсон хүүгээ санаж, 

	— Үгүй, чи Равжаа гуайгаар мэргэлүүл дээ. Хэзээ ирэх нь вэ? гэлээ.

	Охин мэргэлээд өгөөч гэж гуйв. Равжаа хоол болтол дэмий хүлээцгүй хийх ажил олдлоо гэж бодоод ихэмсгээр

	— Жа, нэг жил хэл! гэв. Охин:

	— Ноднин жил гэв: Равжаа,

	— Биш ээ нөгөө жил нь. Охин дахиад:

	— Уржнан жил! Равжаа:

	— А харла, чи чинь ядахдаа жил мэддэггүй юм уу даа! Нэг малын нэр хэл гэхэд охин:

	— Тэмээ гэв. Равжаа: 

	— Яасан бүтэлгүй хүүхэд вэ. Дахиад нэг амьтны нэр хэл гэнэ. Охин гайхаж гайхаж, өдрийнхөө үзсэн мэлхийг санаж, 

	— Мэлхий! гэв.

	Равжаа, бүр ядаад; 

	— За, за мөд ирэхгүй, их саадтай байна гэхэд эх нь зовж, 

	— Охин минь жилийн нэр мэддэггүй юм уу, Хулгана, үхэр, бар гэж тоолдог шүү дээ гэлээ. Охин мөд ирэхгүй гэсэнд уурлаж:

	— Мэдэхгүй, мэдэхгүй! гэв. Равжаа:

	— Одоо цагийн хүүхэд ийм ухаан муутай. Ядахдаа жил ч мэдэхгүй гэхээр эмгэн охиноо өмөөрөх сэтгэл төрж:

	— Тийм ээ. Харин дүрэм заавар, ном бичиг гэвэл танаас ч илүү мэднэ шүү. Гэтэл нөгөөх сүрхий мад тавьдаг залуу орж ирээд инээд алдаж:

	— Хадлан дээр хоёр мад! Хариад нэг мад! Равжаа гуай маань одоо боллоо, боллоо ха ха! хэ хэ? гэж хөхөрлөө.

	Равжаа ичиж улайчихсан нүүрээ хийх газар олж ядсаар сүү долоосон гөлөг шиг гөлгөнөн, хоол болтол юу ч дуугарахгүй гэж шийдээд бороо салхинд нэвтэртэл цохиулсан овоо аргал мэт пад харлан дуугүй суув.

БӨХБАТ

	 

	Нэг

	Хүн эхлээд архийг уудаг юм. Ахиж байгаа явдал бол архи архиа уух нь тэр. Дахин ахидаг болж байгаа нь архи хүнийг ууж байгаа юм гэсэн ардын зүйр үг байдаг билээ.

	Энэ мэргэн зүйрийн үнэнийг батлан үзүүлсэн явдлын тухай нэг юм бичмээр санагдлаа.

	Өгүүлэх- нь: Бөхбат гэдэг нэртэй сайхан залуу байжээ. Уул нь Алтанбулаг хотын хүн юм. Эцэг эх нь хот хөдөө хоёртоо баян чинээлэг амьдардаг байж дээ. Ганцхан үр хүүхэдгүй тул үрийн хүсэл болсон хоёр байсан гэдэг. Тэр хоёр бурхан сахиуснаас ч, удган модноос ч буян хийж үр гуйдаг байжээ. Тэгээд бүр сүүлд нь эмч докторт очиж эрүүл мэндээ шинжлүүлж явжээ. Хүсэл болсон үр ердөө заяадаггүй байж гэнэ. Гэтэл эхийгээ 30 нэлээд гарч, дөч шахаж байхад ашгүй ганц хүү заяасан нь түүндээ Бөхбат гэдэг нэр өгсөн юм гэнэ.

	Хойно төрсөн, бас хүний ганц хүүхэд учир эрх энхрий гэдэг нь жигтэйхэн ёстой тостой гараар хүрэмгүй нандин амьтан өслөө. Амьдрал гэдэг аль ч талаараа тэгшхэн сацуу байдаггүй хойно доо. Бөхбатыг дөнгөж найм хүрээд сургуульд орох намар эцэг нь тавин хэдэн насан дээрээ бадган өвчнөөр нас барав. Жил шахам өвчилж хэвтээд гарцаагүй болсон үхлээ хүлээж байсан тэр зовуурьт өвчтэй аав нь хүүгийнхээ хувь заяаны тухай мөн шаналж зовж гэргийдээ «чамд жаал жуул хөрөнгө хогшил байна. Хүүгээ юугаар ч дутаалгүй, хүний зэрэгтэй явуулж гарыг нь ганзаганд, хөлийг нь дөрөөнд хүргээрэй » гэж захисан билээ.

	Эхнэр нь нөхрийнхөө гэрээсийг мартсангүй өөрөө ч бас хүний өнчин хүүхэд гэж уруу царайлуулахгүйг хичээж хамаг байдгаараа оролдох учир Бөхбат идэх өмсөхөөр элбэг, дэлбэг дутаж гутахын зовлонг мэдэхгүй явсаар Улсын багшийн дээд сургуулийг төгсөж Улаанбаатар Хотын нэг дунд сургуульд багшилдаг болсон юм.

	Нас биед хүрээд одоо ухаарч үзвэл Бөхбат сургуульд байх хугацаанд хөдөө байдаг нагац ах нь нас бараад, тэндээс ирдэг дэмжлэг хомсдож бас эцэг эхийн нь хурааж хуримтлуулсан хөрөнгө хөгшил энэ хугацаанд идэж өмсөөд дуусаж байгаа ажээ. Ингэхлээр миний өмнө нэгд гэр голомтоо залгаж өрх тэргүүлэн айлыг авч явах, хоёрт нас өндөр болсон эхийгээ асрах энэ тэр гээд л урьд огт санаанд нь орж яваагүй хүнд үүрэг тулгараад иржээ.

	Янз янзаар бодож үзэхэд хань ижилтэй болох нь хамгийн чухал санагдлаа. Бөхбат бол өндөр ч биш намхан ч биш дунд зэргийн нуруутай тэгшхэн дөрвөлжин биетэй ер нь бөх баймаар шинжтэй бөгөөд монхордуу хамар, өтгөн хөмсөгний дороос гялалзах онигордуу нүд, хад чулуутай хатуу хөрсөн дээр ургасан тачир ургамлыг санагдуулмаар маш жижигхэн чих тэргүүтэн нь түүнд сайхан сүр жавхаа оруулна. Үеийн нь хүүхнүүдийн зарим нь Бөхбатыг хөөрхөн хархүү гэхэд нөгөө зарим нь хөөрхөн биш ээ сайхан хархүү гэж булаалцдаг ажээ.

	Тэгээд өөр нэг сургуулийн бага ангийн багш гэртээ эхтэйгээ Хоёулхан суудаг Навч нэртэй цовоо сэргэлэн сайхан хүүхэнтэй танилцаж хувь заяагаа холбож, айл гэр болон суухаар нэгэнт шийдэн ярилцжээ.

	Ингэж харилцан дурлалцсанаас хойш сэтгэл санаа тогтвортой, өөрийн эх, Навчийн эх хоёрын төлөө санаа зовох болов. Бөхбатын эх одоо болтол Алтанбулаг хотдоо байдаг бөгөөд хот орж ирэхгүй юу гэж, гуйхад, хүү минь надад сэтгэл зовох хэрэггүй, харин чи л сайн явж сайхан аж төрхийг бод. Бас нэг олигтойхон, зөв сэтгэлтэй хань олж авбал ямар сайхан билээ. Хань ижил авахдаа тал талаас нь бодож үздэг юм шүү дээ. Ар тийшээ нэг их олон татлаа түтлээтэй хүн бол хэцүү шүү. Хадмуудын ая эвийг олж явна гэдэг бэрх гэдэг» байлаа. Тэгээд Навчийгаа эхийн сэтгэлд нийцэх нь зайлшгүй гээд нэгэнт суусан ажээ.

	Навч эхийгээ тэжээхийн төлөө сургуулиасаа гарчихсан бөгөөд одоо оройн дунд сургуулийн 10 дугаар ангид сурдаг хүн юм. Бөхбат Навч хоёр орой бүр хоёулаа элбэж хичээл давтах, хааяа кино жүжиг үзэх зэрэг үдшийг өнгөрүүлдэг байлаа.

	Бөхбат урьд нь нөхөдтэйгөө дарвих цагт архи пиво аль алиныг нь жаахан уучихдаг байсан юм. Навчтай сууснаасаа хойш биеэ бариад архи пиво амсахгүй явлаа. Энэ нь удаан хугацаанд үргэлжилсэнгүй. Ажлаасаа ирэх болгонд нь нэг л содон үнэр ханхлах бөгөөд анхандаа чухам юуны үнэр болохыг мэддэггүй байсан Навч сүүлдээ архи пивоны үнэр мөн гэдгийг мэдээд гайхан:

	— Чи архи уудаг юм уу даа? гэж асуухад

	— Үгүй нэг шил пиво уусан юм. Намайг чийг бамын өвчтэй болж байна гэж эмч нар хэллээ. Тэгээд пивоны хөрөнгө олж уу гэсэн. Хөрөнгө нь олдохгүй, олдовч муухай амттай гэдэг нь жигтэйхэн. Тэгээд орой болгон нэг шил пиво уудаг юм гэж хэлжээ.

	Бөхбат үнэхээр тийм шалтгаар өдөр бүр пиво уудаг болжээ. Архийг энэ 23 насандаа тийм ч цөөхөн уусан биш харин ухаан алдтал согтож ердөө үзээгүй билээ. Хэдэн удаа согттол уусны маргааш түүнээс болж эдлэх зовлонд хаширч ер нь архи дэмий юм байна гэж бодоод ихдүүлэхгүй бол пиво ямар гэм хортой юм биш гээд өдөрт хоолны өмнө шил пиво л уудаг байжээ. Яваа яваандаа түүнээ эс уувал хоолондоо дурамжхан болоод, идэвч шингэц муутай байгаа шиг үргэлж бодогдоод заавал олж ууя, гэж хүсэгддэг болсноор барахгүй хэрвээ эс олдвол 100 грамм архи уучхаад ирдэг болсон нь энэ ажээ.

	— Ногоо, цагаа идээ энэ тэр гээд л өөрөөр орлуулчих юм байхгүй гэж үү, заавал пиво уудаг нь юу юм бэ. Тэгсээр байгаад архи пивонд орчвол яана гэж Навчийг хэлэхэд нээрээ магадгүй шүү гэж дотроо бодсон боловч:

	— За хаанаас даа юун ч амархан юм бэ дээ гэж хайнгадуу хариулна. Бөхбат ялангуяа иймэрхүү зүйл дээр миний ярьсантай ямагт санаа бодол нийлэн сэтгэл зүрхнээсээ тааран ярилцдаг сан. Одоо яагаад гэж нэг бодоод сүүлд нь Бөхбат нээрээ тэгж архи пивонд дасаад орчихгүй нь магад болоод ингэж дурамжхан янзтай хариулж байна шүү гэж боджээ.

	Түүнээс хойш Бөхбат Навч хоёр урьдах янзаараа хайр сэтгэл халуун дурлалтай, ажилдаа явчхаад орой нь нийлж хичээл номоо давтах, кино жүжиг үзэх зэргээр өнгөрүүлсээр яваад намар эрт эхэлсэн хамтын амьдрал нь өвөл болгов. Бөхбатаас салдаггүй өнөө үнэрт дадаад тэр үү үнэртэхээ байсан юм уу. Навч тэр тухай Бөхбатад дурсахаа ч болчихжээ.

	Бөхбатаас үнэхээр тэр үнэр ханхлахаа байчихсан хэрэг үү? гэвэл үгүй. Тийм биш өнжин алгасан уусаар л яваа юм. Нэг л хэмжээндээ, уухдаа ганц шил пиво уудаг хэрэг үү гэвэл бас үгүй нэг уухаараа гурав дөрвөн шил, заримдаа түүн дээрээ 100 г нэмчхээд л ирдэг болж байгаа юм.

	Үүндээ Бөхбат дуртай бөгөөд би нэгд хэтрүүлж, хэтэрхий их уудаггүй, хоёрт ажил төрлөө алддаггүй. Ингэж уух явдал бол амьдын жаргал, амьдралын сайхан нь юмаа! Хэрэв үүнээс хэтрэх юм бол муухай гэж өөртөө зөв өгч бодно. Түүнд мөнгө хаанаас элбэг олдоод байдаг юм бэ? гэвэл уудаг болоод, уудаг болж байгаа хүнд танил тал өдрөөс өдөрт нэмэгдсээр нэг мэдэхэд архины нөхөд гэдэг нэр мэдэх мэдэхгүй янз бүрийн мэргэжлийн хүн болчихдог юм. Нэгд тэднээс уух, хоёрт илүү цагийн мөнгө бас хааяа цагаан хялбар богино өгүүллэг, үлгэр зэргийг гадаад хэлнээс орчуулдаг болсон нь овоо хэдэн төгрөг олдог болжээ. Тэр бүгдийг Навчаас нуун нөхөдтэйгөө уучихдаг юм.

	Навч Бөхбатыг ингэж уудгийг үнэхээр мэдэхгүй явжээ. Яагаад гэвэл авдаг цалин нь хэвээрээ ирдэг, нөгөө талаар удаандаа танил дасал болсон өнөөх үнэрийг нэг л шил пивоны үнэр гэж боддог, бас нөхөртөө туйлаас итгэсэн хэрэг билээ.

	Бөхбатын уудаг хэмжээ улам бүр нэмэгдээд байхад яагаад согтдоггүй вэ? гэвэл уудаг болсоор нэг их удаагүй эрүүл чийрэг залуу хүний бие махбод архийг дааж байгаа нь тэр. Өөрөөр хэлбэл Бөхбат пиво архийг ууж чадаж байгаа нь тэр юм. Ганцхан Бөхбатын тунгалаг царай баахан баргар болсоор байгааг Навч яваандаа ажиглаад, үгүй энэ чинь, өнөөх чийг бамын өвчин нь биш байгаа гэж сэтгэл нь зороод:

	— Чиний царай ойрдоо яагаад ингэж барайгаад байдаг болж байна. Бие чинь зүгээр биз гэж асуухад, нээрээ яасан юм бол гэж бодоод, 

	— Тийм баргар байна гэж үү? гээд нүүрээ толинд харвал зөвхөн баргараар барахгүй нүд нь нэлээд бүлцийгээд, зовхи нь баахан буучихсан шиг өөрт нь санагджээ.

	— Баргар л байна. Эмнэлэгт очмоор юм гэж учрыг нь мэдэхгүй гэнэн хонгор Навч үнэн сэтгэлээсээ хэлжээ.

	— Гайгүй байлгүй дээ. Өөрт мэдэгдэх өвчин зовлон огт байхгүй байна гэж хариулаад бодож үзвэл сүүлийн 7 хоног ёр алгасалгүй ууснаас гадна ерийнхөө хэмжээнээс баахан давсныг санажээ. Одоо энэ чинь биш болох нь. Татъя байз. Хамаагүй уухаа больё. Долоо хоногт ганц уу е нь л багасгая цөөтгөе гэж бодлоо. Бөхбат архины олон найзтай болсноос хойш тэдний байдлыг сайн ажиглаж мэдсэн учир дээрх бодол аргагүй орж иржээ. Архичин хүн хэт уусныхаа маргааш нүүр нь хөөж барайгаад зовхи нь бууж царай зүсгүй болчихсон амьтан гар хуруу нь чичрэн «Аль нэг шар тайлах юм байна уу? Өчигдөр өвгөн чинь баларчхаад хариугүй явж байна» гэж уулзах нь олон. Тэгээд ганц хоёр зуун грамм уучихаараа царай орж, бие нь тавигдаад цаашаа үргэлжлүүлэн ууж эхэлдгийг ажиглаж мэдсэн юм.

	«Би тийм болчих бий гэж бодтол! Үгүй яасан ч тийм болохгүй. Яагаад гэвэл, би шартдаггүй. Тэгж үргэлжлүүлэн уухын хэрэгцээ надад байхгүй. Ганцхан би ууж чаддаг учир олдсон цагт нь л жаахан уудаг, уух уухдаа бусадтай адил согтож, чөдөр галзуу туссан юм шиг салганан дайвчиж явдаггүй, зөвхөн л санаа сэтгэлээ хөгжөөж, амьдралын сайхныг амсаж уудаг» гэж бодогдоно.

	Нээрээ ч Бөхбат одоо хүртэл ухаан алдаж үзээгүй хэвээрээ учир шартаж өвчлөхийн зовлон бас үзээгүй, ажил хөдөлмөртөө ч нөлөөлөөгүй яваа юм. Архи арван гурван жолоотой гэдэг үнэн. Анх уухад амархан согтож айхавтар хэцүү шартаж хаширсан бол одоо үргэлж шахам мөртөө хоолны дэвсгэр сайтай, Согттолоо үл уух учир тэр зовлонг мартсанаар барахгүй нэг удаа гэртээ яаж ирснийгээ мэдэхгүй байсан боловч, маргааш нь шартсангүй. Навч ч, ээж нь ч мэдээгүйг бодоход архи үнэхээр олон жолоотой ажээ. Удалгүй шинэ жил гарах болов. Навч ерөөсөө олон нийтийн зугаа наадам, бүжиг зэрэгт дургүй жүжиг кино бол алгасалгүй үзэх дуртай хүн юм. Эх нь гэрээс бараг гаргадаггүй, охин хүргэн хоёрынхоо хоол ундыг хийж залгуулаад л сууж байдаг. Үг дуу ч байхгүй. Сайхан муухай ааштай байгаа нь мэдэгддэггүй ёстой томоотой хүн гэдэг энэ билээ. Бага наснаасаа ядуу зүдүү явж олон зовлон үзсэн хүн бөгөөд Навч бол ач охин нь юм. Төрсөн охин нь Навчийг гаргаад төрөхөөс болж нас барсанд үхсэнээс үлдсэн юм гэж хамаг чадлаа гарган хүмүүжүүлээд ингэж багш болгожээ. Хүргэн дээ тун сайн аж. Бөхбатыг орж ирснээс хойш гэр орон нь гадна дотногүй л эд хогшил юм хум нэмэгдээд сайхан болж байна. Цаашдаа энэ хоёр залуу төрийн сүлд, түмний хайраар над шиг зовохгүй амьдарч чадна гэж баярлан бодно. Олон зовлон үзсэн энэ эх хүргэн охин хоёрыгоо гэртээ байхад тун дуртай, тэр хоёрынхоо хөгжилдөн ярилцаж инээж ханиаж байхад нь өөрөө нэг ч үгээр эс оролцовч сэтгэлдээ баярлан таатай санагддаг юм. Гэтэл ашгүй шинэ жилээр тэр хоёрын хэн хэн нь гадуур явахыг хүссэнгүй, хэн хэнд нь ажил байсангүй учир гэртээ байхаар тогтож ярилцлаа.

	Бөхбатыг өнөө орой гэртээ тогтоосон зүйл бол тэдний бэлтгэсэн жаал зуул юм байсан гэхэд хилсэднэ биз ээ. Үүнийг хэн мэдэх вэ. Хүргэн охин хоёулаа баяр хөөртэй, эх ч бас санаа тайван янз янзын сайхан хоол хийгээд улаан цагаан хоёр шил архи задалж, маргааш болох шинэ жилийг угтаж, урт насалж удаан жаргалыг ерөөж ууцгаавал эх хүүхэн хоёр ганц ганц хундага уугаад болох нь тэр. Тэгээд «Шинэ жил болж байна. Гэртээ уулгүй яах вэ» гэж нөгөө хоёрыгоо урам оруулахад нь мань эр дуртай гэгч нь нэг шил «нийслэл» архи цохичхоод бас дээр нь улаанаас нэлээд нэмэрлүүлэв. Тэгээд зогссонгүй хэдэн аяга пиво дугтраад сууж байтал айлын нь хүн дэлгүүрт манаачийн ажилтай өвгөн Бадрах гуай орж ирлээ. Цай идээ болон зочлох зуураа, 

	— Яадаг билээ. Ийдэг билээ. Энэ жаахан шавхруу улаанаар ч яах билээ гээд үлдсэн нэг цагааныгаа задаллаа. Навч, Бөхбатыг ингэж уудгийг мэддэггүй учир ердөө л гурван шил архи авсан юм. Бөхбат ч яа вэ дээ уухайн тас гээд Бадрах өвгөнд зориулж задалсан архийг хуваагаад уучхав. Нэг их согтсон ч юм алга. Тэгээд Бадрах гуайг гэртээ урихад нь мөн орцгоож дэнд халаасан монгол архи уун, дуу хуур болж баахан наргилаа. Навчийн дуулахыг Бөхбат ер нь үзээгүй бөгөө гэтэл өнөө орой олны шаардлагаар хоёр гурван дуу дуулав. Баруун мөрөн дээрээ толгойгоо жаалхан гилжийлгэсхийгээд, маш эвлэг хангинасан хоолойгоор «Арван найман настай даа алиа Сэндэр нэртэй дээ» гэж нүдээ үл мэдэг инээвхийлэн дуулж байх нь «Алиа-Сэндэр» өөрөө мөн шиг санагдав.

	Ер нь Навч бол ганцхан зөөлөн цагаан царайгаараа, тунгалаг хар нүдээрээ инээхэд нь тодордог, баруун хацар дээрх жижигхэн хөөрхөн хонхроороо биш, ариун цагаан сэтгэлээрээ, ааш зангийнхаа хөөрхнөөр хүн бүгдийн дурыг булаам хүүхэн билээ. Бадрах гуайнд цугларсан хөгшин залуу олон хүн Навчийн дуулахыг сайшаан магтаж зарим залуучууд хулгай нүдээр шохоорхон ширтэж байхыг Бөхбат ажиглаад, сайхан гэргийтэйгээ сая олж мэдээд дотроо бардах сэтгэл төрж хайр нь улам хүрч байжээ. Тэгээд олон бүгдээрээ Навчид баяр хүргэж дахин хундага дүүрэн ууцгааж байсныг мэдээд түүнээс цааш юу болсныг бүү мэд ухаан алджээ. Нэг мэдэхэд өглөө болчихсон орон дээрээ хэвтэж байв.

	Навч эхтэйгээ хэдий нь босчихсон гэр орноо сайхан төвхнүүлчхээд цайгаа ууж сууснаа Бөхбатыг сэрэхээр нь цай аягалж өгөх зуураа

	— За бие чинь яаж байна. Үүнээс хойш архи уугаад ердөө хэрэггүй. Одоо болих хэрэгтэй гэж хэлээд толгойг нь барихад, 

	— Үгүй. Би цай уухгүй. Харин нэг аяга хүйтэн ус хийгээд аль. Дотор муухай гэдэг нь жигтэйхэн. Би яаж гэртээ орж ирсэн, хэдийд унтсанаа ч мэдэхгүй байна шүү гэж хэлэхэд, 

	— Бид 12 цагт Сүхбаатарын талбай хүрээд, тэндээс буцаж ирээд бас Бадрах гуайнд ороод, чи нэхсээр байгаад 2-3 аяга архи уусан шүү дээ. Гэртээ орж ирээд үхтлээ бөөлжиж, бөөлжиж, унтаад өгсөн гэхэд Бөхбат мэдэх юм тун ч алга. Би яагаад энэ бүгдийг мэдэхгүй юм бэ гэж өөрөө өөрөөсөө асуун, бодоод бодоод олсонгүй.

	Хүн архи уухдаа заавал нэг юмнаас айж, эсвэл бодолтой хашир уух хэрэгтэй юм. Хэрэв айх зовох юмгүй гэнэн цагаан уух юм бол юу ч хийж ямар ч хэрэг тарьж болно. Жишээ нь Бөхбат урьд нь уугаад гэртээ харихдаа Навч, хадам эх хоёртоо мэдэгдэхгүйг хичээж уудаг учир бага согтдог. Хэдий нэг удаа ухаангүй ирсэн боловч мэдэгдээгүй шүү дээ. Харин сая бол тэднээс зовох юмгүй зориуд согтохыг бодож уусан, мөн олон янзын юм хольсноос болж буцааж гарган огиулаад ингэж айхавтар согтон, шартахын зовлонг үзжээ.

	Олны цэнгэлийн энэ сайхан өдрөөр өвчин хүрсэн мэт орондоо хэвтэж байгаа Бөхбат бодсон нь архи уух ерөөсөө муухай юм байна. Мөнгөөрөө өвчин худалдаж авсан хэрэг. Ууж байхад сайхан боловч маргаашийг нь хариуцлага даан ч хүнд юм. Үүнээс хойш архи уухыг больё. Болбол пиво ч уухаа байя гэж бодоод, архи пиво санахаас ой нь гутаж бөөлжис хүрч байв.

	Тэгээд тэр өдрөө орноос боссонгүй, Навчтай хамт хэдэн таних айлаар орох байсан боловч би очвол бас л уух болно яршиг. Намайг өвчтэй гэж хэлээрэй гээд шинэ оны шинэ сарын 1-нээс эхлэн архи пиво уухаа больё. Энэ оныг архигүй он болгоё гэж шийдлээ. Чадсан эсэхийг бүү мэд.

	 

	 

	Хоёр

	Бөхбат түүнээс хойш архи огт уусангүй, царай зүс нь өдрөөс өдөрт сайхан болж шингэрээд бүр гялалзав. Ажил үйлс нь ч үргэлж бүтэмжтэй, Мөнгө төгрөг дэмий үрэгдэхгүй учир байнга биедээ мөнгөтэй явдгаар барахгүй бас сонин хачин юм олдвол Навчдаа аваад ирдэг болжээ.

	Шинэ жилийн өмнөх шөнө Навчийн гайхуулж гарсан тэр наргиан маргааш нь өвчлөөд хэвтэж байхад өөрийг нь хайрласан ерийн байдал зэргээс эхнэртээ улам хайртай болоод урьд нь түүнийг мэхлэн илүү олсон мөнгөө дэмий сүйтгэж байсныг бодоод би ер нь яах гэж тэгж явсан юм бол гэж одоо өөрийгөө өөрөө зэмлэх болов. Нэг өдөр Бөхбат жижиг орчуулга хийснийхээ шагналд 200 гаруй төгрөг аваад түүнийгээ хэлж өгөхөд Навч учиргүй баярлаж, 

	— Үүгээр чинь баахан юм худалдаж аваад хадгалчихъя. Тэгээд хоёулаа амралтаа аваад эжий дээр чинь айлчилж очно. Чи юу гэдэг билээ. Манай эжий гэр бүлтэй болсон хойно чинь очно гэдэг бил үү. Одоо хоёулаа очоод урьж авч ирнэ гэжээ.

	Бөхбатын эжий Алтанбулагийн сангийн аж ахуйд саальчин болж ажиллаад аж амьдрал сайн л байна.

	Харин хүсэх юм, бол бэр Навчийгаа зургаар биш биеэр нь үзэх юм сан гэж саяхан захидал бичсэн билээ.

	Сайхан хэрэг байна. Ганцхан эжий минь ирэх болов уу даа. Гэвч хоёулаа хүссэнээр нь очъё. Тэгээд тэнд хэд хонож байгаад Хондын амралтад амарна гэж ирэх зуныхаа төлөвлөгөө зохиолоо.

	Шинэ жилээс хойш энд тэнд их бага янз бүрийн зүйл орчуулж өгснийгөө бодоход нэлээд мөнгө орж ирэхээр байгаагаас гадна Гэгээрлийн Яамны хариуцлагатай нөхөд түүний зарим орчуулгыг ихэд сайшааж түүнд олон төгрөгийн шагналтай чухал том ном сурах бичгийг ч найдварлан өгч, гэрээ байгуулан, олон төгрөг өгөхөд бэлэн байгаагаа сануулжээ. Эд бүгдийгээ Навчдаа хэлсэн чинь:

	— Гэрээ байгуулаад юу хийх вэ. Зүгээр орчуулахгүй юу, Гэрээ гэдэг чинь тийм ч олигтой юм биш байлгүй. Харин хий гэсэн ажлыг нь гэрээ мэрээ гэлгүй хийчхээд очиход тэд нөхөд өгөх олгох ёстойгоо л олгоно шүү дээ гэлээ. Тэгээд гэрээ хэлэлцээр ч байгуулсангүй. Юуны урьд том юм авахаасаа өмнө чадлаа туршиж үзэх зорилгоор би үүнийг чадах болов уу, үгүй болов уу гэж бодсон нэлээд төвөгтэй нэг ном орчуулж эхэлснийгээ дуусгаад хянуулбал мөн сайшаагдан хэвлэлд бэлтгэгдэж эхлэв.

	Энэ мэт сайн нэр цуу олоод ирэхээр бусад хэвлэл, сонин сэтгүүлүүдийн газар, жирийн албан байгууллагууд Бөхбатад орчуулга захиалан ирдэг нь олон тул ямагт зав чөлөө муутай болсон боловч амьдрал сайжирч байгаа гэдэг нь жигтэйхэн урамтайн гадна, нөхрийгөө хайрлаж, цагаа зөв зарж бай. Битгий хэтэрхий олон ажил дээр дээрээс нь ав. Бид ямар амьдралаар гачигдаж байгаа биш гэж гуйдаг болсноор барахгүй өөрөө хуулж өгөх зэргээр тусалддаг байлаа.

	Навч бол олдсон мөнгөө нэг ч дэмий үрэхгүй, маш нямбай зарцуулж юмаар юм хийж чаддагаараа онцгой хүн юм. Хар багаасаа ядуу зүдүү явж хүмүүжсэн учир яаж ч хуучирсан юмаар заавал нэг эд болгон хэрэглэчхэж чаддаг уран гар бар түүнд байх ажээ.

	Бөхбат сүүл сүүлдээ уул ажилдаа дадаж мэргэжээд тийм ч их зовлонгүй хийчхэж чаддаг болсноор үл барам орос хэл бичигт хэдийдээ яаж байгаад ингэж сайжирсныгаа бусдад хэлж мэдэмгүй болчихжээ. Ингээд гээд Бөхбат санаа сэтгэл төвшин сайхан, бие цогц эрүүл энх ёстой амьдралын сайхныг амсаж явлаа.

	Хамт архи пиво уудаг байсан хуучин нөхөд нь түүнийг үзэгдэхээ больсонд гайхаж бүр амсахаа байчихжээ гэж зарим нь ярилцах бөгөөд өөр нэг нь тэр худлаа, архи пивоны амтыг нэгэнт авсан хүн хэзээд манай эгнээнд орж ирнэ гэлцдэг билээ. Бас зарим нь Бөхбаттай дайралдаад, 

	— За за хэдий болтол ч наслах юм билээ. Нөхөдтэйгөө ууж идэж үрж, олж наргиж цэнгэж яваад үхсэнээс илүү жаргал, амьдралын сайхан хаа байх билээ. Явъя ганц хоёр шил пиво ууя гэнэ. Эсвэл ганц хоёр шил пиво уулгүй яадаг юм бэ. Пиво байтугай архи ч уух хэрэгтэй. Чи уухаа яагаад байчихаа вэ гэлцэнэ.

	— Би энэ оныг архи пивогүй он болгосон гэхэд тийм худал үг байж болохгүй. Хүн тэгж ам алдаж андгаа тангараг тавьж болдоггүй юм. Миний мэдэх нэртэй архичид тэгж худлаа хэлж хэдэн сараар заримдаа хагас жилээр ч уулгүй явж байгаад л уучихдаг юм билээ. Тэгж удаан тэвчсэн хүн, нэг жолоогоо алдахаараа бүр замбараагүй болдог. Ер нь бага багаар ууж л байх хэрэгтэй гэж ятгана.

	Ингэж айхавтар ятгасан хүн бол Суурь гэдэг нэртэй, мэргэжлээр инженер ажээ. Үе үе балартлаа уучихдаг, уухаараа авгай хүүхэн эргүүлэх дуртай, согтохоороо ам нь мурийгаад явчихдаг учир «муруй амт» цолтой юм. Нэг удаа согтуугаараа эмэгтэй хүний эрхэнд зүй бусаар халдаж ял эдэлсэн ажээ.

	Түүнээс хойш «сүрхий хашир» архичин нэртэй болсон хүн. Тэгээд тэр хоёрын явах замын чиг нийлсэн тул архичны тухай дэвэн дэлхийн шог яриа ярилцсаар явтал замд нь нэг шинэхэн мухлаг дайралдав.

	— За ороод гарах уу гэхэд нь Бөхбат ч татгалзсангүй. Яадаг юм бэ. Нээрээ тэгж айхавтар биеэ бариад ч яах вэ, бага сага уугаад явахад юуны хор байх вэ гэж бодоод Суурийг дагаж оров. Өдөржин хичээл заагаад ядарсан бие, өлөн ходоод дээр нь 200 грамм цагаан архи аваад өгөхөд нь ямар ч даруулга хэрэглэсэнгүй ууж орхиод, эвгүйтэж байгаа дотроо засахаар нэг тамхи асаагаад татсан чинь удалгүй ходоод нь халуу оргиод ядарсан бие нь сэргэж, сэтгэл зүрх нь хөгжөөд тун ч аятайхан болоод ирэх шиг болов. Тэгээд хоёулаа энэ тэрийг дэмий ярьж жаахан зогссоноо

	— За ингээд явж нэг хоол идье гэж Суурийг хэлэхээр нь яаж нөхрийн архийг уучхаад явах вэ гэж бодоод

	— Тэгье гуанзанд очиж олигтойхон хоол идье. Дахиад нэг нэг уучих уу? гэхэд Суурь ч

	— Тэгье гэлээ. Тэгээд хоёулаа дахин хоёр хоёр зуун грамм архи залгичхаад явах гэтэл, 

	— Хоол дээр санагдаж магадгүй нэг шил юм аваад явах уу? гэж Суурь асуулаа. Өнөөдөр нэгэнт уусан юм яасан ч яадаг юм бэ гэж зориг орж хөгжсөн Бөхбат

	— Тэгвэл тэг! Өөрөө л мэд гэв. Суурь нэг шил аваад өвөртөллөө. Хоёулаа явж хамгийн ойрын гуанзанд ороод хэдэн төрлийн сайхан хоол захиалаад хүлээж суух зуураа гурилд өнхрүүлж хайрсан гурван жижиг загас аваад

	— Хоол болтол шийр зугаа гэж ярилцан архиа ханзалж цайны хоёр том аяганд дүүрэн аягалтал шил ч хоосров.

	Загас усанд дуртай гэдэг биз тийм ээ гэж Суурь хэлээд аягатайгаа хөнтрөн, боов шиг болтол тосонд чанасан загасны хуурай махыг ээзгий идэж байгаа юм шиг! зажилж гарлаа. Бөхбат ч мөн уучхаад загас идэв. Жинхэнэ хоолоо ирэхэд нэлээд согтоод байсан Бөхбатын үг яриа нь хагас дутуу, халтар бултар, өлөн ходоод дээр уусан архи одоо бүх биеэр нь тарж, тархи цусанд нь нэгэнт харваж гүйцээд байсан учир үнэтэй сайхан хоолоо ч идэж чадсангүй сүүл сүүлдээ нүүр царай нь хөөж барайгаад ухааны нь чагт алдарчээ. Харин Суурь гайгүй нэлээд хоол идэж аваад уруу татуу ухаан алдсан нөхрөө дагуулаад арай чарай гарч явахдаа бас түрүүчийнхээ мухлагаар оржээ.

	Бөхбат яаж харьсныг бүү мэд. Суурь өөрөө тэр нэг шил пивоноос хойш дэн дун ухаантай гэртээ харив. Яагаад дэн дун ухаантай явсан бэ? гэвэл хаагуур хаагуур яваад яаж гэртээ хүрснийг мэдэхгүй байгаа хэр нь гэртээ орж ирээд хэдэн аяга хүйтэн ус уугаад, эхнэрээ сэрүүзэй гэж өөр орон дээр очиж унтсан зэргийгээ өглөө нь сайн мэдэж байв. Маргааш өглөө нь Суурь сурсан заншлаараа эртхэн босож «Ажилтай» гэдэг нэрээр цагаасаа өмнө яваад ажил цугларахаас өмнө амжиж, архи пивоны мухлаг хүрч шараа тайлав. Тэр мухлагт хуучин танилууд нь шараа тайлцгааж байжээ.

	За чи өчигдөр хаа хэнтэй уучихаа вэ? гэж нэгний асуухад, 

	— Яагаа вэ өнөө багш Бөхбаттай

	— Ямар?

	— Орчуулагч уу? гэх зэргээр асууцгааж

	— Багш ч, орчуулагч ч гэж Суурийг хариулахад, Аа тийм тэр ч нэг их уудаг хүн биш дээ. Хааяа хааяа л үзэгддэг юм. Сүүлдээ бүр үзэгдэхээ байчихсан гэж уг нь шар царайтай байсан бололтой, одоо зүгээр л нэг хүрэн шаргал болчихсон хүн чичирсэн дуугаар хэлээд аль шар тайлах юм өгөөч гэв.

	— Тэр чинь уухаа байчхаад удсан л даа хөөрхий. Өчигдөр надад уруу татагдчихлаа. Аль вэ нөхөөр! 300 грамм архи, хоёр аяганд хоёр шил пивотой хийгээд өгөөч гэхэд, мухлагийн эрхлэгч нь бөгтөр нуруутай залирхаг нүүр дэх жартгай нүдээ ирмэх мэт болоод хоёр алтан соёогоо ил гарган инээдэг (чухам ингэж инээхийн төлөө эрүүл шүдэндээ алт бүрсэн хүн) танил болсон тэр инээдээ гарган хүссэн зүйлийг нь аягалж өглөө.

	— Баярлалаа гээд шар царайтад хагасыг нь өгөөд өөрөө хагасыг нь зүрхшиж ярвайсан царайгаар хүчлэн уучхаад дээрээс нь хүйтэн пивоор даруулж жаахан уугаад нэг тамхи асааж хэсэг зуур зогстол шаргал царайтын шар царай улаа бутрах мэт засраад дуу хоолойны нь өнгө хүртэл тунгалаг аятайхан болж байв. Түүнийг ажигласан Суурь, 

	— Лхам чи ч өчигдөр мөн сайн цохиж дээ. Одоо тайлагдаж байна уу? гэхэд:

	— Ганцхан өчигдөр биш ээ. Уржигдраас гэж дотор нь өчүүхэн тавигдаж байгаа Лхам хэлээд миний шар ч бүр согтож байж л нэг тайлагддаг бололтой гэнэ.

	— За баяртай. Явах цаг болчихлоо гээд Суурь ажилдаа явж одлоо. Үлдсэн нөгөөдүүл Суурийг магтаж хоорондоо ярилцана.

	— Мөн ч сайн хүн шүү. Олж ууж сурсан хүн дээ гэж нэг нь хэлэхэд нөгөө нь:

	— Сайн нь сайн л байлгүй. Ганцхан сайныгаа надад гаргаагүй юм даа гэлцэнэ. Тэгээд энэ яриа архи пивоны мухлагаар бараг өдөр бүр сонсогддог боловч их уудаггүй согтдог ч үгүй, нэг л аяараа байснаа сүүлийн 3 сар огт үзэгдэхээ байсан Бөхбатын тухай яриа болов. Зарим нь тэр чинь уудагчуудын тоонд орохгүй хүн гэнэ. Нөгөө зарим нь

	— За өдөр болгон л үдийн амралт, орой тарах бүгдэд л хэд хэдэн шилээр нь уудаг юм байх чинь билээ.

	— Би Бөхбатыг сайн мэднэ. Надаас уудаг ч байсан юм, өгдөг ч байсан. Хэмжээ ер нь алддаггүй «сайхан» уудаг хүн гэлцэнэ. Тэгээд тэд тус тусынхаа байгаа мөнгийг шавхан ууцгааж гарлаа.

	Аль литр пиво л гэнэ. Зуун грамм л гэнэ хоёр зуун граммыг хоёр аяганд л гэнэ.

	 

	 

	Гурав

	Бөхбат тэр орой гэртээ харихдаа гуйвж дайвсан амьтан нарийхан гудамжинд багтаж ядан явна. (Гэр нь найрамдлын хороонд бий) Ингэж явахыг нь таньдаг таньдаггүй олон хүн харсны дотор ашгүй хоёр сурагч нь тааралдаж манай багш ердөө архи уудаггүй сэн Яагаад энэ вэ? гэж өрөвдөн гэрт нь хүргэж иржээ. Гэртээ Хүргэгдэж ирж явахдаа хөгтэй.

	— Багшаа! Танай гэр хаа байдаг юм гэж асуусан 16 настай эмэгтэй сурагчдаа

	— Хаанаар нь чи яах нь вэ гэж загнах аялгуугаар хэлжээ. Түүнээс хойш тэр охин Бөхбатыг үзэж чадахаа байсан ажээ.

	Гэртээ ирээд, ухаан жолоогүй нэгэн чөдөр галзуу туссан хүн яах вэ дээ. Орон дээрээ сур шиг сунаад, сухай шиг гулдайгаад бүхлээрээ унтаад өглөө. Шөнө хэдийд ч юм бэ сэрсэн чинь цангаж байна гэж жигтэйхэн. Хоосон ходоодонд дээр уусан архины усан найрал нь шингэж гүйцээд үлдсэн охь (спирт) тунаж үлдсэн тул хамаг дотрыг нь шатаах шахаж байгаа нь энэ ажээ. Бөхбат босон харайж данх дүүрэн хар цай олж аваад ёстой цангасан үхэр шиг залгилж гарлаа. Тэгээд бяцхан байтал дахиад л цангана. Хүйтэн хар цайгаа уусаар уусаар, данхаа хоослоод дахин нам унтав.

	Өглөө сэрвэл өөр орон дээр унтжээ. Навч хэдий нь босчихсон ор дэрээ хурааж байв. Хадам эх нь алга. Хаачсаныг бүү мэд. Шартсан гэдэг жигтэйхэн. Тэгээд өчигдрийн юу болсныг бодвол гуанзанд орж байснаас цааш ухаан юу ч алга. Хэдийд гэртээ ирсэн, ирээд яасныг бүү мэд, үүндээ бантаж зовон Навч юу гэж хэлдэг бол гэж эмээсэн бодлоор хүлээн хэвттэл: 

	— Чи ажилдаа явахгүй юм уу гэж эелдэг зөөлөн дуугаар асуулаа.

	— Үгүй өнөөдөр би ажилгүй гэв. Үнэндээ тийм байсан юм. Гэгээрлийн Яамнаас өгсөн чухал нэгэн орчуулгыг өнөө маргааш хоёр гаргаж өгөх учир сургуулийн захиргаанаас түүнд чөлөө өгчээ.

	Тийм өдөр нөхөрт нь элбэг байдаг тул шартаад өвчилж байгааг нь ажигласан Навч:

	— Тийм бол ч бас яамай даа. Чи өчигдөр хаа тэгж, айхавтар уучхаа вэ гэж асуув.

	— Шал дэмий уучихлаа. Таньдаг хүн тааралдаад гэж үнэнийгээ хэлтэл бүстэйчүүд ер нь ийм юм. Заавал биедээ уруу татагдах юм. Хамаагүй гадуур уугаад олны нүдэн дээр согтуу хөлчүү явах нь тусгүй. Тийм байх муухай гэж бодон

	— Уух дуртай юм бол нөхөдтэйгөө гэртээ ирээд ууж байлдаа. Бор гэртээ богд хар гэртээ хаан байдаг шүү дээ. Хэн хүн чамайг юу гэж хэлэх вэ. Гадуур уудаг тусгүй. Амьтны шившиг болж болно гэж аргадаж хэлээд за би явлаа шүү. Ээж үдээс нааш ирэхгүй. Өчигдөр эгчийндээ очсон гээд духан дээр нь үнсэв.

	Эхнэртээ баярласныг хэлээд яана. Уурлаж загнах бол уу гэж айж байтал, харин ингэж аргадаж гуйхаар нь бүр сэтгэл зовчхов. Навч Бөхбат хоёр суусаар одоо болтол нэг ч удаа ам мурийж үзээгүй ажээ. Тэгээд:

	— Миний халаасанд мөнгө бий шүү. Түүнийг авахгүй юу гэж хэлтэл:

	— Үгүй ээжид юм уу, үгүй бол намайг орой ирэхээр өгөөрэй гэж хэлээд дахин нэг үнсээд яаран ажилдаа явлаа.

	Эхнэрийнхээ гараад явчихсан хаалгыг удтал ширтэж хэвтсэн Бөхбат би яаж яваад ийм ариун сэтгэлтэй ийм сайхан царай зүстэй, эрдэнэ шиг амьтныг олоод авбаас гэж бодов.

	Навч Бөхбат хоёрын танилцсан шалтгаан тун сонин. Зуны нэг бүрхэг бүгчимхэн шөнө байжээ. 12 цагийн үед төв талбайг огтолж явтал олон хүний гүйж яваа хөлийн чимээ морьдын төвөргөөн шиг сонсогдоод, гэнэт дэргэд нь нэг эмэгтэй харцаганд хөөгдсөн болжмор адил нисэх мэт гүйн ирээд, 

	— Хүн гуай, хүн гуай намайг хамгаалаач энэ хоёр танихгүй хар хүн барьж авах гэж хөөгөөд болдоггүй хулгайч юм уу, дээрэмчин юм уу? гэж хэлэв. Араас нь ирсэн хоёр архгар эрийн нэг нь 

	— Зүгээр зүгээр хар хүн гуай наадах чинь миний хүүхэн байгаа юм. Уурлаж маяглаад тэр байхгүй юу гэнэ.

	Хүний явдал над хамаатай биш гэж бодсон Бөхбат

	— Та нарын явдал надад ямар хамаатай билээ. Явдаг замаараа эв түнжинтэй явцгаа гээд өрөөсөн гараасаа зуурсан хүүхнийг салгах гэтэл, 

	— Үгүй та яасан хатуу сэтгэлтэй хүн бэ! Энэ хоёрыг би танихгүй. Огт үзээгүй юм. Гэтэл сая бүжгийн хүрээлэнгээс гараад наашаа явтал барьж аваад чирлээ. Арай гэж мултраад байхад та намайг авраач өршөөгөөч гэж хэлээд хажуугаас нь зууралдаад огт болдоггүй. Гэтэл нөгөө хоёрын нэг нь:

	Таарсан ч хүнээсээ хамгаалал гуйж дээ. Наадах чинь бидний ижил гэж мэд. Аль вэ гурвуулаа аваад явъя гэж хэлэхэд Бөхбатын уур хүрэв.

	— Та нар яагаад хүн амьтан зүгээр явуулахгүй, олон түмний амгалан байдлыг алдагдуулж эмэгтэй хүний эрх чөлөөнд халдаж байдаг билээ. Явцгаая хуулийн газар очъё гэтэл нөгөө хоёрын нэг нь

	— Пөөх яасан мундаг «үзэл сурталт вэ» Аль чи номготгогч цамц өмсүүлээд орхи гэж түлхэв.

	— Номготгогч цамцыг чухам та хоёр л өмсөж байвал таарна гээд хэдийгээр хоёрын хоёр хүн боловч айсангүй. Бөхбат сургуульд байхдаа биеийн тамирын боксын ангид хэд хичээллэсэн юм. Багш нь түүнийг шалмаг хөдөлгөөнтэй байна. Байнга оролдох хэрэгтэй гэсээр байсан боловч, би үүгээр ямар хоол олж идэхээр биш дээ гээд хаячихсан билээ. Тэгээд зууралдаад байгаа хүүхнээ биеэсээ салгаж, мөрөөрөө түрэн өдөж яахаасаа ч буцахгүй болон ирээд ганцхан эхлэхийг нь хүлээж байгаа тэр хоёрын нэгний байдал өөрт нь тун ялимгүй санагдав.

	— За яах вэ, нэгэнт ингэхээр шийдсэн бол үзээд алдъя гэж тайван хэлээд, биеэ хамгаалан эсрэг этгээддээ эхлээд л нэг буулгаад авсан чинь нэлээд булиа бололтой эр байжээ. Урдаас нь дөрвөн мөчөөрөө тулалдахаар зэхсэн мэт дахиад ороод ирлээ. Тэгэхээр нь дахиад нэг байлгаад авсан чинь дугуй хатгаад ойчлоо. Хүүхнийг хоргоож байсан нөгөө нь

	— Та яасан айхавтар зодооч эр вэ гээд хатуу ултай ажлын хар гутлаараа хэмх өшиглөхийг бодож Бөхбатыг өшиглөхөд нь мөн биеэ зайлаад өсгий дээр нь жаахан дэмжлэг өгсөн чинь цардмал зам дээр өөрөө өөрийнхөө хийсэн мэхэнд ар шилээрээ тас хийтэл яваад өгөх нь тэр.

	— За явъя гэр чинь хаа байдаг юм бэ гэтэл, 

	— Найрамдлын хороонд гэж тэр хүүхэн хэллээ.

	— Би энэ хоёроос жаалхан холдуулаад өгье гээд хүүхнийг дагуулаад жаалхан явтал түүний ярьсан нь, 

	— Таныг өөрөөсөө болж, гудамжны муусайн юмнуудад зодуулчих нь гэж айлаа шүү. Би бүжигт дургүй л дээ. Энэ хүрээлэнд бараг ирдэггүй юм. Гэтэл нэг үерхдэг хүүхэн маань хань болж очооч, очооч гэж гуйгаад байхаар нь очсон, очсон хойноо, дахиад нэг, дахиад нэг бүжиглэе гэсээр харин сүүлдээ, үгүй би бүр тартал нь байна. Чи яарч байгаа юм бол явбал явахгүй юу гэнэ шүү. Тэгэхээр нь уур хүрээд гараад ирсэн чинь энэ гэж ярилаа. Хав харанхуй шөнө ямар янзын хүүхэнтэй ингэж танилцаж байгаагаа мэдсэнгүй. Юу ч болсон бага дөхүүлж өгөөд буцъя гээд явж байтал ширүүн борооны түрүүч ганц хоёр дусалж эхлээд эцэстээ, бүр хувингаар асгаж байгаа юм шиг цутгахад хоёул сандарч гүйсээр нэг онгорхой хаалга гэрэлтэй харагдахад нь гүйж орвол их сургуулийн оюутны нийтийн байрын дежур дээр орчсон ажээ. Тэнд бороо намжихыг хүлээж суухдаа, хамт ирсэн хүүхнээ ажиглавал тун аятайхан санагдлаа. Түүнээс хойш танилцан улмаар дурлаж ийм болсон юм.

	Одоо энэ бүхнийг эргэцүүлэн бодоход юм бүрийн тохиол учрал сайхан таарч танилцсаныг саналаа. Хэрэв тэр хоёр танхай этгээд байгаагүй бол бас тэгж бороо ороогүй сэн бол Навчийг жаалхан дөхүүлж өгөөд л танилцаж чадалгүй буцах байсан байх гэх зэрэг бодогдов. Энэ мэтчилэн элдвийг эргэцүүлэн хэвтэж байсан бие нь чилээд, босмоор санагдлаа. Ер нь босож орчуулгаа оролдъё гээд хэдийгээр толгой нь хагарчих гээд байгаа юм шиг жигтэйхэн өвдөж дотор нь муухай, зүрх пэл пэл цохилж байвч босов.

	Өөрийг нь дуртай тарган мах, сүүтэй цай бэлэн байвч цай хоол идэж уусангүй. Тийм хүсэл ч алга. Харин тэр сайхан юм бүгд хэрэггүй зүйл шиг санагдлаа.

	Нүүр гараа хүйтэн усаар угаагаад, ширээндээ сууж хэдэн үг тавих гэсэн чинь гар нь чичрээд үг үсэг эвлүүлэн бичих аргагүй хэлбэр дүрс муухай гэдэг нь яриад хэрэггүй байлаа. За больё сүүлд болъё гээд яахыгаа мэдэхгүй сууж байтал ер нь яадаг юм бэ шараа тайлъя. Амьтан шараа тайлаад л ажилдаа яваад өгдөг.

	Тэд нэг юм мэдсэн байлгүй гэж бодоод бушуухан хувцаслаж ойрхон байдаг дэлгүүрээс шил архи авч ирэв. Үүнийг ууна гэж санахаас огиудас хүрч дотор нь эвгүй болно. Дүүрсэн хэрэг шараа тайлаад л үзье гэж эрс шийдээд архиа задалж дундуур аягалаад одоо боллоо дахиад уухгүй гэж өөрөө өөртөө хэлээд үлдсэнийгээ далд хийж даруулах зууш мах давстай ногоо сэлтийг бэлтгэн урьдаа зэхээд түүнийгээ албадан ууж орхив.

	Анхандаа өр зурах мэт эвгүй болоод хэцүү байснаа удалгүй ходоод нь халуу оргиод бие нь тавигдаж хоол унд хүсэгдээд ирлээ. Аа! шар тайлна гэдэг чинь ийм байдаг байна шүү. Одоо мэдлээ гэж ухаараад хүйтэн махнаас таалалтай гэгч нь идэж идэж ширээндээ суугаад ажлаа үргэлжлүүлбэл бүтэлтэй гэдэг нь яриа алга. Өнөө чичрэн дагжиж байсан зүрх, өвдөж байсан толгой, салгалж байсан гар цөм засарч өөрийн мэдлийн болсон шиг санагдлаа.

	Ажил нь урагштай яваад байхаар урам орсондоо тэр үү. Өнөө шилтэйгээсээ байн байн уусаар яг 5 цаг ажиллаад хийх ажлаа ч өөрийн нь бодлоор зүгээр сайн хийгээд дуусав. Шилтэй архиа ч дууслаа. Согтсон ч үгүй яасан ч үгүй. Харин пиво юм уу юу ч юм бэ дахиад жаахан уумаар санагдлаа.

	Навч маань гэртээ ууж бай гэсэн шүү дээ. Одоо би дандаа гэртээ уудаг болно. Тэр зүйтэй гэж дахиад нөгөө дэлгүүртээ очих гэтэл ам нь цангаад болдоггүй урьдаар заавал нэг шил пиво уумаар болоод байхаар нь өөр мухлагт очиж «Алтай» гэдэг хүчтэй пиво 3 шилийг уув. Цангаа сайхан гараад өглөөний өвчнөөс үлдээд байсан хог шавхруу нь бүрмөсөн алга болчих шиг боллоо. Навч маань гэртээ ууж бай гэсэн шүү дээ. Өнөөдөр ч үүгээр боллоо. Одоо нэг шил архи аваад харъя. Түүнийгээ маргаашаас өдөр бүр хоол дээрээ бага бага ууна гэж тэр дороо шийдээд авч харилаа.

	Гэртээ ирээд хэсэг зуур байтал шилтэйгээсээ ганц жүнз уумаар санагдаад байдаг. Больё би саяхан юу гэж шийдлээ гээд биеэ барив. Тэгэх тусам дур хүрээд ердөө болдоггүй. Ядаж ээж маань яасан удна вэ. Юу ч гэсэн цай чаная. За байз цай чанахаасаа өмнө дүүрсэн хэрэг нэг аяга архи уучихъя. Тэгээд маргаашаас бүрмөсөн уухаа болъё гэж дахин өөрөөр шийдээд архиа ханзалж жүнзээр биш аягаар уучхаад дөнгөж аягаа газар тавьж байтал айлын өвгөн Бадрах гуай орж ирэв.

	— Үгүй чи чинь бүр гүүгээ барьчихсан гүүгээ ханзалчихсан сууж байх чинь вэ гэж дуртай өвгөн шилтэй архийг нь харж хэлэв. Өнөөдөр би үүнийг хийх чөлөөтэй юм гэж нөгөө хийсэн зүйлээ сэтгэл ханамжтай заагаад тэгээд ажлаа ч дууслаа. Яах вэ ганц шил юм авсан гээд аяга архи өгвөл өвгөн ядам хуруугаа дүрж гурвантаа сацал өргөөд гуд гуд залгилчхав. Тэгээд амаа арчиж

	— Ээ хүү минь, Бөхбат минь чи өчигдөр нэлээд согтуу ирнэ билээ. Одоо байдлыг чинь харвал ганц үүнээс жаахан уусан ч биш урьд нь овоо дэвсгэр хийчихсэн шиг байна. Чи залуу хүн чамд л гэж захихад шар тайлна гэдэг их муу шүү. Тэр чинь л архичин болохын анхны шат. Бас хэзээ ч хэдийд ч ганцаараа битгий ууж бай. Ганцаараа дурлаж уудаг болж байгаа явдал бол архичин болохын бас нэг шат гэж мэдээрэй гэж сайхан санаанаасаа сургаж хэлэхэд нь, өнөөдөр өөрийнхөө үйлдсэн бүгдтэй зэрэгцүүлээд үзэхээр харин хачин аймаар сэтгэл төрөөд муу совин татах шиг боллоо. Гэвч өнөөдрөөс хойш уухгүй гэдгийгээ хатуу тангараг болгож дотроо хадгалаад, 

	— Зүйтэй, Бадрах гуай! Би өнөөдрөөс хойш уухгүй. Больё золиг. Өглөө ажил хийх гэсэн чинь дотор муу болж толгой өвдөөд, гар хуруу салгалаад огт болдоггүй шүү гэхэд, 

	— Иш хүү минь уухгүй гэдэг чинь худал, Хэтрүүлэхгүй л байх хэрэгтэй гэснээ: 

	— Үгүй тэгээд нэг жигшээд огт уухаа байчихсан хүн олон л байдаг юм даа. Тэр хүн яаж жигшээд тийм болсныг бүү мэд гэв.

	— Би тийм болж чадна. Харин өнөөдөр үүнийгээ ч гэж хэлэх гэснээ жаахан ууна гэв. Тэгээд өвгөнтэйгөө шил архиа хуваагаад уучхав. Өвгөн ч сэтгэл зориг нь хөгжөөд архичдын ярьдгаар «идэвх нь сэргээд» ирлээ.

	— Танай жаал хүү би юу? Та ганц шил юманд явуулаад ирэхгүй юу гэтэл өвгөн уриалагхан.

	— Гэртээ байгаа, байгаа. Би явуулаад ирье гэж Бөхбатаас мөнгө шил хоёр аваад гарлаа. Гэтэл хадам ээж ч ирэв, дараагаар нь Навч ирлээ.

	— Харав уу даа Навчаа би өнөө ажлаа дуусчихсан. Сая арай гэж дуусаад, чиний үгэнд орж нэг шил архи авч ирж Бадрах гуайтай уугаад зайлуул өвгөний дур нь хүрч орхижээ. Дахиад нэг шил архи авч ирүүлэхээр явуулчихлаа гэхэд Навч нөхрийнхөө улайсан нүүрийг инээн ажиглаад:

	— Нөхөр минь чи архинд дуртай болоод байна аа даа гэж хэлэхдээ хэдийгээр нүүрэнд нь инээд тодорч байсан ч ер бишийн нэг сэтгэл нь зовсон аялгуугаар хэлэв.

	— Хаанаас даа, өнөөдөр л уугаад одоо болино. Чи үзээд байгаарай гээд хамаг мөнгөө өгөөд, чи өглөө миний мөнгийг аваад явчихсан бол би уухгүй байсан л даа гэж нэмж хэлэв.

	— Нээрээ тийм шүү. Гэвч ямар гадуур ууж байгаа юм биш. Гэртээ байна. Яах вэ өнөөдөр уувал ч ууг гэж Навч боджээ.

	— Чи маргаашаас эхлээд уухгүй гэсэн биз. Пиво ч үнэртүүлж ирэхгүй шүү гэхэд

	— Пиво ч үнэртүүлж ирэхгүй, тангараг! гэж хайр сэтгэлийн халуун, архи пивоны халуун хоёрт зэрэг согтож байгаа Бөхбат хөгжилтэй зоригтой хэлээд баруун гараа өргөн тангараглаж билээ.

	— Сайн байна гээд эхтэйгээ хамжиж хоолоо бэлтгэх ажилд дуу аялан оров. Ингэж хэнд ч зориулалгүй өөрөө өөртөө дуулдахаараа ая нугалаа нь эвлэг сайхан болоод, хоолойны нь хөөрхнийг хэн ч дурлан сонсмоор уянгатай сайхан билээ. Тэгээд монголын залуучууд оюутны анхдугаар их наадамд оролцож алтан медалиар шагнуулсан юм. Түүнээс хойш зарим урлагийн газар Навчийг авах гэсэн боловч өөрөө дургүй надад ардын хүүхдийг сурган хүмүүжүүлэхээс эрхэм сайхан ажил байхгүй гэж хэлдэг билээ. Бөхбат Навчийнхаа ингэж дуулахад саад бололгүй, анзаараагүй юм шиг байдал гарган сонсох дуртай юм, Хэрвээ сонирхон чагнаж байгааг нь мэдчихвэл ичээд ч тэр юм уу ая эв нь ондоо болчих шиг болдог билээ.

	«Яасан их удах юм бэ» гэж сэтгэлдээ бодон хүлээж ядан байсан Бадрах гуай удалгүй ч шилтэй юмаа барьсаар орж ирэв.

	Урьд нь жаахан ам халчхаад одоо барьж ирсэн юмандаа сэтгэл нь хөөрсөн өвгөн, угийн яриа хөөрөө дээрээ улам нэмэгдэж:

	— Хүү минь! Дүү минь! Архийг уухад учиртай уух хэрэгтэй шүү. Нэгд ганцаараа хэзээ ч битгий уу, хоёрт ямар ч байсан шар тайлах гэж битгий бод. Гуравдугаарт нийлж уух хүнээ сонгож олж бай. Овилго муутай хүнтэй уух юм бол тийм л овилго муутай согтоно. Түвшин томоотой хүнтэй бол тийм л түвшин томоотой согтоно. За даа тэгээд согтоно, шартана гэдэг чинь шал худлаа. Санаа дагаж байгаа, санааны хэрэг гэж ярилаа. Сонирхон гайхсан Бөхбат

	— Яагаад согтох шартах санааны хэрэг байдаг билээ гэтэл, 

	— Яах аргагүй санааны зүйл гэтэл би согтоод байдаг юм согтохдоо ч ухаан алддаггүй юм даа. Харин шартахыг мэддэггүй, хааяа толгой түрүү өвдөж л байдаг юм. Тэгээд их бодож үд хүрээд л зүгээр болдог гэнэ.

	— Үгүй та согтох шартахыг яагаад санааны гэж ярив аа. Согтохгүй шартахгүй байж болно гэж үү? гэхэд, 

	— Болно, хүн яагаад согтдогийг би бодоод олдоггүй юм. Эртээ дээр цагт гэж уртаар эгшиглүүлэн хэлээд өвгөний ярьсан нь:

	— Би цэл залуу байлаа. Бид хэдүүлэн архи ууж наргиж явлаа. Айлаас айлд буун тогоо нэрүүлэн өдөржин архидсан юм сан. Бүгдээрээ шал согтуу. Морин дээрээ гуйвж дайвсан юмнууд нэг айлд бууж бас наргив. Гэтэл манай нөхдийн хоёр маань хоорондоо өр авлагын яльгүй зүйл дээрээс тар түр гэлцэн эхлээд, сүүлдээ зодоон болж хүн амины хэрэг гарч билээ. Ийм хэрэг дэгдээд ирчихээр өнөө олон согтуу улс цөм эрүүл болчихсон. Тэр хэрэгт холбогдож хөөгөө чирэх вий гэж айх нь айж сүйд болцгоосон юм. Би тэгэхэд их л согтуу байсан нэг мэдэхэд эв эрүүл болчихсон байж билээ. Энэ бол санааны хэрэг мөн биз дээ гэв.

	— Нээрээ сонин юм байна. Санааны хэрэг гэж хэлж болно. Санааны хэрэг! Тэгвэл шартах гэдэг бас л адил даа гэхэд

	— Яг адил, үүнийг би бас үзсэн юм тэгээд ч шартдаггүй гэв.

	— Яаж гэж асуувал, 

	— Би урд Алтанбулаг хотын бошго өртөөнд улаач байлаа. Танай эх бараг мэднэ дээ. Тэгэхэд цагаан сар болох гээд л сүйд болж байсан юм сан. Битүүний орой нэг яаралтай элч давхиад ирдэг байна. Яах вэ дээ. Миний улаа нэхэх ээлж юм чинь, яах ч аргагүй. Өнөө элчийг дагаад явах хэрэг боллоо. Тэр элч их ачаатай, морин тэрэг, сул морь хоёр хэрэглэх эрхтэй хүн байв. Юмыг нь шилжүүлж өөрийн тэргэнд ачаад явж гардаа. Явсаар зэргэлдээ өртөөнд хүрч элчээ буулгаад, буцаж явтал, битүүлж байгаа таних айлуудын өвөлжөө тааралдан наашаа ороод ирж гэж дуудах мэт тооноор нь гэрэл гэгээ сацраад нэг л аятайхан харагдаад болдоггүй. Хэтээсээ ч гэртээ харихад, хамаг сайхан юмнаас хожимдсон хэрэг, шөнө орой харина. Энд таних айлуудаараа ороод битүүлье гэж бодоод замын айлуудаар битүүлэн, далай шиг элбэг архи дарсан дотор шөнөжин архидаад, маргааш нь шартахын муухайгаар шартав.

	Өглөө нь аргагүйн эрхэнд босоод сулыгаа хөтөлж морь тэргэндээ суугаад гэрийн зүг салгалав. Тэрэгний донсолгоо, толгой дотрын бэмбэлзэж байгаа хоёрыг хэлээд яана. Арай гэж Тужийн нарсан дотор ороод явж байтал тэрэгний тоног эвгүйтээд зогсох хэрэг боллоо. Бууж тоногоо засаад урдаа байгаа элсэн дундуур олон салаалж гарсан замын хаагуур нь гарвал дээр юм бэ гэж ажиглаж байтал замын нэг салаа дээр нэг л содон сонин улаан эрээн цаас харагдав. Очоод үзвэл аравтын улаан дэвсгэр байв. Баярлан түүнийг аваад цаашаа харвал, чи юу байсан гэж санана, 2000 шахам төгрөг замаар нэг цувруулан асгачихжээ. Элсэн дээрх мөрийг үзвэл лав битүүний шөнө согтуу хүн мориноосоо унасан бололтой.

	Хүн намайг ийм юм олж байхыг харуузай гэж бодохоос ухаан алга, түргэн гэгч нь түүж аваад морио эмээллэн мордож тэргээ хөллөн ум хумгүй давхиж гарлаа. Гэрийнхээ гадаа эсэн мэнд хүрээд иртэл өнөө шартаж зовж байсан маань ор сураггүй алга. За шартана гэдэг зөвхөн л энэ дээ гэж хэлэв.

	— Үнэн шүү санааных гэдэг чинь. Шинжлэх ухааны үндэстэй зүйл байх гэж өвгөний яриаг Бөхбат дэмжив. Тэр хоёр ингэж ярьж суухдаа ганц шилтэйгээ хэдий нь далд хийчихсэн байжээ. Тэгээд хэдүүлэн хөгжилтэй наргиантай хоолоо идээд унтацгаалаа. Шөнө Навч Бөхбатаас асуусан нь:

	— Чи маргаашаас эхлээд уухгүй? Тийм ээ? гэв.

	— Тийм ээ гэж хариулахад, 

	— Пиво ч уухгүй гэсэн тийм ээ гэв.

	— Пиво ч гэсэн уухгүй. Архи уухгүй зөвхөн пиво ууна гэдэг хүн бол нэг мөлжигдлийг нөгөө мөлжигдлөөр солино гэсэн үгтэй адил гэж хэлэв.

	— Сайн байна. Чамайг хэлсэн үгэндээ хүрч чадна гэж би дандаа боддог гээд архи пиво ханхалж байгаа хошуун дээр нь чанга үнсэв. Бөхбат хэлсэн үг тавьсан тангарагтаа эзэн болж чадсан эсэхийг одоохон бид үзнэ дээ.

	 

	 

	Дөрөв

	Бөхбат өглөө сэрсэн чинь өчигдрийнхөөсөө долоон дор шартжээ. Босоод, урд өдрийнхөө хийсэн ажлыг шалгаж дахин хянаж уншина гэж бодож байснаараа ширээнд суугаад бичгээ дэлгэн үзвэл, ухаан санаанд огт юм орж ирэхгүй, бичгийн үг үсэг нүдэнд эрээлжилж харагдаад, хэдийгээр уншигч аль нь зөв, аль нь бурууг ялган, тэр ч байтугай ямар ямар өгүүлбэрээр ямар утга бүрдэж байгааг ч ойлгож чадахгүй, харанхуй шөнө тэмтчин яваа шиг санагдав.

	Урдаа бэлтгэн тавьсан цай хоолноос идэж уусангүй, бушуухан явж шараа тайлаад, уул орчуулгаа хянаж уншихгүй бол боломгүй бодогдлоо. Үгүй өнөөдөр ууж болохгүй. Өчигдөр би Навчдаа юу гэж ам өгч тангараг тавилаа гэж бодоод албадан ажлаа оролдож эхэлбэл огт нэмэргүй, яаж ч хичээгээд сэтгэл санаанд нь ажиллах хүчин зориг орж ирэхгүй эрхбиш пиво олж ууя. Өчигдөр ийм байхад ямар янзтай засарлаа гэж бодохоос байж сууж үл болно. Байн байн цагаа хялалзан харж арай ядан байсаар дөнгөж 8 болоход үс засуулах, хоол идэх, бас тамхи авна гэж Навчаас 10 төгрөг авсан байжээ. Тэгээд хавтастай юмаа сугавчлан гарч одлоо. Өчигдөр пиво уусан мухлагтаа ойртож явтал яв цав онгойж цонх хаалганыхаа төмөр даруулгыг тайлан нээж байв. Ашгүй яг таарч ирлээ шүү. Хүн цөөтэй сэлүүн дээр хурдхан ороод гаръя гэж баярлаад шалмаг алхлан ортол эрт онгойдог мухлагийг хүлээн сахиж энд тэнд отож байсан Бөхбатын ижил хүмүүс дараа дараагаараа орж ирлээ.

	Зуун грамм багадах 200 бол ихэдмээр санагдавч яая гэх вэ 200 грамм архи авч уучхаад хошуу амаа арчиж, бушуухан гараад явлаа Сургуулийнхаа зүг алхаж явтал түүнийг хүн нэрээр нь дуудав. Эргээд хартал мань Суурь бас л өвчин туссан янзтай явж байв.

	— Чи үүгээр оров уу? Юу байна? гээд амар мэнд ч үгүй ингэж уулзав

	— Орлоо, Цагаан архи л байна.

	— Пиво алга уу?

	— Байхгүй

	— Аа муу золиг. Өчигдөр ирсэн юм. Заавал байх ёстой. Хоёулаа нэг ороод гарах уу гэж Суурь хэлэв.

	Архичин хүн өөрийнхөө мөнгийг барагдах тутам шунаг болдог юм. Бөхбат авч гарсан 10 төгрөгөөс хоёрхон нь үлдээд байгаа учир пиво авч болохгүй болжээ. Сэтгэлд нь дахиад жаалхан уучихмаар санагдаад тэгвэл шар нь сайхан тайлагдмаар нэг л яльгүй зүйл дутагдаад байгаа юм шиг бодогдоно. Энэ бол архичин хүний араншин. Үүнийг хүн авсаар ухаарч чадахгүй дур хүсэлдээ хөтлөгдөн улмаар гүнзгийрдэг ажээ. Үүнийг л тэвчиж чадсан хүн архичин болохгүй, их бодож маргааш нь ажил төрөлдөө сулавтар хандана биз, тэгээд л боллоо.

	Тэгэхэд Бөхбат маань юу болж явна даа! Суурийг дагаад дахин өнөө мухлагтаа орж нэг зуун грамм архи уугаад сэтгэл нь ханах шиг болов. Одоо боллоо. Ажилтай. Үүнийг хянуулан тушаах хэрэгтэй гэж үнэн учраа Суурьт хэлээд салж одлоо.

	Сургууль дээрээ ирээд өчигдрийнхөө хийсэн орчуулгыг дахин хянаж үзвэл зүгээр сайн болжээ. Бие нь ч гайгүй. Тэгээд Гэгээрлийн Яаманд аваачиж хянуулсан нь сайн болж, тун яаралтай шаардлагатай байсан юм, хугацаанд нь өглөө гэж баярлан баримт бичээд мөнгөө ав гэлээ.

	Мөнгө авах баримт бичиж байхдаа, өнөө шараа тайлсан байтал яагаад гар хуруу салгалаад үсгийн хэлбэр муухай байдаг билээ гэж саналаа. Эрт уусан архи өдий бараг 3 цаг илүүгийн хугацаанд гарч дуусаад, дахин архи, архиа нэхэж байгаа хэрэг байжээ. Тогтуун сайхан бичье гэсэн болохгүй болохоор нь түргэн нэг юм татлан бичиж цохуулаад, мөнгөө хурдхан авч, нэг юм олж ууя гэж яарах сэтгэл төрж байлаа.

	Завшаанд нярав, нягтлан бодогч нар нь цөм байсан тул удаж түдэлгүй 500 төгрөг авч өвөртлөөд гарах нь тэр. Гараад хаашаа явъя даа гэж шийдэж ядан явтал зам дээр нь машин мухлагт архи хундагалан худалдаж байлаа. Түүнээс энэ лав усны найрлагагүй байх гэж бодоод 200 грамм авч уугаад «Алтай» гэдэг хоолны газар очиж хоол идье, ганц шил пиво ууя гээд тийшээ явжээ. Бие сэтгэл нь ч сэргээд ирэв. Үгүй би Навчдаа юу юу гэж ам өгч, андгай тангараг тавилаа гэж гэнэт бодов. Өнөөдрөөс хойш архи пиво алиныг ч уухгүй шүү дээ. За дүүрсэн хэрэг өнөө маргааш хоёрын ялгаа юу байх вэ. Маргаашаас л больё. Энэ зэрэгтэй гэртээ харихад тэд мэдэх ч үгүй гэж зориг ороод, уул хүсэж ирсэн газраа ойртож явтал үнэхээр ч хоол идмээр болоод ирлээ. Тэнд ороод хоёр төрлийн хоол авч идээд дээр нь бас хоёрын зэрэг шил пиво уув. Ингэж суутал зүс үзсэн нэр үл мэдэх нэг хүн орж ирээд

	— Аа! Энд чинь нийслэлийн пиво байгаа юм уу. Үүнээс чинь ганц хоёр шил ууя гээд дэргэд нь суув.

	— Байна. Сайхан пиво байна гэж хариултал нөгөө нөхөр үйлчлэхээр ирсэн эмэгтэйд ганцхан хоёрдугаар хоол захиалаад хундага архи, шил пиво гэснээ, Бөхбатыг харж, 

	— Та юм ууна уу. Ханиндаа ганц ганц хундага уугаад гарах юм биш үү гэхэд нь Бөхбат татгалзаж чадсангүй.

	— За тэгье гэлээ. Ингээд зүсийг нь таньдаг нэр үл мэдэх нөхөртөө хань болж хундага архи уугаад, дээрээс нь үлдсэн пиво уув. Хундага архи уусны дараа хэн хүний сэтгэл зүрх нээгдэн санасан бодсоноо илэн далангүй ярьдаг юм. Зарим нэг нь согтохоороо баян тарган, бардам дээрэнгүй болдог бол, өөр зарим нь зовсон гомдсоноо дэлгэн ярьж санаа сэтгэлээ онгойлгон тайвшруулдаг байна. Энэ хүн бол Бөхбатаас хамаагүй олон ах хүн байв.

	Нэр нь Галдан гэнэ. Урьд ардын цэрэгт дээгүүр тушаалтай алба хааж явсан ажээ. Уусаар байгаад цэргийн албанаас халагдаад энгийн газар нэг хэлтсийн даргын ажил хийх болжээ. Мөн уусаар тэр ажлаасаа буураад, бас намын орлогч гишүүн болсон гэнэ. Архинаас гаръя гэж эмнэлэг, хийлгээд ч чадсангүй. Тэгээд дайн тулалдаанд амьтайгаа сануулан явсан, улаан батлахаа өөрийнхөө мууд энэ хар уснаас болж хураалгаад, түүнийгээ заавал эргүүлж авна гэж хэчнээн бодсон боловч чадсангүй. Үргэлжлүүлэн уусаар за одоо би МАХН-д жинхлүүлж өгөөч гэж гуйх нүүр нэгэнт байхгүй болжээ. Архинаас гаръя гэж бодоод бодоод чадсангүй. Уг нь надад архи уудгаас өөр дутагдал алга, алга ч гэж дээ архичин хүн ер нь олигтой ажиллаж чадах биш дээ. Ажилдаа хариуцлага байхгүй, салан задгай байх нь алба шүү дээ. Тэгээд дүүрсэн хэрэг жинхэлж өгөөч гэж гуйгаад, олон гишүүний нүдэн дээр нүүрээ улайлгаж нулимс нусаа үзүүлж хөөгдөхөөр ингээд хөөгдье гээд татвар өгөхөө байчихсан. Гэтэл өнөөдөр миний хэргийг шийдэж намаас хөөлөө. Өөрөө гомдож гутаад ирэхээр уухгүй байж ч болохгүй юм. Одоо бол архи миний дурыг зөвхөн амтаараа татаж байгаа биш, зовж гутаж байгаа сэтгэлээ тайтгаруулах мөн архи уугаад байхад гардаг зориг, өөрийнхөө хуучин нэр хүндэд эргэж найдах найдварыг төрүүлдгээрээ миний дурыг татдаг боллоо. Архи уухгүй байхад надад гунигтай бөгөөд ичгүүртэй юм шиг санагдах юм. Ингээд л ууж явна даа, уухаас өөр ч яах вэ. Би ч дүүрчээ. Үүнээс гарч чадахгүй нь гэж ярилаа. Түүний ярьсан богинохон түүхэнд өөрийн эрхгүй өрөвдөх сэтгэл төрсөн Бөхбат, 

	— Та эхнэр хүүхэд байхгүй юу? гэж асуутал, 

	— Эхнэр хүүхэд байсан юм. Над шиг архичнаар яах вэ дээ. Ямар нөхөр, эцгээ гэж үзэх вэ, Яаж ч суух вэ. Аль эрт салаад явчихсан. Төрсөн хүү маань хүртэл намайг жигшиж үздэг болсон шүү. Тэдний салдаг нь ч зөв өө дөө зөв. Дүү минь архи гэдэг ч хүнийг бүрмөсөн чадах юм даа. Чи залуу хүн. Бид энд танд тааралдаж л байдаг шүү дээ. Эртхэнээс болгоомжлох хэрэгтэй шүү. Нэг хэтэрвэл сүүлд татаж чадахаа болино гэж үнэн голоосоо сэтгэл зүрхээ нээн ярьж билээ.

	Тэгээд Бөхбат Галданд бас хариу барьж тус тус зуун грамм уугаад

	— Одоо орой болж байна харих цаг боллоо. Та эндээ суувал суу. Би хоёр гурван шил пиво авч өгөх үү? гэтэл Галдан, 

	— Би яваад ч хайчих вэ дээ. Жаахан пиво уувал ууя даа гэлээ.

	Архичин хүн бусад хэнд ч байдаггүй тийм мэргэн зөн томьёотой болчихдог юм. Галдан энд орж ирэхдээ өөрийнхөө хэдэн төгрөгийг яаж хожоотой зарцуулах вэ. Нэг хундага архиныхаа хариуд яаж олигтойхон илүү юм олж уух вэ гэж бодож ирсэн юм. Тэгээд тэр ёсоороо л болж байна. Тэрчлэн огт мөнгөгүй явлаа ч гэсэн өдийд хэн хэн хаа яаж яваа бол гэж бодоод л тэр зүгт нь очиход заавал нэг архины найзыгаа олж аваад уучихдаг ажээ. Бөхбат гэртээ яарах учир хамт сууж чадсангүй. Галдан гуайдаа 2 литр пиво авч өгөөд салах ёс гүйцэтгэж гарав.

	Гэрийнхээ зүг явж байхад одоо л шар нь бүрэн тайлагдсан шиг бие эрүүл саруул, сэтгэл санаа сэргэлэн хөгжилтэй, тэр мөртөө дахиад л жаахан уучихмаар санагдаад болдоггүй, саяын сонссон яриа тийм ч чухал юм биш шиг, ер нь л маргаашаас эхлээд уухгүй нь зүйтэй. Өнөөдөр ч яах вэ уучлаа. Тэгэхдээ үүнээс илүү согтож болохгүй гэж бодоод хөгжилтэй алхаж явтал 8 дугаар дэлгүүрээс 5 литрийн бидон барьсан хүмүүс гарч явахыг хараад, өө үүнээс чинь нэгийг авах юм байна. Хадам ээж минь ийм савтай болох юм сан гээд л байдаг гэж бодоод орж нэгийг аваад гарлаа.

	Хоосон сав гэртээ авч харьдаггүй гэдэг биш бил үү гэж санаад авсан гэж заль зохиоё тэгээд энүүгээр дүүрэн пиво аваачаад Бадрах гуайтайгаа уудаг хэрэг. За ингээд маргаашаас уухгүй, яасан ч уухгүй гэж шийдээд, ойр хавиасаа пиво эрж нэг мухлагт ортол, таньдаг хүмүүс бүгдээрээ улаан зээрд болцгоосон.

	— За мань найз, май үүнийг уу гэж анхандаа шахаж байснаа сүүлд нь бид хамгийгаа шавхчхаад байна чамд юм байна уу гэж шаардах болов.

	— Байна байна. Би та нарт авч өгье. Манайд хөдөөгөөс хүн ирээд бид түүнийг дайлах санаатай пиво авах гэж яваа нь энэ. Яах вэ хамтад нь та нарыг ч дайлчихъя гээд хүн бүрд нэг нэг шил пиво авч өгөөд өөрөө 5 литр пиво авлаа. Энэ маань бүр хүчтэй «Алтай» гэдэг архинаас өөрцгүй, ялангуяа архитай холилдохоороо ёстой хор ёолдог пиво юм. Нөгөө нөхдийн зарим нь Бөхбатын мөнгийг хараад шунаж:

	— Бөхбатаа ердөө энэ үү? Заримд нь 5 литрийг авч байх. Гэтлээ бидэнд энүүхэн гэж эвтэйхэн догиоход нь мөн дахиж нэг нэг шил пиво авч өглөө. Бөхбат ганцхан уусан цагтаа ч биш эрүүл явахдаа ийм зантай хүн юм. Жишээ нь өөртөө хэрэгцээтэй ямар нэгэн эдлэл хоршоо худалдаанд гарч байхад түүнийг авахгүй мөнгөө хайрлах атлаа архичинтай нийлээд уухад хэд хэчнээн ч байсан хайргүй хийчихдэг болчихжээ.

	Гэртээ согтуу харьж болохгүй гэсэн санаандаа хүрсэн мэт өөрт нь санагдавч сайн таньдаг хүн нь ялангуяа Навчид бол уучхаад согтуу байна гэдэг нь андахгүй мэдэгдэхээр болоод Бөхбат гэртээ харилаа.

	Энэ яаж байгаа нь тэр вэ гэвэл хэдэн өдөр, үргэлжлүүлээд уухаар бие нь даамжраад эрүүл согтуугаа мэдэхээ байчих нь тэр. Ийм болоод байгаа хүн ухаан алдсаныгаа л согтсон гэж ярина уу гэхээс биш үг яриа олон болоод нүүр нь хөөж нүд нь улайсан үеийгээ эв эрүүл, сав саруулд тооцдог юм.

	Ашгүй аз болоход мухлагт худлаа хэлсэн нь үнэн болж Навчийн үерхдэг хүүхэн Должин хонуутаар ирээд байжээ. Должин ганц хоёр шил пиво уухаас буцахгүй бөгөөд Навчтай бүр багаасаа үерхсэн юм. Хаа ч юм бэ нэг соёлын ордонд хөгжимчнөөр ажилладаг юм гэнэ. Навч түүнд, илүү үгтэй, самуун завтай, хүн уруу татах гээд байдаг гэж дотроо дургүй байдаг боловч багын найз тул тэр бүгдийг тэсвэрлэн өөрт нь улаан цайм хэлж сануулан үерхээд л байдаг юм. Должин ч зөвхөн Навчийн тэр хатуу үгийг даан, наалдаад л байдаг тул ерөнхийдөө тэр хоёр холдож чаддаггүй ажээ.

	Должинг ирэхийг мэдээд бас яаж хоосон сав авч ирэх вэ гэж хэдэн шил пиво авсан юм гээд хөгжилтэй инээмсэглэж, өнөө хийсэн ажлыг маань сайшаагаад доор нь шагналыг нь өгсөн, өчигдрийнхөө үгэнд өнөөдөр хүрч чадсангүй ёстой маргаашаас эхэлнэ дээ гэж Навчдаа хэлэв. Навч, Должин хоёр хоорондоо их сонин инээдэмтэй юм яриад элгээ хөштөл инээж байхад нь ирсэн тул Бөхбатыг согтуу ирлээ гэж огт хайхарсангүй.

	Харин ч Должин пиво уух дуртай юм яах вэ, ганц хоёр аяга ууг гэж санажээ. Хөөрхий эмэгтэй хүн юу базаах билээ хоёр аяга уугаад нүүр нь улайж, ааш нь хөлжөөд ирэв. Навч ч мөн дарвиад дуртай дургүй нэг аяга уусан нь мөнхөгжөөд гарлаа. Хоёр хүүхэн дахиад уусангүй, тэдний хөгжилдөх, инээх, дуулахад даган баяссан мань эр чухам хэдэн аяга уусныгаа ч мэдсэнгүй унтсан юм уу, унасан юм уу алиныг бүү мэд өөрийн ухаанд мэдэх юм юу ч байхгүй таг чиг болоод өгөх нь тэр ээ.

	Шөнө ходоод дотор тунаж үлдсэн архи пивоны охь нь гэдэс дотор түлчих гээд ам хатаж цангасан үедээ, сэртэл авч ирсэн пивоо ууж дуусаагүй шиг санагдаад босон харайж саваа сэгсэрч үзвэл, нэлээд юм үлджээ. Сая сэтгэл амарч тайван гэгч ууж гарлаа. Олон хоног уусан архи пивоны хор нь түр зуур тайлагдаж бие сэтгэл нь хөнгөрөөд аятайхан болох шиг болов. Байн байн тамхи татаж Пиво уусаар дахин согтоод нам гүм унтаад өгчээ. 

	Өглөө босоод биеэ чагнаж үзвэл урьд урьдынхаасаа улам хүнд шартжээ. Үүнийгээ дэргэдэх хүмүүстээ мэдэгдэхгүйг хичээн-бие сэтгэлээ тэвчин барихыг бодсон авч, өнөө л мухлаг дуудаад байж сууж болохгүй тогтож ядан, ажилдаа явалгүй горьгүй санагдлаа.

	Дөнгөж 8 цаг хүргээд үйлдвэрчний эвлэлийн гишүүний татвар хураалгана, бас өдөр хоол иднэ энэ тэр гэж 25 төгрөг аваад гэрээсээ гарах гэтэл:

	— Пөөх Бөхбат минь чи наад нүүр амаа хараач гэнэ;

	— Аа яаж вэ гээд нүүрээ толинд харвал өөрөө өөрөөсөө аймаар муухай амьтан харагдлаа. Нүүр нь барайж бараан хүрэн өнгөтэй болоод зовхи уруул хоёр нь бүлцийн хавдаж, нүд нь үнсэндээ, дарагдан унтрах гэж байгаа цог шиг нулимсандаа бүрхэгдэж золбоогүй гөлөлзөн ийм царайтай яаж амьтны нүүр харна даа гэмээр болчихжээ. Гэвч архи пивоны хоронд хордож өвчлөөд одоо хорыг хороор нь тайлж түр зуур ч гэсэн сэхээ авч биеэ амраахыг бодохоос өөр юм сэтгэл санаанд нь ер орохгүй болоод байгаа тул, 

	— Нойр ханасангүй. Эртхэн очиж хичээлдээ бэлтгэе гэж хачин дуугаар дутуу хагас хэлээд гарав. Замаасаа хазайж нөгөө мухлагт иртэл хаалттай байв. Үүдийг нь сахисан хэдэн хүнтэй хамт хүлээж нэлээд зогстол тэдний нэг нь

	— Энэ онгойхгүй нь, эрхлэгч нь дотроо байдаг юм. Яндангаас нь утаа униар ч алга. Лав гэртээ хоноогүй шиг. За хуучин зах хужаа мухлаг хүрэхээс өөр замгүй шиг байна гээд хэв нэг нуруугаа үүрээд явав.

	Бас хясаантай золиг байна даа. 9 цаг болохоос өмнө яаж нэг юм олж ууя даа. Нээрээ л зах хүрэхээс өөр арга алга шиг байна гэж бодоод тэр зүг чиглэлээ. Замд нь «гай» тааралдав. Хамт багшилдаг хоёр нөхөр нь уулзаад

	— Цаг болчихсон ажилдаа очиж явна гэхээр нь яаж ч чадсангүй одоо яая гэх вэ дүүрсэн хэрэг юу ч болов ажил дээрээ очиж байгаад нэг арга хайя гэж бодоод тэдэнтэй хамт явав.

	Сургууль дээр иртэл ахлах ангид Бөхбатын орох цаг яг болоод нэгэнт хонх дуугарчхаад байжээ. За дүүрсэн хэрэг. Яаж ийж байгаад хоёр цаг өнгөрөөхөөс өөр зайлах газаргүй болсныг мэдээд уул ангид ортол тэр ангийн сурагчид хэдий нь ангидаа ороод шуугилдан инээдэм тоглоом болцгоож байсан ажээ.

	Бөхбатыг орж ирэхэд ёс төдий босож хүндэтгээд сууцгаахдаа зарим нэгийг нь нүүр царайд элэг барьсан ч юм шиг доор үзэж тоомсорлохгүй байгаа ч юм шиг байдал илэрч байхыг ажиглав.

	Эд нар урьд ийм байдаггүй сэн. Яагаад энэ билээ гэж бодох зуураа нээрээ тийм гэж үү гээд тэднийг дахин ажиглатал яах аргагүй тийм байгаа нь тэдний жуумалзсан уруул, ам, бие биеийгээ харан хоорондоо нүдээрээ ярилцаж байгаа яриагаар нь тод байв.

	Бөхбатыг орж ирэхээс өмнөхөн энэ ангийнхан юу гэж ярилцсан бэ гэвэл нэг нь

	— Бөхбат багш уржигдар шал согтуу гудамжинд гуйвж явлаа. Тэгэхээр нь (нөгөө эмэгтэй сурагчийг зааж) бид хоёр хүргэж өгсөн гэж Бөхбатыг гэрт нь хүргэсэн эрэгтэй сурагчийн хэлэхэд

	— Пөөх, Бөхбат багш өчигдөр өглөө архины мухлагт хачин муухай царайтай болчихсон орж явна билээ. Лав тэнд пиво уусан байхаа гэж нөгөө нэг нь хэлэхэд, Өчигдөр нэлээд согтуу нэг их том саваар пиво аваад л олон хүнтэй бас уугаад л ухаан жолоогүй байна билээ. Би тэр мухлагаас ёотон асууж орсон юм гэж нөгөө нэг нь ярив. Энэ яриа хүүхдүүдийн дунд ид өрнөж байх үеэр мань эр орж ирсэн байжээ.

	Энэ учрыг мэдээгүй Бөхбат яах билээ, нэр алдраа ингэж муудаж эхэлж байгааг хэрхэн ухааран мэдэх билээ.

	Хичээлээ эхлэн заах гэсэн чинь сурагчдын байдал өөрийн биеийн байж байгаа энэ хоёроос болж, толгой дотор нь элдэв юм хутгалдан бодогдож, зүүд шиг бүрэг бараг болчхоод, заадаг хичээлийнхээ ач холбогдлыг мэдэхгүй сэтгэл хямраангүй эрүүл, өвчтэй хоёрын хооронд арай чарай нэг цаг өнгөрөөв.

	Дараагийн цаг дээр гэгээрлийн хэлтсийн хариуцлагатай хүмүүс тус сургуулийн байдалтай танилцсаар яваад энэ ангид орж ирэв. Сандарсан Бөхбат тэдэнд өөрийнхөө тухай ба заадаг хичээлд нь энэ ангиас аваад бусад ангиуд яаж сурдаг зэргийг таниулан тайлбарлаж, мөн тэдний асуултад хариулах гэж мунгинасаар байгаад цаг өнгөрснийг мэдсэнгүй, нэг мэдэхэд хонх дуугарч байлаа. Хичээл ч завсарлав. Дээрх нөхөд ч өөр тийшээ явлаа.

	Гэтэл өнөө шартаад зовж байсан бие маань бараг зүв зүгээр болчихсон шиг, яагаад энэ билээ, юунаас чухам болов. Ашгүй яасан сайн юм бэ гэтэл нөгөө Бадрах гуайн ярьдаг согтоно шартана гэдэг чинь санааны хэрэг гээд яаж шартаад хэрхэн зүгээр болсныгоо ярьсантай зүйрлүүлээд бодоход архи уусан, шартсан хүнд түүний нь зогьсуулаад байгаа хүнийг санамсаргүй хуурчихаар мартагддаг шиг ямар нэг аргаар мартуулж сэтгэлийг нь донсолгох хэрэгтэй юм байна шүү дээ. Одоо мэдлээ. Би үүнийг биеэрээ амсаж мэддэг болсон хойно дахиад яасан ч шартахгүй байх. Яг л Бадрах гуай шиг болно гэж баярлах сэтгэл төрөв. Шар ч яах вэ ингээд зүгээр боллоо. Харин нүүр царай минь ямар байдаг бол гээд том толинд очиж үзвэл өглөөнийх шигээ байлаа. Нүүр царай ч яах вэ харин ингэж шартдаггүй болсон минь аз гэж үнэн голоосоо туйлгүй их баярлаад үнэн худлыг нь өнөө орой шалгаж үзнэ дээ гэж боджээ. 

	 

	 

	Тав

	«Архи бол мэдрэлийн хөнөөлт дайсан мөн»

	И. Павлов

	 

	Өнөөдөр хагас сайн өдөр билээ. Хаврын урь орж цас шалчийтлаа хайлаад гудамж талбай нилдээ нойтон болов. Наран ээвэр Чингэлтэй уулыг бүрхсэн дун цагаан цас хаврын илчит наранд ичиж зовоод хөлөрсөн нүүр шиг нэг хэсэг нойт даан байсаар орой тийшээ энд тэндээсээ ханз үсэрч, цасны ус горхилон урсаад, Сэлбэ голын мөсийг илбэн сэрээж эхэлсэн ийм гойд сайхан өдөр боллоо.

	— Бөхбат ажлаасаа тараад, гудамжинд гарахад үнэхээр сэтгэл тэнэгэр сайхан өдөр болж байгааг ажив. Өглөөний өвчилж байсан бие одооч бараг зүгээр болчихсоноос болоод өөрийгөө Бадрах гуай шиг шартахаа байсан байх гэж бодогдов. Тийм болдог бол мөн сайхан хэрэг ээ, би уг нь шартаж мангарладаггүй хүн байсан шүү дээ. Ер нь архи уусан хүн маргааш шартана гэж боддогоос л ингэж өвчлөөд байгаа юм байна. Үүнийг өнөөдөр туршиж үздэг юм... бил үү. 25 төгрөгтэй хойно жаахан уучхаад очиход яг сайхан хоол болоод байна. Зүйтэй. Тэгдэг хэрэг Шалгаж үзье, Лав согтохгүй, Согтовч ухаан алдахгүй, шартахгүй гэж хатуу итгээд уугаад туршихаар хамгийн дөт мухлагт шургаад орлоо. 

	Шалан дээр нус цэртэйгээ холилдоод уначсан нэг хүнээс өөр хэн ч энэ мухлагт алга, Энэ хүн яаж байгаа юм бэ ууна, согтоно, би архи уусан хүн согтсон байлгүй яах вэ гээд ингэж байгаа хэрэг үү гэж бодов. Тийм байлгүй дээ гэж өөрөө өөртөө хөнгөмсөг хариу өгөөд 200 грамм архи захиалан уув.

	Өдөржин хоол идээгүй өлөн ходоодонд орсон тэр архи ширхэг тамхи татахын хооронд хамаг биеийг нь цоргин халаав. Ингээд ирэхээр хүний сэтгэл санаанд урьд бодож санаагүй олон зүйл орж ирдэг ажээ. Бодож үзвэл ойрын хэд хоног хоол базааж идээгүй, дан архи, пиво, тамхи гурваар л өл залгаад явж шүү. Энэ буруу хэрэг. Яаж бие махбод тэсэх билээ. Өнөөдрийнхөө шалгалтыг туршиж үзээд маргаашаас дахиж уухгүй гэж урьд адил шийдэв. Гэтэл хэдэн хүн орж ирлээ. Газар хэвтэж байгаа нөгөө нөхрийг харсан нэг нь

	— Төмрийн дархан Базар өдрийнхөө төлөвлөгөөг давуулж биелүүлчхээд амарч хэвтэх шив дээ Хүүе Базар босооч! Харьж унт гэж татаж чангааж үзэв. Тэр хүн ухаан алга, гулдайсан мах шиг амьтан хаашаа толгой нь дийлнэ тийшээ унаж байв.

	Орж ирсэн хүмүүсийн зарим нь Бөхбаттай толгой дохин мэндэлж байхыг бодвол таньдаг л бололтой. Тэдний зарим нь пиво авч уув. Мань эр мөн ч тэссэнгүй бас хундага архи, шил пиво авлаа. Амьтан орж л байна гарч л байна. Бөхбатын гарт бас арваад юм байх тул мухлагтаа зогссоор л байгаа нь үүнийгээ шавхан уухаас нааш сэтгэл ханахгүй болчхоод байгаа нь тэр биз ээ. Утаа униар татаж, архи пивоны эхүүн эвгүй үнэр ханхална. Эрүүл согтуу олон хүний шуугианд тэр дороо согтовч ухааны нь чагнаа бас тасраагүй тул өөрийгөө эрүүлд тооцно. 

	— Одоо Бөхбат ухаан алдахыгаа л согтсонд тооцох болжээ. Энэ юу гэсэн үг вэ? Архи хүнийг уудаг нь тэр ажээ. Харваас согтуу нь ил байгаа түүнд

	— Чи согтуу байна. Одоо боль харь гэж хэн нэг хүн хэлэх юм бол, 

	— Худлаа, Би эрүүл гэж маргаад дахин уухад бэлэн байгаа. Өөрт нь бол эв эрүүл санагдана. 25 төгрөгөө цөмийг нь уучхаад, сүүлчийнхээр нь шил пиво аван түүнийгээ уухгүй амсан тамшаан удтал зогсон. Аль хэдий нь явъя, харъя гэж санаж байсан хэр нь энэ мухлагт дахиад жаахан зогсмоор бодогдоод болдоггүй. Арай л ууж ханаагүй шиг. Таньдаг нөхөд ороод ирж юу магад гэж горьдоно. Тэгээд дэмий байхаар пиво ууж байгаа дүр үзүүлэн хүлээх нь энэ. Хүн эрүүлдээ бол яасан ч ингэхгүй шүү дээ. Уугаад согтохоороо л ийм болж байгаа юм, Өөрт нь ичиж зовох юмгүй, зөв шиг бодогдоно.

	Нохой тоож үл долоох гашуун ус архи пиво авч өгөх хүнийг хайн горьдоод мухлаг сахин зогсоно. Ингэж горьдон зогсож байгаа хүн хажуугийн хүнд хараад л андашгүй танигддаг учир ёстой нүдний булай харагдана биз ээ. Бөхбат ингээд л зогсож байлаа. Байдал төлөв нь одоо архичин болж бараг гүйцлээ. Ер нь ихэнх хүн анх архийг дарвиад юм уу эсвэл саваагүйдээ савсагдан ууж эхэлдэг байна. Тэгээд цаашаа их багаар уусаар уусаар байгаад тэвчиж халж чадахгүй хожимддог явдал бишгүй үзэгдэнэ.

	Сэтгэлийн элдэв донсолгоо, хагацал зовлон, ажил төрлийн амжилт бүтэлгүйгээс хүнд хяхагдан хавчигдаж гомдох гутахаа зарим хүн ууж эхэлдэг. Ийм хүн, за би ингээд дүүрчихье. Тэд миний ингэж явахыг үзээд бах тав нь ханаг гэж хэн нэгэн хүний мууг үзэх гэсэн мэт тэгэхээс тэгэх гэж уун, өөрийгөө хорлодог явдал ч бас байдаг. Ийм хүмүүсийн олонх нь тэр дороо гэмээ мэдэж ухаараад больдог бололтой. Ганц зарим нь тэр чигээрээ дүүрчихдэг ч бий. Хүний бодол оюун тун эмзэг нарийн юм, хүн оюун ухаанаараа биеэ захиран авч явдаг болохоор тэр эмзэг нарийн аппарат нь ялимгүй гажиж гэмтвэл тэр чигээрээ амьдралын буруу замаар хадуурч одно. Хүний бодол оюуныг гэмтээж хорлодог зүйлийн нэг бол архи пиво мөн. Согтоох чадалтай пивыг ууж эхлээд түүндээ аажмаар дурлаж, сэнгэнэсэн сайхан хүйтэн пиво нэг шил уух юм сан гэж хүсэж ярих, эрж гүйх болж байгаа хүн архичин болохын анхны алхмыг хийж яваа юм. Ийм хүн сүүлдээ пиво дэмий юм. Чанартайгаар нь архи нэг хундага уусан нь дээр гэж боддог болно. Манай амьдрал архи пиво уулгүйгээр тэртэй тэргүй баяр жаргалаар дүүрэн сайн сайхан байхад хүн яагаад хөлчүүрхэн хөгжилдөх дуртай болж байгаа юм бэ? Ер нь согтоно гэдэг юу юм бэ? Согтох хөлчүүрэх гэдэг бол хүний тэвчих сэтгэлийг сулруулаад, хорлож чаддаг.

	Бас биеэ дээр үзэх, сээтгэнэх, хэрцгий авираар алиалах ердөө ийм л байдалд оруулж хүний ухаан санааг дэмий балай чалчуулах, ямар ч шалтгаангүй сэтгэл санааг нь хөгжөөн инээх баясахад хүргэж байгаа юм.

	Бөхбат мухлагт дэмий зогссонгүй түүний нэг танил нь орж ирэв. Нэр нь Баатар гэдэг. Урьд бага сургуульд хамт байсан бөгөөд одоо нэг дэлгүүрийн нягтлан бодогчоор ажилладаг хүн ажээ, Тус мухлаг тэр дэлгүүрийн харьяа тул худалдагч нь:

	— Аяа Баатар ирлээ гээд долигонон угтав. Баатар ч хагас сайн өдрийг зохистой өнгөрүүлье гэж бодоод өвөртөө байсан хэдийг дуустал уучхаад энд зээл уудаг тул наашаа тэмцэн ирсэн байжээ.

	— За Халзаан! гээд ийш тийшээ харснаа хэд гурван хятад үг шулганаад Бөхбатыг харж чи ууна уу гэж асуулаа. 

	— Асуухаар асгачих гэдэг биз гэж алиалан хариулав.

	— Нээрээ ч дээ. Аль вэ 400 граммыг хоёр аяганд хий гэлээ. Халзан ч хийж өгөөд аминчилсан янзтай. 

	— Чи өнөө миний хэлдгийг яасан бэ? Би лав бүтнэ гэж бодоод л байгаа шүү гэхэд, 

	— Чи битгий яар л даа, яарвал даарна шүү. Баатар хүү нэг аа гэсэн бол ёо байхгүй гээд Бөхбатад за уучихъя боловсон ёсоор тулгаад цөлчихье гээд тулгав.

	— Архи бол амьдралын дайсан, хаа байгаа газар нь устган үгүй хийж байх хэрэгтэй гэж Бөхбат хариу хошин үг хэлээд нэг амьсгаагаар уулаа. Баатар тас тас хийтэл хөгжилтэй инээн, 

	— Мөн ч сайхан устгаж байна гэв. Ингэж зээлдсэн тэр хоёр хоёулаа нэлээд дэвсгэртэй уулзсан, бас саяын 200 граммыг шунасан хүслээрээ дурлаж ууснаас бүр хөлчүүрээд үг яриа нийлж, таарч байна гэдэг жигтэйхэн. Багын явдал хүүхэд байх үеэ дурсан ярьцгаав. Гэтэл Баатар гэнэт санаа авсан мэт, 

	— Ер нь мухлагт зогсоод яах вэ явъя. Манайд очъё. Хоол ундтай ганц хоёр шил юм ууя гэлээ. Өнөө туршиж уух, гэртээ харих, энэ бүгдийг хэдий нь мартан, одоо юм л байвал уугаад байя гэж боддог дээрээ тулсан Бөхбат

	— За тэгвэл тэгье. Ер нь тэр нь дээр гэлээ.

	Баатар хааяа хааяа уучихдаг хүн юм. Эхнэр нь уухыг нэг нүдээр үздэггүй тул уусан цагтаа гэртээ харьж чаддаггүй, заавал архиа гаргаж эрүүл болсон хойноо юу ч болоогүй огт зүгээр хүн шиг харьдаг заншилтай ажээ. 

	Одоо танил Халзангаасаа 3 шил архи зээл аваад Бөхбатыг дагуулан аваачиж байгаа зорилго бол олон жил уулзаагүй нутгийн найз тааралдаад дайлахаар нь жаахан уучихсан юм. Тэгээд хариуд нь нөхрийгөө зочилъё гээд энэ гэж бамбай барихаар авч ирсэн билээ. 

	Хаа байгаа Гандан хүрч Баатарынд очоод, эхний шил архийг дуусгаад дараачийг нь задалж байсныг мэдээд ухаан алджээ.

	Шөнө нэг сэрсэн нь бахь байдгаараа шартаад хаана ямар айлд унтаж байгаагаа мартаж орхижээ. Юу билээ гэж сэтгэл зовсон болов ч дотор нь түлэгдэх шахан хатаж үхэх гэж байв. Ашгүй гэрлээ унтраагаагүй тул өндийгөөд хаана хэнийд байгаагаа санав. Уух юм хайтал өөр ширээн дээр нь тэдний бараагүй хагас шил архи харагдлаа. Түүнээс нэг аяга уугаад цангаа ч гарах шиг бие ч амсхийв. Баатар тажигнатлаа хурхираад нам унтаж байна. Эхнэр нь өөр орон дээр унтжээ. Үлдсэн архийг харахаас хорхой хүрээд тун болдоггүй, дахин өндийж хоослон уугаад нэг тамхи асаан хэвтэж байснаа унтаад өгчээ. Бас сэрээд цаг харах санаатай өндийвөл урдаас нь нэг их зүс үзсэн хүн бас өндийгөөд ирэв. Энд тэнд цаг харагдсангүй, буцаж хэвтээд саяын хүн хэн билээ! Хаана үзлээ гэж бодов. Гэтэл тэр урьд хулгайн хэргээр шоронд ороод гарсан өөрийг нь нутгийн нэр муутай хэн ч гэдэг билээ дээ нэг өөдгүй этгээд мөн гэж танив.

	Дахиад нойр хүрдэггүй, өнөө уусан архи одоо гарч гүйцээд түрүүчээсээ улам хүнд шартжээ. Ундаасаж байна гэдэг жигтэйхэн. Юм олж ууя гээд өндийтөл нөгөө хүн бас өндийгөөд ирэв. Энэ муу хулгайч, намайг юу гэж санаад анаж цэнээд байгаа юм бэ. Арай өөртэйгөө адил хулгай хийх гэж байна гэж санаагүй байгаа. Эсвэл өөрөө хийх гээд байгаа юм уу гэж бодоод хэдэн аяга хүйтэн цай олж уугаад буцаж гэдрэгээ харан баахан хэвтжээ.

	Тэгээд зүүрмэглэн хааяа сочиж сэрээд олигтой унтаж чадахгүй тарчлан байтал ашгүй Баатарын эхнэр бослоо. Бас л шараа тайлж архи пиво олж уух сан гэхээс санаагаар үхэж байгаа зовлон дээр өнөөдөр яаж гэртээ харина. Навчдаа юу гэж хэлэх билээ гэж сэтгэлийн нэг өнцөгт эмээх бодол төрнө. Баатарыг л гуйя. Тэр гэртээ авч ирж архи уулгасан гэдэг үнэн учрыг нь хэлэг. Тэгвэл гайгүй байлгүй гэж бодов. Мөн л хуучин шигээ өнөөдөр шараа тайлаад маргаашаас дахиж уухгүй дээ. Согтоно шартана гэдэг санааны хэрэг байтлаа яагаад ингэж ухаан алдаад шартав аа гэж бас гайхан бодов.

	Тэгээд миний дэргэд ямар хүн унтаад, намайг сэрэхээр л сэрж анаж цэнээд байсан бэ гээд эргэж хараад өндийтөл нөгөө хүн бас л урдаас нь босоод ирэв. Гэтэл энэ нь газраас ханын толгой хүрсэн том толины өмнө унтчихаад өөрийнхөө дүрсийг нойрмог нүд, мангартсан солио ухаанаараа тэгж хараад байсан байжээ. Согтож мангартана гэдэг чинь ер нь л галзуу солио өвчин тусах шахдаг юм байна. Хэрэв өөрөө өөрийгөө танихгүй хулгайч гээд хардаж байсныг хүн мэдвэл ёстой нэг инээдэм шившиг болох нь тэр дээ гэж бодож хэвтэв.

	Баатар босдоггүй, унтаад л байх юм. Эхнэр нь цайгаа чаначхаад ширээ энэ тэрийг сайхан эмхлүүлээд гялалзуулчхав. Энэ бүгдийг нь нүднийхээ булангаар сэмхэн харж хэвтэхдээ, Навч маань намайг яачхав гэж сүйд болж байгаа байх босъё, явъя гэж шийдээд бослоо. Нүүр гараа түргэн угаасан болоод эхнэрийг нь гадаа гарах хооронд Баатарыг сэрээж, 

	— Би яаж харьдаг билээ. Чи л очиж намайг авар. Одоо хаашаа алга болчхов гээд сүйд болж байгаа гэтэл Баатар уриалагхан гэгч нь

	— Тэгье. тэгье. Наана чинь шилэнд юм үлдэж үү гэж асуув.

	— Байхгүй. Би шөнө сэрээд уучихсан.

	— Бүгдийг нь үү?

	— Түүнээс юу үлдэх вэ?

	— Аа золиг гэж дотор муухай байна гэж өндийж, орны толгойд өлгөөтэй байсан эхнэрийнхээ гарын түрийвчнээс 25 төгрөг хулгайлан сугалж аваад чи юу ч гэсэн үүнийг өвөртөлж орхи Одоохон хоёулаа гаръя гэлээ.

	Баатарыг хувцасж байхад эхнэр нь орж ирэв. Их л ууртай байгаа бололтой, Бөхбатад ч нүүр өгөх шинжгүй, дуртай дургүй аяга авч өгөөд

	— Та цай уу? гэж дуугарав. Цай уусан болоод сууж байхдаа, Баатар яасан удаан юм бэ, түргэн гарч явах юм сан гэхээс байж сууж үл болно. Баатар заваарсаар заваарсаар арай гэж явах болов.

	— Би энэ нөхрийгөө дөхүүлж өгөөд ирье гэж эх- нэртээ царайчлан гуйх мэт хэлэхэд урдаас нь муухай гэгч нь хараад, 

	— Архи уух юм бол битгий эргэж ирээрэй! Тэр чигээрээ манайхаас яваарай! Тонилоорой! гэж ширэв татан хэлээд хоцорлоо.

	Гадаа гудамжинд гараад явж байхдаа, 

	— Танай авгай яасан ууртай хүн бэ гэхэд, 

	— Яриагүй. Бүр толгой дээр гарах санаатай байгаа гом. Урьд шөнө чамайг унтсан хойно яаж сүйд болсон гэж санана. Чи мөн ч амархан яваад өгсөн шүү. Эхнэр гэдэг явна зайлна гэж загнаад болдоггүй, аргадаж үзлээ, хэрэлдэж үзлээ, арай гэж гэртээ тогтоож хонолоо. За даа тэгээд ч бид хоёрын зам ер нийлэхээ байгаад байх шиг. Би хүнд толгойгоо мэдүүлэхгүй санаатай. Тэр мэдэх гээд...гэж ярилаа.

	Тэр хоёрыг хуучин захын хавиар ирэхэд олон мухлаг бүтэн сайн өдрийг хэлэх үү, бие биеэсээ өрсөж эрт онгойгоод наймаа эхэлчихсэн байлаа. Хамгийн түрүүнд тохиолдсон нь ороод мөн л хоёр зуун грамм архи ууцгааж тус бүр пивоор даруулан байтал захын нэртэй нэргүй архичид орж ирэв. Хошууч тэр л гэнэ, инженер тэр гуай л гэнэ, уг нь албан тушаал алдар цол байсан бөгөөд түүнийгээ нэгэнт архинаас өгөөд уучихсан тул одоо өөрийг нь амьдралыг элэглэн шоолсон хоч шиг эвгүй дуулдах болжээ.

	— За явъя. Энд удаан байгаад яах вэ. Энэ муу пивоор ч дэмий гээд ууж байсан үлдэгдлээ нөгөөдүүлд өгөөд явъя гэж Баатар шаардав. Бөхбатад бол бас л шар нь сайн тайлагдаагүй шиг санагдана. Тэгээд яах билээ аргагүй мөн ууж бараагүй пивоо тэдэнд өгөөд хамт гарлаа.

	— Энд манай харьяа бас нэг мухлаг бий. Тэнд очоод нэг нэг зууг ууя. Тэгээд танайд очъё гэж Баатар хэлээд, мөн захад байгаа нэг газар орж зуу зууг биш мөн л хоёр хоёр зууг уучхаад Бөхбатын гэрийг зүглэж явахдаа өчигдөр архи зээл авсан мухлагтаа очиж дахин нэг нэг 100 грамм уугаад. 

	— Одоо боллоо гэж Баатар хэлэв. Нэгэнт согтсон Бөхбат үнэхээр ч шар нь бүрэн тайлагдах шиг санагдавч, одоо нэг жаалхан пиво уувал мөн ч зүгээр дээ гэсэн шиг бодогдоно. Түүнийгээ Баатарт хэлсэнгүй.

	— Нээрээ боллоо гэж амыг нь дагуулан хариулав.

	— За одоо танайд очиж, нүүрийг чинь хагалж өгье. Танай авгай ч арай манайх шиг галзуу амьтан биш биз дээ.

	— Үгүй. Манай авгай их тайван амьтан байдаг юм. Бид хоёр суусаар ам мурийж үзээгүй. Харин бас гадагш хонож үзээгүй юм шүү, юу гэдэг бол, за даа юу ч болов гэж дээ үнэнээ хэлэхэд миний үгэнд итгэнэ гэлээ.

	Навч Бөхбатыг хонуутаар алга болсонд гайхаад сүүлдээ яачхав аа гэж сэтгэл зовон, арай хулгайч дээрэмчинд цохиулчхаагүй байгаа, эсвэл согтуу хөлчүү явж байгаад зодоон цохионд оролцон хэрэг төвөгт холбогдов уу. Цагдан сэргийлэхээс сурагладаг юм бил үү гэх зэрэг элдвээр зовж суув. Эх нь ч бас хүргэн маань юу болчхов оо гэж зовж байцгаатал ашгүй амьд мэнд нүүр нь хөөж, нүд нь улайсан амьтай нэгэн үл таних хүн дагуулан орж ирлээ.

	За яамай амьд мэнд ирсэн нь гэж дотроо баярлавч өдөр болгон өнөөдрөөс хойш уухаа байя гэж худлаа ам тангараг тавиад л өнжихгүй уусаар царай зүс, цог золбоогоо алдаад байгаа нөхрийгөө хараад гомдох сэтгэл төрөв.

	— Навчаа! гэж зовж эмээсэн аялгуугаар дуудаад энэ хүн бол манай нутгийн хүн. Нэр нь Баатар. Бид хоёр бага сургуульд хамт байсан юм. Тэгээд өчигдөр гэнэт уулзаад энэ маань гэртээ урилаа. Тэгээд энэ дээ. Чи битгий уурлаарай гэв.

	— Тийм шүү. Олон жил уулзаагүйг хэлэх үү. Тэгээд бие биедээ дарвиад өчигдөр өнөөдөр хоёр жаахан юм уучихлаа. Нөхрийг чинь уруу татчихсанд өршөөгөөрэй гэж намбатай төвшин аялгуугаар Баатарыг хэлэхэд Навчийн санаа тайтгарав.

	— Хэл чимээгүй алга болчих чинь л тусгүй дээ. Үлдсэн бидэнд зовлонтой юм. Тэгж явах хэрэгтэй бол гэр орондоо хэлчхээд явж байвал таарна гэж хэлээд нөхрийнхөө танилыг үүнийг чинь яаж дайлж хүндэтгэх юм бэ гэж асуух шиг нүүр өөд нь харлаа.

	— Баатар чи хоол хийлгэж ид. Суу л даа! Юу яарах вэ. Манай авгай хэд гурван шил пиво авч ирнэ байх гэж хэлээд Навчийн асууж харсан асуултыг хариуллаа.

	Тэр ёсоор нь 5 литр пиво авч ирж өглөө. Баатар Бөхбат хоёр төдхөн уучхав. Хийсэн хоолноос хэн хэн нь базаалтай идсэн ч үгүй. Тэгээд Баатарыгаа үдэж гаргахаар гарч яваад удаж удаж ирсэн нь нөгөө авдаг мухлагтаа бас ороод ирсэн байжээ. Тэгэхдээ нэгэнт согтож сайхан зан нь хөдөлсөн Баатар мухлагийн эрхлэгч Халзантай Бөхбатыг танилцуулаад, 

	— Миний сайн нөхөр ямар ч маапаан байхгүй. Үүнд итгэж болно. Яах вэ дуртай цагт нь зээл өгч байгаарай. Ер нь архинд дуртай улс чинь бүгдээрээ сайн байдаг юм шүү дээ гэж хэллээ. Мань Халзан ч

	— Тэр яах вэ, яах вэ. Баатар чи согтсон байна шүү гэхэд, 

	— Тийм байна. Танай цаад өрөөнд орж жаахан унтъя гэвэл Халзан зөвшөөрлөө. Бөхбаттайгаа салах ёс гүйцэтгэж дахин 200 грамм уугаад таржээ.

	Бөхбат бас л ухаанаа уучхаад гэртээ харилаа. 3 дугаар сарын эцсээр ингэж ууж эхэлсэн нь майн баяр өнгөрөөд сургууль тартал үргэлжлэв. Өдөр бүр уугаад ирдэг. Тэгээд за больё, маргаашаас эхлээд уухгүй, амсах ч үгүй гэж худлаа ам тангараг тавиад л гардаг ажээ. Навч үүнд итгэхээ байгаад бүр цөхрөв. Хань нөхөр минь чухам яагаад ийм болчхов оо. Үүнд сэтгэл санааны ямар зовлон гажиг байна вэ, эсвэл надаас уйдаад энэ үү гэвэл, үгүй надад хайртай дуртай хэвээрээ, тэгвэл яагаад уухаа татаж чадахгүй, үгэнд минь ч орохгүй, үргэлж худал хэлж мэхэлчхээд л яваад байгаа юм бэ гэж бодвол нөхөр маань архинд орчлоо. Үүнд миний буруу их байна. Би хайраа буруу гаргажээ. Дураар нь байлгая гэж боддог байсан маань л энэ болж дээ. Зүй нь аль болохоор цагдан барьж байдаг байсан юм байна. Бөхбат ингээд бүр дуусах гэж үү гэтэл уг нь ухаантай сэргэлэн, хүн сэн дээ. Гэмээ мэдээд татаад авах байлгүй дээ гэж бас горьдоно. Орой бүр нус нулимс нь гоожсон амьтан ухаантай ухаангүй, учир шалтгаангүй инээж хөгжин баясгалантай орж ирээд өглөө дарай зүс алдаж хийморьгүй уруу царайлан байгаа атлаа, 

	Үгүй би хэмжээ алдаагүй шүү дээ. Уухад яах вэ гэнэ. Заримдаа за өнөөдрөөс хойш больё, цэглэе гээд гарч явдаг энэ бүгдийг бодоод байхад нэгэнт ийм болоод байгаа хүн архинаас гарчихна гэж итгэхэд хэцүү санагдлаа. 

	Бөхбат сүүлийн хоёр сар шахам ажлаасаа хожимдох зарим цагийг таслах зэргээр олон дутагдал гаргав. Бас заадаг хичээлээ ч олигтой зааж чадахгүй. Нэг л юм дөнгөж байгаад өнгөрүүлнэ. Энэ бүхий байдлыг мэдсэн сургуулийн захиргаа хоёр дахин түүнийг дуудан ирүүлж хатуу сануулснаас гадна сүүлийн удаа дуудахдаа одоо дахиад архи ууж энэ дутагдлаа үргэлжлүүлэх юм бол ажлаас халах хүртэл арга хэмжээ авна гэжээ. Мөн эвлэлийн үүрээс Бөхбатад хөөхийг сануулан хатуу донгодсон бөгөөд эдгээр бүхий байдлыг өөрөө шинжилж бодохдоо энэ ч уудаг, тэр ч уудаг ер нь хэн ч уудаг. Би хүнээс илүү хаана тэгж айхавтар уучихсан юм бэ. Ямар хэрэг түвэг тарьчихсан болохоор ингэж хавчиж байна гэж тэдгээр олонд гомдох сэтгэл төрөөд өөрийнхөө ганцаардсан байдлыг өрөвдөн бодлоо.

	Архичин хүн ямагт өөрийгөө зөвтгөн, орчин нөхдөдөө гэм санан, эд зориуд миний мууг үзэх гэж оролдож байгаа юм. Хэтэртлээ уудаг мөртөө би их уудаггүй, ганцхан хоол унданд муу учраас хүч тамираа сэргээхийн төлөө бага уусан гэж ярьдгаас гадна уухыгаа зөв гэж бодоод ганцхан түүний хойноос хөөцөлддөг байна.

	Үргэлж ууснаас ажил хөдөлмөрийн чадвар алдаж, хий сэлгүүцэж өөрт мөнгөгүй бол ямар нэг аргаар архи пиво уух завшаан хайн эрж, хаа хамаагүй газраар дэмий тэнэн алга болно. Хэдий өмнө нь албан амины яаралтай чухал ямар ч ажил байг, түүнийг хөндөн хийж чадахгүй, халган хойш сууж, ядан ганц хундага архи олж уугаад тэр ажилдаа орвол болмоор санагдаад түүнийгээ олж уутал сэтгэл зовохгүй хойш нь тавьчихна. Заримдаа хамаг гэмээ мэдэж янз бүрийн гэмшил төрөн санаа сэтгэлээр унаж, хамт уусан хүмүүсийнхээ хэрэг түвгийг ч биедээ татан хүлээхэд бэлэн болдог байна. Энэ нь голдуу ухаан алдталаа уусны маргааш заавал тийм гэмшилд учирна. Хаагуур яаж явсан бол, хэн ямар хүнтэй уулзаж юу юу гэж дэмий балай чалчсан бол гэхээс сэтгэл санаа зовж гудамжаар өөрийг нь хараад өнгөрсөн хүнээс хүртэл зовж эмээн өчигдөр намайг согтуу явж байхыг харчихсан юм бол уу гэж бодно.

	Бөхбат Сүүлийн хоёр сарын дотор яг ийм болоод бүр дүүрсэн архичин болохын шинж тэмдэг ороод ирэв. Хүн яасан амархан юм бэ гэж бодож болно. Үүнд гайхах хэрэггүй, зарим хүн насаараа нэг л хэв уугаад явж болоод л байдаг. Зарим хүн 1-2 жил уугаад юм уу хэрэв бие цогц султай, тэвчээр тэсвэр муутай бол хэдхэн сар уугаад гарч чадахаа больчихдог ч удаа бий. Дөнгөж 22-23 хүрээд замаа алдчихсан залуучууд ч бий. Бөхбат 3 жил уугаад дөрөвдөх жилдээ ийм болж байгаа бөгөөд хэдийгээр бие бялдар сайтай, чийрэг эр боловч даан ч тэвчээр тэсвэргүй, бас муу санаагүй, сайхан сэтгэлтэй хэнийг ч хэн гэхгүй хөнгөн зантайгаас болж байгаа юм. Хөнгөн хийсвэр хүн бол нэн ялангуяа уугаад ирэхээрээ дэнгийн эрвээхэй шиг гал уруу ч орчиж болдог байна.

	Бас учиртай уудаг хүн бий. Тийм хүнийг зориг тэвчээртэйд тооцож болно. Өдөр бүр уувч өглөө ердөө уухгүй, уухдаа хоолны сайн дэвсгэртэй хашир уудаг учраас тэд тийм айхавтар өвчин болгохгүй чадаад байдаг ажээ.

	Бөхбат бол өлөн цатгалан хамаагүй хэдийд ууя гэвэл төдийдөө л уучихна, уухаараа хоол унднаас гарчихдаг учир ямагт өлөн явна. Дан архи, пиво, тамхи гурваар хоол унд хийж явах тул тэгж сүрхий шартаж өвчилдөг байна.

	Өглөө шараа тайлж очоод 2 цагийн хичээл өнгөрөхтэй зэрэг нөгөө уусан нь гарчихдаг, дахиад л хүсэгдээд ирнэ. Яаж ийж байгаад зав чөлөө гарган мөнгөтэй бол мөнгөөрөө, эсвэл хүнээс тун болохгүй бол зээл авдаг Халзан дээрээ гүйн очно.

	Ингэсээр байгаад Халзанд үргэлж өртэй зарим сард 200 ч хүрчихсэн байдаг боллоо. Ийм болчихсон нөхрийнхөө тухай одоо яах вэ? Хэлж гуйж цөхлөө. Албан газар, олон нийтийн байгууллагууд нь ч хэлдэг ярьдгийгаа хэлж ярьжээ. гэж Навч эхтэйгээ зөвлөж хэлбэл харин эх нь, 

	— Хөөрхий муу хүү минь яасан юм бол доо. Арай л ийм боломгүй хүн сэн. Амьтны цагаан хэл ам хүрээд муу юм шүглэж дон нөхцөж байгаа нь энэ дээ гэж сүсэг бишрэлтэй эмгэн хэлжээ.

	Өвөл хавар хэдэн сар уугаагүй байх хугацаандаа хийсэн ажлын нь хөлс хэдий Бөхбат бүрэн эс авч ирэвч нэлээд мөнгө ирэв. Сургуулиудын зуны амралт ч боллоо. Нөхөр нь бахь байдгаараа уусаар л явна. Тэгээд гайхаш нь барагдсан Навч архичин болчихсон нөхрөө яавч ямар ч гэсэн Алтанбулаг хот хүрч төрсөн эх дээр нь аваачъя. Миний үгэнд ордоггүй ч гэсэн эхийнхээ үгэнд даан ч оролгүй дээ гэж бодоод тийшээ явжээ.

	 

	 

	Зургаа

	«Оюун билиг хоёрыг хордуулдаг, олсон зэхсэн бүхнийг баруулдаг олиггүй тэр архийг бүү амс!»

	Ардын зүйр үг

	 

	Амралтаараа Алтанбулаг хотод очиж амарлаа. Бөхбатын ээж залуудаа сайхан хүүхэн байсан нь илэрхий. Одоо ч гэсэн их толиотой харагдах, зан ааш сайхантай туйлын тайван байдалтай, өвчин хуучгүй сайхан өтөлж яваа хөгшин ажээ.

	Навч нүүр учраагүй байсан хадам ээжтэйгээ очсон өдрөө л дасалцав. Хөгшинд ч бэрийн залуу гоолиг бие, царай зүс авхаалж байдал зан ааш цөм сэтгэлд нь тохирсноор үл барам энэ бүгдийг нь дотроо сайрхан магтаад баймаар санагджээ. Ганцхан хүүгийн царай зүс муухай баргар болоод нүд нь цог жавхаагүй булингартан харагдсанд анхандаа их зовов.

	Бөхбат замдаа галт тэрэгний гуанзанд туж пиво уусаар бас Сүхбаатар хотод ирээд мөн бага сага нэмэрлүүлээд ирсэн тул нэлээд согтуу байв. Галт тэргэн дотор явахдаа ам цангаад байна гэж Навчаас мөнгө аваад нэг гүйнэ. Би нэг гараад ирье гээд мөн нөөцөлж хадгалсан мөнгөөрөө ууна.

	Бөхбат сүүлийн үед авсан мөнгөнөөсөө уухыгаа заавал нөөцөлж энд тэндээ нуун үлдээдэг болсон юм. Гэртээ ирэхэд эх нь хэр чадлаараа бэлтгэн дайлж гарлаа. Айл аймгийн ах дүүс амар мэнд мэдэлцэн орж ирээд мөн л ууж идэн ирсэн суусан хоёр талын сонин хачныг ярьж хөгжилдөх нь хаа ч газрын ёс шүү дээ. Гэтэл хүү нь бусдаас түрүүнд шал ум хум согтчихоод «би ийм ч чадалтай, тийм ч ухаантай, тэр муу юу, үхсэн хойноо юу ч чадахгүй» энэ тэр гэсэн онгироо сагсуу нь хэрээсээ хэтрээд, тоодог хүндэтгэдэг хүн үгүй, шал пал гэсэн яриа хөөрөөгөөр нутгийнхаа олныг гайхуулж чадлаа.

	Сэтгэл нь зовсон эх бэр хоёр нүүрээ хийх газар олдохгүй байж гэнэ. Тэгсээр ашгүй нэг унтаад өгчээ. Маргаашаас нь эхлээд айл ах дүү нараа хэсэж уусаар бас л өдөр өнжилгүй согтуу явлаа. Өөрийг нь хэлдгээр бол:

	— Амралтаараа жаахан ууна. Тэгээд бүрмөсөн хаяна гэнэ. Үүнд хэн үнэмших билээ. Навч Бөхбатын байдлыг эхэд нь нэгд нэгэнгүй тоочин хэлэв. Сэтгэл нь зовсон тэр хөгшин үглэж уйлж унжиж байн гуйлаа. Бөхбат үргэлж согтуу хөгжилтэй яваа тул:

	— Зүгээрээ зүгээр ээж минь! Би одоо мөд уухаа байчихна. Та нар түүнд сэтгэлээ зовоосны хэрэг байхгүй гэдэг мөртөө өглөө болохтой зэрэг л гэртээ байж сууж ядан, царай зүс алдаад, дэмий гиюүрэн айл хэсэх гээд байгааг нь ажигласан тэр хоёрт энэ хүн архинаас гарна гэдэг хол хэрэг. Одоо үүнд чухам юу хүсэгдээд байна вэ! Үүнийг нь ч андахгүй мэддэг болоод яахыг нь зориуд үзье гэж хэд хоног дураар нь тавихаар шийдээд гэртээ үргэлж архитай байдаг болов.

	Навч яах вэ дээ. Хадмындаа ирээд зүгээр л амарлаа. Бөхбатын эх нь арваад үнээ саагаад ганц биеэ сайхан тэжээгээд л. Мөн ч эх хүний сэтгэл үрдээ байдаг хойно доо. Хүү бэр хоёртоо янз янзын юм л амлан зааж байлаа. Бөхбат сайхан завшаан болсонд улам гаарч, ёстой нэг шавайгаа ханатал шимийн болоод янз бүрийн архи, гэрээр эсгэсэн пиво зэргийг толгой таталгүй уусаар амралтаа өнгөрөөлөө.

	— Ажилдаа ороод л уухгүй гэж эх, эхнэр хоёртоо дахин тангараг тавиад буцаж ирлээ. Үүнд эх нь үнэмших төлөв байсан бөгөөд харин Навчид бол дандаа сонсож горьдол тасарсан үг тул итгэх нөхцөл алга байлаа. Тэр хоёрыг үдэж мордуулахдаа:

	— За хүү минь! чамд ганцхан л муу юм байна. Тэр чинь энэ архи, архинаас болж юу ч болж болно шүү. Үүнийг л тэвчих хэрэгтэй. Тэгвэл юм бүр чинь сайн сайхан болоод ирнэ гээд баруун хацрыг нь үнсэн мордуулав.

	— За за ээж минь. Хүү нь хэлсэн үгэндээ хүрч чадна гэж санааг нь тайтгаруулж байвч мордохынхоо урд шөнө бас л дэндүүлсэн бөгөөд үлдэгдлийг нь өглөө уугаад одоо архи архиа нэхэн улмаар өөрийг нь уучих гээд байгаа үе тул яаж бушуухан Сүхбаатар хот орж галт тэрэгний гуанзанд хүрнэ дээ гэдэг бодол л сэтгэлийг нь яаруулж байв.

	Эх нь хүү бэр хоёр дээрээ Улаанбаатарт ирж суухыг ч хүссэнгүй. Нэгд эндээ ажилтай, хоёрт би та нар дээр очиж дараа болоод яах вэ. Одоохондоо болж бүтээд л байна гээд үлджээ. Тэгэхдээ хүү минь архи уусаар байгаад энэ сайн санаатай сайхан хүүхнээ гомдоож хаягдуузай даа гэж айсаар үлджээ.

	Бөхбатын эхэд Навч юм бүрээрээ таалагдан гайхагдсанаас гадна түүний хээнцэрлэх дургүй, ямар ч оо будаг үл хэрэглэн, байгаа төрхөө сайхан тордоод, үнэтэй гоёлыг хэрэглэхгүй, хямд цэврийг эрхэмлэдэг зэрэг сайхан чанарууд сэтгэл зүрхийг нь бүрэн татаж хүүгээсээ өөрцгүй хайрладаг болсон ажээ.

	Бөхбат хотод ирээд, мөн л үргэлжлүүлэн уусаар явлаа. Эрүүл чийрэг бие нь одоо архинд дасал болж, хүр зуур тогтцыг олоод, уух болгондоо ухаан алдахаа байсан боловч нүүр царай нь хачин эвгүй болж хувираад батга гөвдрүүнд баригдсан нэг л барзайсан юм, галын баас, галт уулын чулуу гэгч шиг болчихлоо. Үүнийг анхандаа арьсны ямар нэгэн өвчин болов уу гэж бодож байсан нь биш архины хор гэнэ.

	Архи пиво хүний царай зүсийг олон янзаар муухай болгон гутаадаг юм. Заримыг нь батга гөвдрүүгээр шавна. Заримыг нь усан хаван болгож яг л түүхий уушги шиг болгоно, эсвэл хамрыг нь анхандаа шүр адил улаан болгоод эцэст нь хөх туяа татсан хачин өнгөтэй болгоно.

	Бас архичин хүн шим тэжээлтэй хоол унднаас гарчихдаг, Тэгээд цаг ямагт хөхүүлэн ханиалгаж нус цэр нь цээж хамар хоолойдоо багтахгүй болчхоод, дотор нь давчдан хахаж цацан, хий хоосон огиулж явдгаас гадна шүд нь цагаас өмнө унан хөдөлдөг тул өмхөрсөн шургааг хашаа шиг хаашаа л бол тийшээ ганхдаг болно.

	Бөхбатын царай улам муухай болсоор л дээрх зовлонг цөм амсаж яваа боловч өөрөө бол үүнийг архи пивоны уршиг гэж ойлгох дургүй, хар аяндаа ийм болж байгаа биз гэж санана. Түүнээс гадна хэн нэг хүн өөрийг нь архичин гэх юм уу архинд дуртай болж байгаа юм гэж хэлбэл түүнд маш их зэвүүцэхээр барахгүй гомдон эмзэг газар дээр нь хөндсөн мэт болдог. Тэгээд өөрийгөө тийм биш гэж өмгөөлөн маргана.

	Сургуулиуд хичээлээ эхэллээ. Мань хүн ажилдаа ороод өнөө л янзаараа. Хямраангүй сэтгэлээр заадаг хичээлийнхээ ач холбогдлыг ч сайн мэдэхгүй юм шиг дүйнгэ толгойлон ор нэр бөглөөд л явна. Хааяа заримдаа архи пивоны хор өчүүхэн гарсан цагт буюу уусан архи нь гараагүй ходоодыг нь ид халуу оргиулж байгаа үедээ бага сага юм орчуулж энд тэнд өгнө.

	Ингээд л заримдаа номхон дорой, заримдаа галзуу тогшин авиртай болоод явлаа. Номхон дорой цагтаа үргэлж хүн амьтанд доромжлогдож яваа шиг санагдан, ялимгүй сэтгэлийн хөдөлгөөнөөс болж сэмхэн ганцаараа уйлах, догшин ширүүн цагтаа хэнтэй ч хамаагүй ямар ч өчүүхэн зүйл дээрээс болж хэрэлдэх, маргах, аягүй бол ханцуй ч шамлахаас буцахгүй болон би ер нь ямар гэм тарьж яасандаа хүний дор явдаг юм бэ, нэгийгээ үзнэ дээ гэсэн ширүүн авиртай болно. Энэ бол архинд ороод алдар хүнд нь бууран, ажил төрөл нь бүтэлгүй болсоор нийгмийн дотор өөрийнхөө эзэлж байсан суурийг алхам алхмаар алдаад ирэхдээ түүнийгээ үгүйлсэн сэтгэл нь өөрийн эрхгүй ийм уян зөөлөн, хатуу догшин болгож байгаа хэрэг юм. Бүр дүүрсэн архичин болтол олон шат бий. Үүний аль нэгэн дээр нь биеэ татаж авахгүй бол тэгээд л дуусах нь тэр. Одоо Бөхбат тэгж дуусах шатанд тун ойртоод явна. Алтанбулагаас ирээд хоёр, сар шахам болтол нэг ч ухаан алдсангүй. Бие нь ухаан мэдрэл нь энэ хэсэг хугацаанд дөжирсөн бололтой. Одоо шартсан эсэхээ өөрөө үл мэднэ. Ганцхан уух л юм сан гэдэг хүсэлд хөтлөгдөөд өөр юманд огт санаа зовдоггүй байлаа.

	Эхдээ, эхнэртээ уухаа болино гэж өгсөн ам тангараг энд тэнд хийнэ орчуулна гэж ярилцсан яриа, энэ бүхэн цөм ямар ч тодорхой зүйл биш санагдаад хэзээ ч үхчих нас билээ гэсэн нэгэн бодол төрөөд шийдэж бодсон бүхнээ баллаж явдаг болжээ.

	Зохих шат хугацаагаар нь ахин ахисаар яваа Бөхбат маань эхлээд 2 цагийн хичээл таслахдаа за 2 цаг ч яах вэ нэг эвий нь олоод залилчихъя гээд таслав. Дараагийн цаг дээр очихдоо хүнд мэдэгдэхээр согтуу, өөртөө бол эрүүл очсон тул захирал тааралдаад:

	— Ийм янзтай таныг ангид оруулахгүй гээд оруулсангүй. Өнөө л биеэ хайрдах, өрөвдөх уян сэтгэл нь хөдөлж би бас хүнд дарлагдаж доромжлогдож явна даа. Эрүүл саруул байхад минь хүртэл ингэж ул шагайж, муу нэр зүүлгэж байна гэхчлэн бодож байснаа цус зүгээр байгаа хүнийг согтуу гэнэ шүү, яваад ууж ирээд чамтай нэгийгээ үзнэ дээ гэж нөгөө догшин авир нь хөдлөөд яваад өгчээ. 

	Энэ догшин авир нь мухлагт ороод тэнд үймсэн олны шуугианд дороо мартагдан өөрөө авч, хүний өгсөн энэ тэрийг уусаар бүр согтчихоод нэг мэдэхэд ажил маань юу билээ гэж бодогдон, болсон явдал дэс дараагаараа санагдаад, тэр дороо сургууль дээрээ очиж захирал дээрээ ороод, 

	— Чи намайг нүд үзүүрлэж хавчиж доромжилж байна. Би архи уугаагүй эрүүл байсан. Харин одоо бол тэхээс тэгэх гэж уусан. Гэвч эрүүл байна. Та нар хавчдагаар, аа хавч, ул шагайдгаараа шагай. Яавал яа. Та нар надаар дутахгүй, би ч та нараар дутахгүй гэж агсан эхлээд сүүлдээ нохой, гахай, тэнэг мангууд нь хүрч учиргүй агсраад нэг өдрийн ажил таслан оджээ.

	Маргааш нь өчигдрийнхөө хийсэн хэрэгт бантсан амьтан урьдаар өнөө л очдог газруудаараа очиж шараа тайлаад, өчүүхэн зориг орж захиралдаа очиж буруугаа хүлээгээд үүнээс хойш уухаа болъё гэж ам өгье гэснээ, үгүй би урд нь энэ үгээ хэлсэн шүү дээ. Ер нь чадах болов уу гэдэг асуулт өөрийн эрхгүй ороод ирэв. Чадмаар санагдана. Хэзээ ч одоо ч Бөхбат хүнд хэлэхдээ өөрөө бодохдоо чадна гэж дандаа бодно. Түүнийгээ ч хэлдэг шүү дээ. Тэгсэн атлаа хэрэг дээрээ даан ч биелүүлж чаддаггүй нь харамсалтай. Буруугаа хүлээгээд уухыгаа больё гэж хэлье. Ам тангаргаа өгье гэж шийдээд ортол дежур:

	— Таныг Гэгээрлийн Яаман дээр дуудсан байдаг шүү. Одоохон очоорой гэж захирал хэлсэн гэнэ ээ.

	За болох нь тэр. Миний хэрэг бүр Гэгээрлийн Яам хүртэл сунаад явчих нь энэ гэж бодоод гарахдаа очих уу? Байх уу? гэж баахан эргэлзэн явсаар, яршиг тийшээ очоод яадаг юм бэ. Их л бодож хална биз. Би хаа ч гэсэн хоолоо олж иднэ. Хар ажил хийсэн ч чадна. Хэнд ч муугаа үзүүлэхгүй гэж хэн ямар хэргээр дуудсаныг ч лавлаж мэдээгүй атлаа, өнөө сүрхий муйхар омог нь төрөөд буруу тийшээ яваад өглөө. Энэ өдрийн энэ цаг мөчөөс эхлээд бүр буруу тийшээ одлоо. Урьд нь хоёр сануулга авсан. Тэгээд өчигдөр ажил таслаад, агсан тавьсан учир намайг хөөх гэж байгаа юм гэж хар санан, одоо би дүүрсэн хүн гээд шулуун замдаа орж хэд хоног архидан алга болох нь тэр ээ.

	Ингэж олон хоногоор архидаж явахдаа гэртээ үдэш болсон хойно согтуу харих бөгөөд өглөө эрт явчихдаг байлаа. Энэ хэд хоногт Бөхбат олон шинэ танилтай болсноос гадна зарим хуучин танилуудтайгаа нийлэн яаж ийж, эвийг нь олоод л уугаад байв.

	Энэ хугацаанд өөрийг нь таньдаг олон хүний дотор их их өөрчлөлт гарсныг мэддэггүй явжээ. Суурь яасан юм бэ хоёр гурван өдрийн өмнө архи пиво уугаад л бие нь зүгээр явж байсан гэнэ. Түүнээс хойш хэд хоносны дараа сонсвол эхнэрийгээ хөдөө явсан хойгуур уусаар байгаад гэнэтхэн нэг шөнө үхээд хоносон дуулдав. Галдан цагаан галзуу тусаад хий судлалын больницод хэвтсэн гэнэ. Баатар мөнгөний хэргээр татагдан хоригдож байгаа ажээ. Эдгээрийг сонсоод нэгд тэр нөхдийгөө өрөвдөж хайрлав. Хоёрт тэгээд ер нь архичин хүний эцсийн дуусгал нь балран нэр төргүй үхэх, эсвэл шорон гяндан юм шив дээ гэж ухаарч бодлоо. Энэ бодол өөрийн байгаа байдлыг зэрэгцүүлээд үзэхэд дээрх хоёр замын аль аль нь ойрхон дөт болчхоод байгааг мэдүүлэв.

	Уухыгаа больё, зогсъё гэж хэдий бодсоор боловч тун чадахгүй, биеийг нь эрүүл мэнд шаардаад байгаа шиг нэг хоёр зуун грамм юм уу, хэдэн шил пиво олоод уучихвал зүгээр болмоор санагдаад, түүний төлөө тэмцэн явсаар хүсэж байснаасаа давуулаад уучихна. Тэгээд л маргааш нь бахь байдгаараа бие нь өвчлөөд өнөө л хүсдэгээрээ хүсэгдээд ирэх ажээ.

	Нэг өдөр баахан архи уугаад ухаан алдав. Орой нь сэргээд элий балай амьтан сууж байтал мөн л мухлагуудаар зүс үзсэн архичин нэг нөхөр тааралдаад хам явъя гэлээ. Өөрт нь юу ч байхгүй учраа хэлэхэд хамаагүй би чамайг даана гэв. Тэгээд даган явтал нэгэнт орой болж, ороод уучихмаар газрууд цөм хаалттай учир хоршоонд орж хоёр шил архи бас нэг хоёр лаазалсан загас авав. Тэгээд тэр хүн:

	— За явъя, манайд очоод уудаг юм гэлээ. Түүний манайд гэсэн газар нь тоосго шатааж байсан нэг эвдэрхий балгас байлаа. Тэнд ортол намрын хүйтэн бороо асгаж гарав. Завшаанд орой нь битүү тул норохоос айсангүй. Энэ хүний нэр Даваа гэдэг ажээ.

	Даваа гэрэл гаргаад барааны модон хайрцаг элдвийн мод зомгол энд бэлтгэсэн байлаа. Түүнийгээ түлэн гэрэлтэй, галтай дулаан тавтай сууж авч ирснээ задлан хоёулаа жаргал зовлонгоо ярилцан уулаа.

	Даваа уул нь хариуцлагатай ажил хийж явсан хүн гэр оронтой эхнэртэй байжээ. Одоо юу ч байхгүй цөмийг нь уусан гэнэ. Мөн л архинд ороод ажил төрөлгүй болжээ. Түүний ярьсан нь ер нь ажил алба хийнэ гэдэг чинь авхаалж төлөвтэй, арга чадалтай байх хэрэгтэй байдаг шүүдээ. За ингээд архинд толгойгоо мэдүүлчихдэг болохоор тэр бүгд маань сөнөсөн юм шиг байхгүй болчихдог байна. Би урьд сэргэлэн цовоо, ухаантай, чадалтай байжээ. Одоо түүнийгээ эргэж бодоход төрөл арилжсан юм шиг санагдана. Намайг улс олон нийт их үзэж харна даа. Олон янзаар засъя, залруулъя гэж оролдсон. Архинаас гаргах эмнэлэг хүртэл хийлгэж өгсөн. Тэгээд тун болсонгүйдээ. Ингээд л уугаад явна. Би ч одоо дүүрчээ. Үүнээс гарч чадахгүй нь мэдээж боллоо. Ингэж яваад үхэхээс өөр зам алга. Би эртэд чамд нэг их баярласан юм. Чи өөрөө мэдсэн үү үгүй юу, бүү мэд. Намайг юу ч үгүй хоосон явж байхад нэг сайн уулгасан шүү дээ. Тэгээд өнөөдөр чамайг уначихсан байхыг чинь хараад босгох гэж ядлаа. Тун сэрдэггүй шүү. Гэтэл ашгүй сая тааралдаад биеийг чинь муу байгааг мэдэлгүй яах вэ дээ гэж ярьж эхлэв.

	Өөрийнхөө одоо байгаа энэ байдал, өнөөдрийн ухаан алдаж гудамжинд унасан хэрэг, ажлаа хэд хоног тасалсныг ч тоолж мэдэхээ байгаад маргааш 11 дүгээр сарын хэдэн болохыг мэдэхгүй байгаа. Өнөөдөр харьж чадахаасаа өнгөрлөө. Өглөө яаж харина, эхнэртээ юу гэж хэлэх билээ гэх зэрэг тоо томшгүй олон асуулт толгой дотор нь хутгалдаад ирэхээр би ер нь эдний эгнээнд нэгэнт орчсон байна шүү. Энэ цагаас хязгаарлаж биеэ өөд татахгүй бол дүүрэх нь гэсэн айхавтар бодол орж ирээд, амьдрах уу эсвэл балрах уу? Энэ хоёрын нэгийг одоо л өнөөдөр л шийдвэрлэх хэрэгтэй юм шиг санагдав.

	— Чи юу бодоод ийм уйтгартай байна вэ? Май уу! гээд дундуур болж байгаа анхныхаа шилийг урд нь тавив.

	— Яаж архи уухаа больдог юм билээ гэж бодоод зовж байна гэж үнэнийгээ хэлээд хэд сайн балгав.

	— Хүнд хэлж мэддэг сэн бол өөрөө чаддаг сан бол ингээд ингээд болдог юм, тэгээд тэгээд гарчихдаг юм гээд тов тодорхой ил илхэн хэлээд заагаад өгөх сөн дөө. Даанч мэдэхгүй юм чи асуулаа даа. Би архинаас болж арай л үхэж үзсэнгүй. Тэгээд гарч чадалгүй одоо хүрээд бүр шулуун замдаа ороод явна. «Хардаа чи энэ миний баруун гарыг, согтуудаа коньяк задлах гэж шаагаад чигчий хуруугаа хуга цохиод ийм мурий болгочихсон юм. Бас энэ зүүн гар хугархай шүү, хэнд яаж яваад цохиулснаа мэддэггүй юм. Би ингэж яваад л үхэх тавилантай хүн байхаа. За тэгээд шархтсан шал барсныг тоолбол тоймгүй. Одоо нойр хоолноос бүр гарчихлаа. Мөд үхэх байхаа. Архи хүнийг ийм л болгодог байна даа. Өнөөдөр хуучин хамт ажиллаж байсан нөхөд маань тааралдаад хүн хүн л хэд гурван төгрөг өглөө, Надад мөнгө байна аа байна. Би өдөр нь хүн амьтнаас гуйж уучхаад, олсон мөнгөө дандаа хадгалдаг юм. Тун бололцоогүй болохоор нь зардаг гэж ярьж билээ.

	— Эхнэр чинь яасан бэ гэж эхнэрийнхээ төлөө зовж байсан. Бөхбат асуувал:

	— Яах вэ дээ ажлаа хийгээд л явж байна. Хөөрхийг би мөн ч их зовоосондоо. Нэг хэсэг хардаж жөтөөрхөж зовоолоо. Сүүлдээ ийм болоод ирэхээрээ тэр хар хор ч алга болчих юм. Үүгээр үзэхэд архи бол хар тамхитай адилхан юм. Хар тамхи хүний сэтгэл санааг мөн үүнчлэн мунхруулдаг учраас дурыг нь татаж чаддаг байна. Хар тамхичин хүн түүнийгээ татахаар хамаг хүсэн санаж байсан есөн хүсэл нь цөм бүрдээд үүл хөлөглөн тэнгэрт нисэх зэргээр орчлонд байхгүй сайхан жаргалыг эдлэх шиг болдог гэнэ билээ. Үүгээр үзэхэд хар тамхи архи хоёрын хор олон талаараа төрөл болох нь ил байгаа хэрэг биш үү дээ.

	Бороо улам ширүүсээд л байдаг. Тэр хоёр архиа ч ууж дуусав. Түлээгээ ч баржээ. Бөхбат амьдралдаа анх удаа ийм нэг шөнийг өнгөрүүлсэн байна. Энэ найз нь тэр өвлөө талийгаач болсон юм. Бөхбат тэрхүү Даваа гэгчтэйгээ хамт тэндээс гараад мөн л архи пиво уун явсаар бас ухаан алдав. Чухам ямар хэрэг гаргаад ирснийг мэдэхгүй, цагдан сэргийлэхийн «хүлээлэг» гэдэг сүрхий газар хоноод засгийн төлөөлөгчийг албан үүргээ гүйцэтгэж байхад эсэргүүцсэн, доромжилсон хэрэгт холбогдоод 200 төгрөгөөр торгуулах ялд ойчоод гэрийнхээ зүг гутаж, гунин, санаа сэтгэлээр унасан амьтан салгалж явав.

	Бас л гэдэс дотор нь буцлаад толгой тархи нь салж явчих гээд байх шиг өнөө л архи хүсэгдэнэ. Замдаа хэд хэдэн эгзэгтэй газраар ороод мөн олж уучхаад одоо боллоо харья гэж шийдлээ. Бөхбат ингэж хэд хоног архи уусан тухай муу үг модон улаатай. Таньдаг хүн бүр нь дуулж мэдсэнээс гадна сургууль нь ч Гэгээрлийн Яамны удирдлага мэджээ. Тэгээд урьд урьдын хэрэг явдлууд хамсрав. Нэг нэр муудаад ирэхээр урьд урьдын хэрэг цөм босоод ирдэг нь алба юм. Эмэгтэй сурагчийн хөхийг базсан нь хүртэл энд тэнд сонсогдоод, бас нэмэр болж арай шүүхэд шилжүүлсэнгүй халчихсан ажээ. Энэ бүхнийг сонссон Должин хүүхэн Навч дээр зориуд ирж:

	— Өвгөн минь Бөхбат чинь юу болж байна аа. Одоо нэр алдар нь бүр яваад өглөө. Сонсвол захын архичин болсон гэнэ. Өчигдөр сэргийлэгчид баригдаад явж байсан байна. Эртхэн замаа хайдаг юм биш үү гэжээ.

	Навчид ингэж баларч яваа нөхрийнхөө тухай үнэхээр нэг бодол төрөөд байлаа. Ийм хүнтэй би яаж хувь заяагаа холбон суух вэ гэж хэлээд салах бол хамгийн амархан санагдана. Харин сайн сайхан нэртэй алдартай явахад нь суучхаад, нэгэнт ийм болохоор нь хаяад явна гэдэг туйлын буруу, манай үеийн хүмүүсийн дотор байж болшгүй зүйл, Хувьсгалт залуучуудын эвлэлийн гишүүний өөрийнх нь үүрэг зорилгод таарахгүй. Нөгөө талаар одоо ийм сэтгэл санаагаар уналтад байгаа хүн хэрэв намайг салах юм бол бүр замаа алдана. Ямар ч гэсэн нөхрийгөө хүмүүжүүлж авахын төлөө бүх хүчээ дайчилна. Ийм болгосон явдал надад ч бас буруу бий гэж эрс шийдээд байсан үеэр Должин орж ирээд саяын үгээ хэлсэн ажээ.

	— Чиний бодлоор бол тийм байдаг байж. Би бол харин шал өөр юм бодож байна шүү. Бид хоёр бие биеийгээ сайн сайхан явахад л суусан. Хэрэв муу болбол сална гэж суугаагүй. Ямар ч байсан амьдралын үзүүр хязгааргүй далай дунд үхтлээ хамт амьдарна гэж анх суусан юм. Одоо ч тэгнэ, хойшид ч тэгнэ гэж ууртай хэлээд нүүр өгөлгүй сууж байтал хоёр хоног гэртээ ирээгүй Бөхбат царай зүс алдан, хувцас хунар нь шавар бороо болчихсон орж ирлээ.

	— Ийш чи минь! Амьд мэнд явна уу? Яачхав аа? гэж ороод ирэхэд нь санаа амарсан боловч байгаа байдлыг нь хараад уур нь хүрч ширүүн зөөлөн хоёрын хооронд дуугаар хэллээ. Замдаа уусан архи пиво нь түүний сэтгэл зоригийг хөгжөөн юу ч болоогүй юм шиг санагдуулав...

	Бөхбат бодсон нь амьдралд ийм явдал тохиолдож болно. Үүнийг тойролгүй, дайраад гарах нь зөв. Тэгээд л боллоо. «Эр хүн гэдэг долоо дордож найм сэхдэг гэнэ билээ. Эр сүрхий мөн боловч эндэх цаг нэг бий, морь хэдий эрэмгий боловч эрчилсэн хурдын харгайгаар бүдрэх тохиол байдаг, эрчлэн харвасанд сум хэдий хүчир боловч энгийн зөөлөн салхинд гуйвах учир бас бий» гэж эртний нэг номд уншсанаа санасаар гэртээ ирсэн тул тайван дуугаар:

	— Яах вэ дээ ууж л явна. Өнөөдөр маргааш уувч нөгөөдөр, түүний маргаашаас уухгүй дээ. Хэрвээ чи чадахгүй гэж бодож байгаа бол өөрөө л мэдээрэй гэж хэлээд хэвтээд өглөө. Ор дэр гэдэг яасан сайхан юм бэ гэж бодож байснаа төдхөн унтжээ.

	Навч согтуу байгааг нь мэдээд олон юм ч ярьсангүй ерөөсөө үглэж яриад ч дэмий, уурлаж гомдоод ч хэрэггүй, эрүүл болсон хойно нь эвийг нь олоод ухаантай ярья гэж бодов. Тэгээд чухам яаж ярих, юу гэж хэлэх билээ гэж олон янзаар бодож үзлээ. Должин өөрийг нь төдий л хайхрах шинжгүй байгаад байхаар золиг энэ баларсан хар архичнаа ямар олдошгүй амьтан гэж боддог юм бол гэж зэвүү нь хүрээд: 

	— За би ч явъя даа гэж эвгүйнхэн хэлээд, Баяртай гэхэд нь

	— Баяртай гэж, өөр юманд сэтгэл нь зовж байсан Навч цочмог хэлээд үдэж гаргасан ч үгүй.

	Хэвтээд тэр дороо унтах шиг болсон Бөхбат ёолон ярдаглаж их л зовуурьтай мэт байв. Заримдаа үл ойлгогдох юм ярьж зүүдэлнэ. Тэгээд, «Хэн тэгж байгаа юм бэ» гэж хашхираад босоод ирэв.

	— Яав аа чи! Яаж байна аа? гэж асуувал

	— Аа золиг би юу гэж зүүдлэв ээ гээд баахан суув. Бодоод олсонгүй бололтой дуугүй нэлээд сууснаа:

	— Навч минь ээ! Би үхэх нь шиг байна. Архи пивоноос болоод хамаг бие хямарч өвчин тусжээ. Одоо би архигүй байж ч чадахгүй болчхоод байна гэлээ.

	Навч юу гэж хэлэхээ мэдэхгүй түүнийг дэмий ширтэн суув. Ингээд байгаа байдал нь тун аргагүй болсон хүний шинжтэй санагдан гэнэт яадаг юм билээ гэж учраа олохгүй байтал Бадрах өвгөн ирлээ.

	— За дүү минь Бөхбат минь чи минь яаж явна даа? гэж хайрласан харцаар харан хэлэв.

	— Яахыгаа алдчихаад явж байна аа, Бадрах гуай. Гаръя, больё гэж бодох юм. Тэгээд л чадахгүй байна.

	— Өвчин болгож хэрэглэнэ газар даа. Чи энэ янзаараа явах юм бол удахгүй үхнэ. Чамайг би боддог юм шүү! Гарч чадна гэж. Чи чадах л учиртай хүн дээ. Яагаад вэ гэвэл дандаа уухыг болино гэж боддог. Чадна гэж итгэдэг, энэ чинь их сайн чанар байгаа юм. Зарим архичин уугаад л байя. Би чадахаасаа өнгөрсөн гээд бодол санаагаа зөнд нь тавьчихдаг. Тийм хүн яасан ч гарч чаддаггүй дуусдаг юм билээ. Харламар минь. Нэг л сайн жигшиж гүйцээгүй байна даа. Одоо бодвол бие чинь муу байгаа биз дээ. Алив манайд оръё ганц аяга архи уучих гэлээ. Өвгөний үг Навч, Бөхбат хоёулыг баярлуулав. Навчид бол үнэндээ нээрээ тийм байх чадна. Бөхбат архичин болж балрах ёсгүй хүн. Үүнийг санаа сэтгэл, бүх талаар нь өөд татах хэрэгтэй. Сэтгэлийг нь зовоох ганц ч үг хэлж болохгүй гэж бодов. Бөхбат мөн чадна гэж урам орсноос гадна нэг аяга архи уу гэсэн нь юунаас ч илүү сайхан санагдав. Тэгээд Бадрах гуайг дагаж гэрт нь орвол аяга ч биш шил архи өгөөд:

	— За хүү минь наадахаараа шараа тайлж биеэ сэргээ! Би уухгүй, шөнө манаатай гээд урд нь бас таваг дүүрэн тарган мах тавилаа. Тавтай гэгч нь мах идэж архиа уун суусаар шил ч хоосров. Мөн л согтлоо. Гэвч ухаан алдсангүй. Өвгөн ажилдаа явжээ. Энд байх хооронд эх хүүхэн хоёр мөн л Бөхбатыгаа ярьж яавал архинаас нь болиулах билээ, ядаж уухыг нь багасгах юм сан гэж ярилцав. Эх нь өнөөдөр гадуур гарч таньдаг настайчуудтайгаа уулзаж явахдаа хүргэнийгээ яаж засаж авах билээ гэж арга ухаан сурвалжилж явжээ. Нэг чавганц хэлсэн нь:

	— Хулгана хуураад өгчихвөл гардаг юм билээ. Зарим хүнд арцтай архи өгөөд уухыг нь болиулсан гэж би дуулсан юм байна. Үнэн худлыг хэн мэдэх билээ. Ямар үзсэн биш гэж хэлсэн ажээ. Үүнийгээ охиндоо хэлбэл:

	— Шал дэмий худлаа байлгүй гэж хэлээд үүнд шинжлэх ухааны ямар ч үндэс алга, харин хор болж болно гэж өөрөө бодов. Бөхбат согтуу орж ирээд:

	— Нээрээ би чадна. Яасан ч чадна. Та нарыгаа удаан зовоохгүй гэж өгдөг ам тангаргаа өгсөөр салгалан хэвтэв. Шөнө орондоо орсон хойно, 

	— Бөхбат минь ээ! Чи ер нь юу гэж бодож байна аа? гэж асуувал

	— Уухыгаа больё гэж бодож байна гэлээ.

	— Чадах уу?

	— Чадна.

	— Хэзээ?

	— Хэзээ гэнэ ээ! Хэзээг мэдэхгүй. Бие л мэднэ гэж хачин ойлгогдохгүй юм ярилаа. Үүнд нь Навч цөхрөв. Тэгээд зүүрмэглэж байтал Бөхбат ердөө унтаж чадахгүй өнөө ёолон янцаглах зэргээр маш зовуурьтай байснаа, 

	— Байз болоогүй, мэдэж байна. Зүгээр байгаад өгөөч гэх зэрэг баахан ярьж дэмийрээд сүүлд нь аллаа! Энэ чинь хутгалах нь. Амь авраарай! гэж хашхиран босоод ирэв.

	— Бөхбат аа! Чи яаж байна аа? гэтэл эх нь ч сэрэв.

	— Яасан муухай зүүдэлнэ вэ. Үгүй зүүд ч гэж дээ нүдэнд юм үзэгдээд байна гэлээ. Навчийн эх бүр айчхав.

	— Яана даа хүү минь. Энэ чинь өнөө л нөхөцсөн муу юм амийг чинь авах гээд байна даа гэлээ. Тэгээд дахин унтах гэсэн нь болдоггүй. Дөнгөж зүүрмэглээд л цочоод сэрнэ. Нэг бол айхавтар том нохой урд нь ээрч зогсоод хааш нь хөдөлгөхгүй хоргоогоод байна. Эсвэл бөөн хар юм дээрээс нь навсгасхийж унаад дарж алчих гээд зовооно. Энэ мэт элдвийн хий үзэгдэл нүдэнд нь урган харагдаад бүх биеийнх нь хүйтэн хөлс асгарч босоод сууж болохгүй, хэвтээд унтъя чадахгүй, айхавтар бэрх зовлонд учирлаа. Дэмий л унтсан болж хэвтээд л байв. Хааяа зүүрмэглэнэ. Өнөө нүдэнд үзэгддэг гайхлууд салдаггүй. Мөн л дэмийрч гарна. Ингэж ярьж дэмийрч байгаагаа өөрөө мэдсээр мөртөө тун болохгүй яриад байв. Бие нь улам хөлрөөд хамаг дотуур хувцас нь шал нойтон болчихлоо. Ингэсээр байгаад арай гэж өглөө болгожээ. Урьд урьдынхаас улам хүнд өвчлөөд гар хуруу төдий биш хамаг бие нь доргин донслох шиг чичрэн салганана. Архины хор уршгийг ийм байдаг юм байна гэж сэтгэлийнхээ гүнд хүртэл мэдэрч байвч бас л бүх эрхтэн сэтгэл мэдрэл нь архи шаардаад шараа тайлах сан гэдэг хүсэлд автагдана.

	— За, Навч минь! Ээж минь! Би одоо л нэг архины хорыг мэдлээ. Үүнээс хойш түүнээс цааш больё зогсъё, ямар амь биш, нас биш, харахгүй юу. Бие цогц ямар болоод, цаашаа хэрэг төвөгт хүртэл холбогдож байна гээд торгуулах болсон шалтгаан зэргээ тоочин, ярив.

	Навч үргэлж мөнгөтэй байдаг хүн тул уул мөнгийг нь өгөөд, 

	— Бөхбат минь би чамд юу гэж хэлэх вэ. Чиний таньдаг нөхөд чинь байн байн сураглаж ирээд л ажлаас халсан тухай ярьсан. Бас эвлэлийн үүр авч хэлэлцэх болсон гэнэ билээ. Чи согтуу явахдаа «Би эвлэлийн гишүүний өндөр ариун нэрийг хадгалж явж чадахаа өнгөрчээ. Намайг хэлэлцэх хурал миний оролцоогүйгээр шийдвэрлэхийг зөвшөөрнө» гэж бичиж өгсөн байна билээ. Яаж байгаа нь тэр вэ гэв.

	Нээрээ нэг бодоход хуралд ир гээд байхаар нь намайг хэлэлцэнэ, хэлэлцэхээрээ хөөх л гэж байгаа юм. Тэнд очиж олны өмнө нүүрээ улайлган муугаа үзэгдэхээр очилгүй байгаад дууссан нь дээр гэж тийм зурвас бичиж өгснөө элий балай саналаа.

	— Хэрэг явдал цөм буруу тийшээ ханджээ. Одоо л татаж авахгүй бол бүр баларна. Юу ч гэсэн энэ торгуулийг нь аваачиж өгье, сургууль дээрээ очиж, нөхөдтэйгөө уулзъя, харин хэд гурван төгрөг илүү өгөөрэй, энэ өвчнийг хороор нь хорыг нь жаахан ч гэсэн гаргая гэлээ.

	Бөхбатын ингэж хэлж байгаа үг архинд хордож золбоогүй болсон царай сэлтэд нь үнэхээр жигшиж байгаа шиг өнгө аялгуу байна уу даа гэмээр харагдана. Тэгээд хайран нөхөр минь ийм амьд сүг болох гэж дээ гэж бодоод хар бууж нүднээс нь нулимс дуслав.

	— Би чамд хэлдэг байсан шүү дээ. Ийм болох гэж дээ. Даан ч гэхэд эхнэрийгээ өрөвдөж хайрласан Бөхбатын нүд бас нулимс бүрхээд ирлээ. Тэгээд бушуухан мөнгөө аваад явав.

	— Хүргэн маань одоо зүгээр болно байхаа. Архины хоронд юу сайн байдаг бол би өнөөдөр нэг хүнээс суръя байз гэж эх нь охиноо тайтгаруулах үг хэлж байв.

	— Та уухаа болино гэж бодож байна уу?

	— Тэгж бодож байна. Манай хүргэн даан ч цайлган санаатай шүү. Чи ийм нөхөр хэзээ ч олохгүй. Эрүүл согтуу ямар ч байлаа гэсэн савсаг зан байхгүй. Чамд хэчнээн хайртай мөртөө хардах жөтөөрхөхийг мэдэхгүй, харыг хүн хайртайгаас гардаг гэдэг юм. Тийм биш итгээгүй дээрээс гарч байгаа хэрэг. Тэгэхэд Бөхбатад тэр бүгд муу зан ердөө байхгүй. Энэ чинь л сайхан санааны дээж шүү дээ. Хүү минь, хүнд муу санаж чаддаггүй, цайлган санаатай хүн бас уруу татагдах нь амархан байдаг гэж эх нь хэллээ. Ээжийн нь хэлдэг нэг бодоход үнэн шиг байв.

	Бөхбат урдаар мухлагт орж зуун тавин грамм архи уучхаад торгуулийн мөнгийг тушаав. Тэгээд, яадаг юм бэ! Сургууль дээрээ очъё гээд явж байтал үл таних нэг хүүхэн тааралдаад амар мэндээ мэдэлцэв. Тэр хүүхэн асуусан нь:

	— Та Давааг танина байх аа гэлээ, 

	— Тийм ээ! Сайн танихгүй шахуу даа гэтэл, 

	— Тантай явж байхыг нь би нэг харсан юм л даа. Та түүнд архи авч өгөөд л байсан гэлээ.

	— Тэгээд та юу гэж?

	— Юу гэхэв дээ. Гэрээсээ гараад 10 гаруй хонож байна. Хаа ямар янзтай явдаг хүн юм бэ бүү мэд. Одоо хүйтэн сэрүүн боллоо. Хөлдөж үхэх вий гэж зовох юм. Гэрээсээ, надаас зугтаагаад байдаг болчихлоо. Эртүүд намайг эзгүй хооронд хариад өөрийн гэсэн хамаг юмаа, ном дэвтрээ хүртэл хамж аваад «Чи намайг нөхрөө гэж бодсоны хэрэггүй, би чиний амьдралыг алин болгон үрэх билээ. Намайг эргэж ирнэ гэж битгий санаарай! Ингээд би бүр явлаа шүү» гэж бичээд алга болжээ. Сургийг нь дуулбал юмаа худалдаж уугаад л яваа бололтой. Ойрын хэд хоног огт үзэгдсэнгүй, хаагуур яаж явааг нь холоос ч гэсэн нэг барааг нь харах гэсэн юм гэж цөхөрсөн царайгаар ярьж билээ.

	— Өнөөдөр би уулзаагүй. Хаагуур явааг нь мэдэхгүй гээд түргэн салахын мөн болов. Мөн хэцүү еэ, энэ эмэгтэй бас хөөрхий байна аа гэж бодогдоно. Би ийм замд тулаад очжээ гэж бас саналаа. Гэтэл, чи яагаад энэ вэ гэсэн асуулт өөрт нь ороод ирлээ. Би саваагүйтэн уусаар байгаад эцэстээ ийм байдалд орж байна гэж мэдрэв. Тэгээд урьд манай сургууль гэж ам бардан ярьдаг байсан, одоо ч юу гэж нэрлэхээ мэдэхгүй нүдэнд жигтэйхэн дулаан харагдах тэр байшинд ойртоод иртэл бага ангийн олон хүүхэд бужигналдан завсарлаж байлаа. Тэд Бөхбатын сэтгэлдээ эдэлж байгаа гуниг, биедээ эдэлж яваа өвчнийг энэ чинь юу ч биш, зүгээр Бөхбат багшаа гэсэн шиг гэнэн хөөрхөн харцаараа харан гүйлдэн хөгжилдөн, баясгалантай бужигнана. Энэ хөөрхөн амьтад, энэ сайхан сургууль бүгдээс нь би өөрийнхөө мууд хөөгдсөн. Эдний дунд хор атаа байхгүй, цэвэр сайхан агаараар амьсгалах цаг маань дуусжээ гэж гэмшин бодохоор хоёр нүднээс нь аяндаа нулимс асгараад ирлээ... Би ийшээ орж эдний сайхан агаарыг архи пивоны муухай үнэр шингэсэн биеэрээ бузарлаад яах вэ гэсэн бодол төрөөд нөгөөтээгүүр тэнд орохоосоо бас л халгаж, өөр тийшээ явлаа. Араас нь нэг хүн дуудав. Эргээд хартал хамт ажилладаг байсан нэг багш найз нь ажээ.

	— Чи золиг яаж л явна даа. Одоо татаж зогсох цаг чинь болсон юм биш үү гээд сүүлийн өдрүүдэд болсон явдлыг ярьж өглөө. Энэ хүн бол Бөхбатын сайн нөхөр нь юм. Тэр архи үл уух тул үүнээс үргэлж зугтааж явдаг байжээ. Ер нь архичин хүнд зан чанараараа ч ямар ч бай хамаагүй хамт уудаг уруу татдаг ийм хүн л дотно санагдах болохоос биш өөр бусад сайн нөхдөөсөө яваандаа хөндийрөн салдаг аюул байдаг байна. Өөрийг нь засаж авъя гэж оролдон, хэлж сануулдаг, үргэлж үглэдэг нөхдөөсөө бүр хөндийрөөд, заримыг нь гомдоон салаад, түүний оронд хамгийн үл ялих зөвхөн л архи пивоны нөхөр болсон хүмүүсээр өөрийгөө хүрээлүүлдэг ажээ. Саяхан дуудсан нөхрийгөө хараад үүнийг бас Бөхбат ойлгож мэдэв. Тэр нөхрийн ярьсан нь:

	— Чиний тухай эвлэлийн үүрийн хурлаар авч хэлэлцсэн. Зарим нь... Зарим нь гэх ч юу байх вэ дээ хэт ширүүн нөхөд байдаг шүү дээ. Тэд ийм этгээдийг эвлэлийн жагсаалд байлгасны хэрэггүй, энэ нөхөр засрахаасаа нэгэнт өнгөрчээ. Түүнийгээ өөрөө ч хэлж байна. Хөөе гэж юу юугүй санал тавьсан. Гэтэл олон гишүүн ажлаас нь халчихлаа, одоо гишүүнээс хөөх юм бол юу болох вэ улам гутаж унана. Хөөх хэзээ ч хожимдохгүй, засаж залруулж авах явдлыг бид нэгэнт хожимдуулсан байна. Энэ бол бидний буруу. Бид өөрийнхөө жагсаалаас хэнийг ч гэсэн гаргахгүйн төлөө гишүүн бүр эцсийнхээ хүчийг шавхан ажилласны дараа одоо хөөе гэж хэлэх хэрэгтэй. Гэтэл энэ хөөе гээд байгаа нөхрөөс асууя! Та бүхэн энэ гишүүнтэй яаж яаж ажиллаад, юу нь яагаад болохгүй болохоор одоо хөөе гэж ам бардан ярьж байна вэ? Хэн түүнийг засаж хүмүүжүүлж авах талаар ажилласан бэ, хэн ч алга. Зөвхөн товчооны гишүүд хэд хэд сануулсан байна гэх зэрэг яриа маргаан дэгдэж их ширүүн хурал болсон. Тэгээд хөөгөөгүй шүү. Энэ хурал дээр намын үүрийн дарга суусан. Манай хурлыг ихэд ойшоон үзсэнээ сүүлд нь хэлж байна билээ гэж ярив.

	— Яана гэнэ ээ! Намайг гишүүнээс хөөгөөгүй гэж үү.

	— Тийм хөөгөөгүй. Одоо Бөхбат минь, найз минь хичээж үз. Бид танай гэрээр хэд хэд очсон. Чи дандаа байхгүй байдаг. Нэг өдөр мухлагуудаар эрсэн бас олоогүй гэж ярилаа.

	— Нээрээ ч хичээж үзье. Одоо больё гэж бодож байна. Яана гэнэ ээ намайг эвлэлээс хөөгөөгүй байна шүү гэж баярлав. Гэтэл түрүүнд уусан архи нь одоо гараад мөн л бие нь зовж өнөө архиа нэхэж эхлэв.

	Шар тайлна гэдэг ийм л дэмий юм байна гэдгийг улам сайн ойлгож байх шиг санагдавч мөн л архи архиа нэхээд, эцэст нь өөрийг нь уучих гээд тун болдоггүй.

	— За найз минь, би чиний үгэнд ер нь нөхрийнхөө үгэнд, эхнэрийнхээ үгэнд орно. Маргаашаас эхлээд ёстой уухгүй. Ямар ч байсан тэр. Харин чи одоо надад 10 төгрөг өгөөд орхи. Надад эцсийн удаа уух хэрэг байна гэлээ. Тэр найз нь:

	— Үнэн үү? Бөхбатаа! Чи үнэн хэлж байгаа биз гэв.

	— Үнэн тангараг гэж өнөө олон алдсан амаа бас алдчихав. Найз нь 10 төгрөг авч өгөөд

	— Чиний хэлсэн үгэнд баярлалаа. Хичээнэ шүү. Би чамайг тийм тэсвэргүй эр гэж боддоггүй. За баяртай. Хоёулаа үргэлж уулзаж байя аа. Бид чамайг архи уулгахгүй байж чадна, уусан ч ухаантай болгож болно гэж ярилцсан. Харин чи л хичээх хэрэгтэй гэлээ.

	— Баярлалаа. Би хичээнэ ээ гэж хэлээд тэр хоёр салав.

	Эцсийн удаа ууя гээд нэг мухлагт орлоо. Өөртөө байсан дөрвөн төгрөгтэй нийлээд 14 төгрөгөөрөө 250 грамм авч уугаад тамхи татан жаалхан зогстол мөн л архины найз нар орж ирээд 1-2 зуун граммаар уусаар байтал дахиад л согтов. Арай ухаан алдсангүй, орой болсон хойно гэртээ харилаа. Гэтэл эх нь Бөхбатын сургийг дуулаад Алтанбулагаас ирсэн байжээ. Тэд гурвуулаа байж байв. Уйлаан майлаан болж сүйд болов.

	— За маргаашаас эхлээд уухгүй. Ёстой ам тангараг гэдэг энэ. Намайг эвлэлээс хөөгөөгүй байна шүү. Тэдний итгэлийг би эвдэхгүй. Одоо боллоо. Гүйцлээ. Хэрвээ энэ хэлсэн үгэндээ хүрдэггүй юм бол Навч минь, чи намайг хаяарай гэв.

	Одоо биеэ чагнаж үзвэл шар нь тайлагджээ. Гэвч энэ худлаа. Би согтуу байгаа учир тийм шиг байна. Хэн билээ, шар гэдэг согтохоор л тайлагддаг юм гэж хэлсэн чинь, үнэн хэлсэн байна шүү. За маргаашаас эхлээд уухгүй гэж хатуу шийдээд хэвтлээ. Гэтэл хадам эх нь:

	— Бөхбатаа! Хүү минь! Чи амаа цангавал үүнээс уугаарай би үхрийн тараг олж ирсэн юм. Бас ээж чинь зөндөө сүү авчирсан. Айраг үхрийн тараг сүү архины хорыг сайн авдаг юм гэнэ дээ гэлээ.

	Тэгээд болж байгаа хоолноосоо ч идэж чадсангүй унтлаа. Нойрон дунд нь нөгөө гурав жаргал зовлон баахан юм ярьцгааж л байв. Чухам юу ярьж байгааг ойлгосонгүй. Шөнө дундаас хойш архиа гарахаар бас л дэмийрч эхлэв. Суурь, Баатар нартай ч ууж байх шиг, орон доогуур нь ширээн дээр дүүрэн архи өрөөстэй харагдана. Тоосгоны балгасанд хэдүүлээ ороод шилээр нь ууцгаана. 

	— Уугаад бай, хүүе үлдээ, яасан том балгана вэ, аа муу золиг, гээд цаашаа хэнтэй ч юм бэ хэрэлдэж гарав. Тэгээд сэрэн ингэж байгаагаа өөрөө мэдсээр одоо больё гэж хичээгээд байгаа хэр нь дэмийрээд байв. Ам цангана гэдэг учиргүй, босож хүйтэн тараг уугаад жаахан хэвтэв. Мөн л дэмий яриад сэрчихнэ. Иймэрхүү янзтай байсаар шөнийг өнгөрөөлөө. Эх нь хүү минь галзуурах гэж байна гэж бүр зовжээ. Шөнөжин хэчнээн аяга тараг уусан юм бэ бүү мэд. Бие нь өвчтэй хэвээрээ. Гэвч өнөөдөр уухгүй. Тараг сүү уугаад л хэвтээд байя гээд хэдий дур таашаалгүй байвч тараг сүү уугаад тэр өдрийг арай чамай өнгөрөөлөө.

	Хүнтэй, эхтэйгээ ч ярьж хэлэлцэх дургүй, сэтгэл санаанд нь бодож сэдэх юу ч үл орж ирэн зовж шаналсан царайтай, нэг босож, нэг хэвтэн ингэж зовж байхаар гарч яваад ганц хоёр зуун грамм уучихмаар л санагдана. Хөлийн чимээ чагнан хэн нэг хүн шил архи аваад орж ирэхгүй байгаа гэж горьдоно. Эсвэл Бадрах гуай ороод ирээсэй гэж хүснэ. Ингэсээр нэгэнт шөнө болоход, за одоо хамаг мухлаг дэлгүүр хаагдсан гэж бодохтой хамт, өнөө шунал байхгүй болов.

	Тэр шөнө дэмийрч ярьсангүй. Гэвч олон удаа цочин сэрлээ. Өглөө бие нь арай дээр болоод өчүүхэн хоол идэв. Мөн тэр өдрийг гадагшаа гаралгүй өнгөрөөжээ. Эхтэйгээ орон нутаг, ажил төрөл, янз бүрийн юм ярих сөхөөтэй болж байв. Хоёр өдөр гэрээсээ гаралгүй өнгөрсөнд Навч баярлаж, одоо л нөхөр минь хэлсэн үгэндээ хүрэх нь гэж бодлоо.

	Нээрээ ч хүрсэн юм. Маргааш нь болоход бие нь бүр сайжраад овоо их хоол идэв. Тэгээд өдөржин ном уншсаар өнгөрөөгөөд шөнө нь тун аятай унтлаа. Өглөө сэрэхэд бие нь хөнгөн сайхан болоод толгой тархи эрүүл сэргэлэн, үгүй энэ чинь яасан сайхан юм бэ гэмээр санагджээ. Нүүрээ угаагаад толинд харвал царай нь хуучнаасаа засарч эхэлж байв. Ингээд 7 хоносны дараа хоол унданд гайхалтай сайжраад царай зүс нь хуучнаараа гялалзаад гарлаа. Эрүүл бие, саруул ухаан нь үргэлж ажил шаардаад, өнгөрсөн хэдэн жил, ялангуяа сүүлчийн 5-6 сарын явдлыг эргэж санахад мөн ч хэцүү байжээ гэж бодогдоно.

	Би одоо архи, пиво хаа ч ямар ч нөхцөлийн дунд уухгүй гэж бодохтой зэрэг урьд нь бол нэг их хэрэгтэй юмаа хаячих гээд байгаа шиг даанч хайран санагдаад тун болдоггүй байсан бол одоо тийм биш, өөрийг нь дарж алах гээд дээр нь нэвсийгээд байсан өнөө муухай хар юм, барьж идэх гээд байсан том нохой эдгээрээс бүрмөсөн салаад, амь настай холбогдсон аюулт хилс хэрэгт ороод цагаадсан хүн ийм байдаг болов уу гэмээр сэтгэл санаа уужим тайван, би одоо уухгүй шүү дээ гэж бодох тутам урам орж зориг нь хөгжинө. Урьд алдсан орхисон ажил явдал нь дэс дараагаараа Бөхбатын ханцуй шамлан орохыг хүлээн зогсож байгаа шиг санагдана. За би уух цагтаа тамтаггүй ууж явжээ. Одоо хаях цагтаа нэртэй алдартай хаяна гэж бодох тутам хамаг оюун ухаан, зүрх сэтгэл нь тийм ээ чи чадна гэж хариулж байх шиг байлаа. Энэ нээрээ болов уу гэвэл тийм ээ үнэн. Хүн бүр хүний их авьяас чадварыг аль нэг хэмжээгээр эзэмших ажээ. Түүнийгээ ажил амьдрал дээрээ ямагт гарган үзүүлж байдаг байна. Зарим хүний энэ чадвар маш тодоор товойн гардаг. Үүнд орчин их нөлөөлнө.

	Бөхбатын сэтгэл санаанд ингэж гарч байгаа өөрчлөлтийг дэмжих дэмжлэг тал бүрд нь хүлээгээд бэлхэн тойрч байгаа юм. Бөхбатын амьдралд гарч байгаа энэ өөрчлөлт бол бие цогц сэтгэл санааны шалтгаанаас үүсэн гараад тойрон байгаа сайхан ахуйдаа хүрээлэгдэх нь дамжиггүй тул туйлын бат зүйл мөн болно...

